
	УЯНГА ЯРУУ ДЭЛГЭРХЭН ДЭЛХИЙ

	 

	Улаанбаатар хотноо 2018 онд “Ган зам пресс” төвд хэвлэсэн эхээс 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

“УЯНГА ЯРУУ ДЭЛГЭРХЭН ДЭЛХИЙ”-Д ӨРГӨХ МЯЛААЛГЫН ҮГ

	ХХ зуунд монголчууд нийгэм, эдийн засаг, улс төрийн маш олон түүхэн үйл явдал, өөрчлөлт шинэчлэлтийн гэрч болон үлдсэн билээ. Гэрч хэмээхийн учир нь нийгмийг бүхэлд нь хамарсан энэхүү давлагааг манай ард түмэн өөрсдөө гардан гүйцэлдүүлж, ялан дийлж, сайн мууг үзэж, сайхан муутай хамт өнгөрүүлсэнд байгаа юм. 

	Ард түмний идэж уухаас эхлээд, санаж сэтгэх хүртэлх бүхий л хүрээг хамарсан зууны их долгион нь соёл урлаг, утга зохиолд ч мөн адил тусан, түүнийг бүтээж байсан уран бүтээлчдийн туурвилд толь мэт дүр, дүрслэлээ үлдээсэн нь өдгөө манай бахархал, бидний эцэг эх, өвөг дээдсийн бүтээсэн язгуурын соёл урлагийн уламжлал шинэчлэл, үнэт зүйл болон үлджээ. 

	ХХ зууны жараад оноос урлаг соёлын туурвилыг бид “Алтан үеийнхэн” гэж өргөмжлөн хүндэтгэн бахархдаг. Учир нь тэд нэгд: уламжлалаа хадгалсан, хоёрт: дэлхий нийтийн үсрэнгүй хөгжиж буй урлаг соёлын бүтээлтэй хөл нийлүүлсэн агуулга, хэлбэрийн шинэчлэлийг хийсэн, гуравт: ард түмний хүсэн хүлээж буй соёлын тийм үнэт зүйлсийг хүргэж, оюуны хэрэгцээг бүрэн хангаж чадаж байсанд оршино. Жүжиг, кино болон тайз дэлгэцийн бусад уран бүтээл, утга зохиол, сонин хэвлэл, хөгжим, зураг баримал гээд урлагийн бүхий л төрөл цогц байдлаараа шинэчлэгдэн шинэ байдалд зохицон хөгжсөнд “Алтан үеийнхэн”-ий хамаг нууц учир байгаа юм. Шинэчлэгдсэн өөрчлөгдсөн монголын шинэ соёлын нийтийн дууны ая зохиогчид, хөгжмийн зохиолчдын дунд Жамбалын Шараа гэх эрхэм хүндтэй байр суурь эзэлсээр багагүй он цагийг өнгөрөөжээ. 

	Төрийн шагналт, хөгжмийн зохиолч Ц. Нацагдоржийн тодорхойлсноор “Дарьганга дархнуудын чамин хийц, Галшарын хурц удам, Шилийн богдын сүр бараа, Ганга нуурын өвөрмөц тогтол эд бүхэн Шараа багшийн маань дуу хуурын ая хөгийн үндэс болж байдгийг зориуд тэмдэглэх нь зүйтэй санагдана” гэснийг энд онцлон дурдмаар байна. 

	Ертөнцөд аль ч цаг үеийн, ямар ч уран бүтээлчийн, ямар ч төрөл зүйл өсөж төрсөн нутаг орон, хүрээлэн амьдарч буй орчин тойрон, санаж сэтгэх нөхцөл байдал, танин мэдсэн нийгэм ахуй нь туурвилынх нь үндэс санаа, эх болдог нь онолоор нэгэнт батлагдсан зүйл л дээ. Тиймээс ч монгол дархадын өндөр цавчим хад асга, сүрлэг сайхан хангай, сүглэгэр их ой хөвч нь огцом чанга, дээш доош бүхий ая айзамтай байхад, говь талын дуу аялгуу нь урт тавиун, налгар цэлгэр байдгийн адил “Дарьганга” гар урлал, шүлэг найраг бүтээсэн нутгийн бусад уран бүтээлчдийн адилаар даригангын эх ундаргатай, даригангын онцлогтой аялгууг бүтээсэн эрхэм бол Ж. Шараа мөн гэж дээр тодорхойлсонтой санал нэг байна. 

	Уншигч Танаа толилуулан буй энэхүү бүтээлийг Монгол Улсын Урлагийн гавьяат зүтгэлтэн, хөгжмийн зохиолч Ж. Шараа гуайн нас сүүдэр ная золгосонтой тохиолдуулан түүний хэрхэн урлагийн хүн болсон, ямар аж амьдралыг туучин ирсэн, гайхамшигт уран бүтээлээ яаж бүтээснийг урлаг судлаачид, түүний анд нөхөд, ах дүү нарын бичсэн дүгнэлт дурсамжуудыг нэгтгэн бэлтгэсэн болно. Түүний “Хавар ирлээ шүү, хүүхнүүд ээ”, “Хар ус нуурын шагшуурга”, “Дэлгэрхэн дэлхий” мэтийн зүрхэнд наалдаж, сэтгэлд шингэсэн олон дуунуудаас онцлон “Миний ижий” хэмээх дууны талаар товч дэлгэрүүлье. “Д. Нацагдоржийн “Миний эжий” хэмээх олны мэдэх дөрвөн мөртөд урьд нь Д. Лувсаншарав, С. Цоодол нарын гурван хөгжмийн зохиолч ая хийжээ. 1963 онд Шараа уг шүлэгт ая хийснийг Зангад дуулж олонд хүргэсэн. Энэ дууг монголын эхчүүд, бүсгүйчүүдэд босгосон хөгжмөн хөшөө гэж нэрлэсэн нь бий. Өнчин хүн дуучин байдаг гэдэг. Ямар боловч Шараа наймхан настайд нь ертөнцийн мөнх бусыг дагаж одсон хөөрхий ээжээ дурсан байж энэ дууг бичжээ. “Эжий минь Лянхуа гэж сайхан ч нэртэй, сайхан ч хүн байсан. Зангад маань бас өнчин хүн. Бид хоёрын сэтгэлийн үзүүр энэ дуунд үнэхээр нийлсэн дээ” гэж Шараа гуай өгүүлж билээ” хэмээн дурдсаныг хэлэхэд хангалттай. 

	Одоогоос жар шахам жилийн өмнө авгынхаа арьсан цартай хуур, аавынхаа хулсан лимбийг барьсаар их урлагт хөл тавьсан Ж. Шараа гуай өнөөдөр монголын төдийгүй монгол туургатны дунд нэр хүндтэй, хийсэн бүтээлтэй, хэлэх юмтай урлан бүтээсний тайлангаа ард олондоо өргөснийг анхны уншигчийн хувьд ихэд бэлгэшээн товч төдий мялаалгын үг бичив. 

	Хөгжмийн зохиолч, хийлч, хөгжмийн багш Жамбалын Шараагийн уран бүтээл нь ард түмний сэтгэл зүрхэнд үүрд дуулагдан дурсагдах нь дамжиггүй хэмээн номын цагаан ерөөл өргөн төгсгөв. 

	 

	Профессор С. Байгалсайхан

	Улаанбаатар хот, 2018 оны 11 дүгээр сарын 30

	 


ЭХ ОРНОО УЯНГААР ДУУЛАГЧ ХЭМЭЭХ
ТЭРГҮҮН БҮЛЭГ

	 

	
Б. Доржсүрэн : ЭХ ОРНОО УЯНГААР ДУУЛАГЧ

	 

	Их танхимд нам гүм, гагцхүү хийл хөгжмийн уянгалаг аяз орчлонгийн жаргал, зовлонг хүний зүрхнээ шивнэх мэт эгшиглэнэ. Тэрхүү уянгалаг аязыг чагнаж суусан үзэгчдийн дунд суугаа хоёр хүн зөөлхөн шивнэж:

	— Манай Шараа ч аргагүй л дан хөгжмийн зохиолоор гаршиж дадсан хүн дээ. “Эх орны уянга” гэдэг энэ бүтээл нь Монголд анх удаа чавхдаст найрал хөгжимд зориулж бичсэн бие даасан концерт гэж үнэлэгдсэн юм. 

	Ийнхүү манай орчин үеийн авьяаслаг хөгжмийн зохиолчдын нэг Жамбалын Шараагийн “Эх орны уянга” нэртэй тайлан тоглолт болж байна. 

	Свердловскийн хөгжмийн дээд сургуулийн оюутан байхдаа “Монгол аялгуу” гэдэг анхныхаа бүтээлийг туурвиснаас хойш 20 гаруй жилийнхээ хөдөлмөрийг ард түмэндээ тайлагнаж байгаа Ж. Шараагийн олон талт бүтээл нь эдүгээ ард түмний хүртээл болоод байна. Улсын гавьяат жүжигчин Зангадтай уран бүтээлийн дөрөөгөө нийлүүлэн хоршсоноор “Хавар ирлээ шүү, Хүүхнүүд ээ”, “Чиний минь хайр”, “Хар ус нуурын шагшуурга” зэрэг олон сайхан дуугаар ард түмнийхээ хайр хүндэтгэлийг хүлээсэн хөгжмийн зохиолч маань эдүгээ зуугийн талыг насалж, тайлан концертоо тоглож байгаа нь бахархам. Түүний төрсөн нутаг нь Сүхбаатар аймгийн Асгат сум. Малчин ард Жамбалын найм дахь хүү нь болон төрсөн Шараа бага наснаасаа ээж, ааваасаа өнчин хоцорч, ах дүү нарынхаа хайр халамжаар эрдмийн мөр хөөж, эрийн цээнд хүрсэн билээ. Урлагийн ахмад ажилтан Л. Цэнд-Очир жаал хүүг урлагийн дунд сургуульд анх шалгуулж байснаар манай хөгжмийн урлагийн түүхэнд Шараа гэдэг хийлч нэмэгдэж, хожим нь чадварлаг хөгжмийн зохиолчоороо ард түмэн бахархах болсон юм. 

	“Эх орны уянга” эгшиглэсээр байлаа. Уйгагүй хөдөлмөрийнхөө үрээр 60 шахам нийтийн дуу, 30 гаруй дан хөгжмийн зохиол туурвисан хөгжмийн зохиолч Ж. Шараагийн уран бүтээлийн тайлан концерт үргэлжилсээр байна. Өнөөх хоёр үзэгч:

	— Шараагийн зохиосон “Гэгээн өглөө сайн байна уу?” гэдэг дуу, миний мэдэхийн 20 гаруй жил радиогоор эгшиглэж, өглөөний мэндийн дуу нь болж дээ. 

	— Манай Шараа хүүхдийн дуу зохиохдоо сайн шүү. 1964 онд анх “Миний хөөрхөн дүү” гэдэг дууг хүүхдэд зориулж зохиосноос хойш хорь гаруй дуу бүтээсэн хүн. Дөнгөж саяхан “Долоон нас” гэдэг аятайхан дуу зохиосон байна билээ. 

	— Хүүхдийн бүжгийн “Морьтой хүүхдүүд”, “Залуу адуучин” бас “Бардам туулай”, “Татьяна” жүжгийн хөгжмийг тун чамбай бичсэн байна билээ. Ер нь Шараа маань тал талын авьяастай хүн дээ... 

	Ийнхүү Шараагийн уран бүтээлийн бас нэгэн төрхийн тухай үзэгчид ярьж байна. Харин түүнтэй гуч шахам жил уран бүтээлийн жаргал зовлонгоо хуваалцаж яваа гавьяат жүжигчин Б. Зангадтай уулзахад:

	— Шараа маань аливаа ажилд шалмаг, шуурхай хүн. Түүний энэ байдал нь уран бүтээл дээр нь ч ажиглагддаг. 1960-аад оны үед юм сан. Бид хоёр хөгжим бүжгийн дунд сургуульд багшилж байлаа. Тэр үед ээжийн тухай нэг сайхан дуу дуулмаар санагдаад болдоггүй. Тэгэхээр нь Д. Нацагдоржийн “Миний ээж” гэдэг шүлгийг аваад Шараа дээр орж “Чи энэ шүлэгт нэг ая хийгээд үзээч. Би дуулъя” гэв. Тэр үед уг шүлэгт хөгжмийн хэд хэдэн зохиолч ая хийчихсэн байв. Шараа маань эхлээд баахан зүрх алдах шиг болсон. Тэгснээ “Нэг сайн шүлэгт хэчнээн ч хүн ая хийж болно шүү дээ. Ард түмэн тэдгээрээс аль сайныг нь л шилээд дуулчихна. Зөвлөлтөд А. С. Пушкины зарим шүлэгт хэд хэдэн хүн ая хийсэн байдаг юм шүү” гэх мэтээр зоригжууллаа. Тэгтэл ч Шараад нэг юм бодогдов бололтой “Нээрээ би чинь нялх багадаа ээжээсээ өнчирч хоцорсон хүн. Ээжийнхээ дурсгалыг босгодог хэрэг” гэсэн юм. Ингээд л бараг ганц хоногийн дотор өнөөх шүлэгт ая хийчихсэн юм даа. Дараа нь би радиод бичүүлсэн. Одоо хэр нь энэ дуу зөвхөн Шараагийн ээжид ч биш “Монголын үзэсгэлэнт саран гоо эхчүүдэд” зориулсан шилдэг дууны нэг болон эгшиглэсээр байна. Энэчлэн сонин түүх яривал, манай Шараагийн уран бүтээл бүр нь өөрийн гэсэн өвөрмөц түүх намтар, өнгө аястай байдаг юм даа гэж өгүүлж билээ. Эдүгээ Ж. Шараа уран бүтээлийн шинэ аяныхаа гарааг эхэлсэн тухай өгүүлэх зуураа:

	— Нас маань зуугийн тал хэвийж ирэх үед бодох санах маань ч өөр болдог юм байна. Хэдийгээр дан хөгжмийн зохиолоо үргэлжлүүлэн бичих бодолтой ч хүч чадал, авьяас мэдлэгээ сонгодог томоохон бүтээлд сориод үзэх санаа байна. Ялангуяа дуурь, бүжгийн жүжиг, хөгжимт драмын жүжиг зэрэг томоохон төрлөөр бүтээл туурвих ажлаа эхлээд байна. Гагцхүү хүч хүрэх эсэхээ одоогоор мэдэхгүй байгаа болохоор баттай хэлчих юмаар багахан сууна даа гэж даруухнаар өгүүлж билээ. “Эх орны уянга” концерт үргэлжилсээр... Эх орон ард түмэндээ авьяас билгээ зориулсан хөгжмийн зохиолч Жамбалын Шараагийн уран бүтээлийн уянга ч үргэлжилсээр авай. 

	“Хөдөлмөр” сонин. 1989 он

	Ж. Шараа “Дуугаар дүүрдэг хорвоо” УБ., 2006

	 

	 

	
Ш. Одонтөр : ХӨШӨӨ БҮТЭЭСЭН ХӨГЖМИЙН ЗОХИОЛЧ

	 

	Дуу хуургүй ард түмэн энэ хорвоод үгүй ч дуучин хөгжимчин байгаагүй бол юуны нь ая дуурьсах билээ. Яруу сонсголонт уянгын аялгуу үгүй аваас хүн төрөлхтөн бид сая жилийн настай гээд зогсож байж чадаа ч уу, үгүй ч үү. Ингээд бодохоор шүлгийг амилаан хүмүүст хүргэх хөгжмийн зохиолч, сэтгэлийн хөгийг үгээр илтгэх найрагчдыг амьдрал авчрагч ачтан гэлтэй. Тийм буянтны нэг нь анх 60-аад онд эгшиг уянгаар өөрийгөө мэдүүлэн гарч ирсэн, Жамбалын хүү Шараа ажгуу. 

	Нийслэлийн томоохон тайзнаа Ж. Шараа, Б. Зангад гэсэн хоёр залуу дол цохисон Улаанбаатарынхныг урин даллаж алга ташилтаар шагнуулж байсан жаран хэдэн он. Саяхан сургуулиа дүүргээд боловсрол эзэмшсэн тэднийг хараад хотын зарим хүүхэн, аль нь хэн болохыг ялгаж чадалгүй сандарч байсан гэлцэнэ. 

	“Хавар ирлээ шүү, Хүүхнүүд ээ” хэмээн өөрийгөө зарлан гарч ирсэн авьяаслаг залуу хөгжмийн зохиолч Ж. Шараа өдгөө олонд алдартай “Хар-Ус нуурын шагшуурга”, “Миний эжий”, “Амар төвшин”, “Гэгээн өглөө сайн байна уу?”, “Би монгол хүн”, “Долоон нас” зэрэг 60 гаруй нийтийн болон хүүхдийн дуу, “Эх орны уянга”, “Монгол аялгуу” цөөхүүл дан хөгжмийн 40 илүү бүтээл туурвиж, “Бардам туулай”, “Татьяна” зэрэг жүжиг, бүжгийн арав шахам хөгжимтэй, ард түмэндээ хэлэх үг, нэрлэх бүтээлтэй уран бүтээлч, монголын хөгжийн урлагийн нэрт зүтгэлтэн болтлоо өсөж дэвжжээ. 

	 

	Нүдэнд торох бараагүй

	Нуурын ус цэнхэртэнэ

	Нүцгэн уулс чимээгүй

	Өнгөн дээр нь сүүдэртэнэ

	 

	Исгэрэх салхины намуухан аясаар сэтгэлийн доторх уйтгарт бодол сэдрэн амилж, хэн хүн нууцхан хайлна. Дууг сонсож суухад үнэхээр нэг намар цаг, нуурын эрэгт нөмгөн цамцтай зогсоод салхи сөрөх шиг. Яагаад ч юм халиуран шуугих шагшуургын чимээ сонстох шиг болохуй нүдэнд торох бараагүй хэр нь нуурын ус цэнхэртэн харагдаж сэтгэл эмзэглэнэ. 

	Үг, аяын зохицол энэ дуунд хэрхэн нийлсэн талаар УГЖ Б. Зангад “Ж. Шараагийн дуу бүр их уянгалаг, үгтэйгээ яв цав авцалдсан байдаг юм. “Хар-Ус нуурын шагшуурга” шүлэгт аяа зохиохдоо... хэмжээ хэмнэлийг сольж хийсэн нь үгнийхээ утгыг яв цав илэрхийлээд зогсоогүй, дууны ая бичлэгийн нэг хэмт загварыг эвдсэн нэг ёсны нээлт боллоо” гэж дүгнэн хэлжээ. Яруу найрагч Б. Явуухулангийн эл шүлэг Ж. Шараагийн хийсэн аяар улам алдаршин, нийтэд түгснийг хэлэх юун. 

	Хөгжмийн зохиолчийн туурвисан бүтээлийг сонсоход туйлын эрхэм нэг зүйлээр бусдаасаа ялгарч өөрийгөө таниулдаг. Тэр юу вэ? хэмээвээс уянга болно. Үүнийг “Хар-Ус нуурын шагшуурга”, “Миний эжий”, “Би монгол хүн”, “Амар төвшин” гээд олон сайхан дуу нь хэдийн баталж өгчээ. 

	Монгол хүн бүр цээжээр мэдэх “Би монгол хүн” найрагт хийсэн хөгжмийг сонсоход дангаараа ийм аялгуу баймаар сэтгэгдэл төрүүлнэ. Учир нь шүлэгтэй шүлэггүй зөвхөн хөгжим нь л гэхэд тэр аяараа яруу найраг. Хөгжмийн зохиолч маань бас хүүхдийн дууны нэрт мастер билээ. “Гэгээн өглөө сайн байна уу?” дууг анх гарахад зарим сонсогч хөдөөгийн малчин хүүхдийг дүрслэх талд бага анхаарчээ, хотын жаалууд цагдаа ахтайгаа мэндчилж болсон юм чинь алс нутгийн багачуул хонь хурга, ус нугынхаа амрыг эрвэл улам аятай биш үү гэж бичиж асныг одоо үзэхэд сонин. Өдгөө уг дуу бүхэл бүтэн 25 жилийг ардаа орхиод, радиогийн өглөөний мэндэд толгойлсоор байна. 

	Ижийдээ зориулж бичсэн “Миний эжий” дуу нь монголын эхчүүдэд босгосон уянгын хөшөө болсон талаар үгүйсгэх хүн үгүй биз ээ. (Уг дуугаар Мелодия пүүс пянз хийсэн). Хөгжмийн зохиолчийн уянгын оргил болсон “Хар-Ус нуурын шагшуурга “ нь монгол хүний сэтгэлийн эмзэглэл, тэр тусмаа хайлган намрын уйтгар гунигийг, “Би монгол хүн” нь эсгий туургат малчин ардын уужим талбиуныг, “Миний эжий”-гээрээ эхийн хайрын аядуу намууныг чихнээ хоногшсон хөгжийн хэлээр өгүүлж чадсанаараа хэн бүхэнд дотно ойр байдаг юм. 

	Олон сайхан дуу хөгжмөөрөө ард түмэндээ үнэлэгдэж чадсан хөгжмийн зохиолч, гучин жил түмний хүүхдэд ном заан-соёлын үрийг тарьсаар яваа аж. Шараа багшийн шавь нараас ардын болоод гавьяатан, энгэрээ хараахан цоолж төрийн хүндлэл хүртээгүй ч аль хэдийн ард түмэндээ дээдлэгдсэн уран бүтээлч олон төржээ. Бусдаас харамнахыг мэддэггүй хөгжмийн зохиолч, нэр цуутай шавь нар, нийтэд түгсэн дуугаараа түрээ хийн дээгүүр доогуур гүйж явсангүй, тэгээд ч тэр үү, 25 жил эгшиглэж монголын багачуудыг номд нь дуудсаар буй “Гэгээн өглөө сайн байна уу?” нь “Хойчийг залгамжлагч” сонины 1965 оны шагналаас өөр урамшуулалгүй. Төрсөн нутаг Сүхбаатар аймгийн Асгат сумынхан нь БНМАУ-ын АИХ-ын депутатад нэрийг нь дэвшүүлэх гэж буйг дөнгөж дуулуут “Та нарын энэ тань л надад боллоо. Би өөрийгөө депутат болсон гэж бодож явъя” гээд татгалзжээ. Гэтэл зарим хүн нутагтаа очоод өөрийгөө сурталчилж асныг алийг тэр гэх билээ. 

	Ж. Шараа нь нийтийн дууны нэрт зохиолч төдийгүй дан хөгжийн чадварлаг зохиолч болох талаар урлаг судлаач Д. Батсүрэнгийн “Ж. Шараа дан чавхдаст найрал хөгжийн зохиолоороо манайд үгүй байсан төрөл буй болгож (“Эх орны уянга”) уянгалаг аясаар хүний сэтгэлийн ертөнц, эх орны зургийг аятайхан туурвилаа. Тэрээр олон хоолойн зүйн ухаанд зохиолоо тулгуурласан нь амжилт юм” гэсэн үнэлэлтийг дурдахад бүрэн хангалттай юм. (Дашрамд хэлэхэд, уг зохиол Ардын хувьсгалын 50 жилийн ойд зориулсан уран бүтээлийн уралдаанд II байр эзлэн тэргүүлсэн. I байрын шагнал авсан бүтээл байхгүй)

	 

	Монголын үзэсгэлэнт саран гоо

	Намайг төрүүлсэн эжий

	 

	хэмээн ижийгээ дурсаж босгосон хөшөө маань ганцаардаад байна. Одоо аавдаа нэг сайхан дуун хөшөө босгоно оо гээд эрж хайж яваа хөгжмийн зохиолч Шараа багшийн яруу сайхан эгшигт бөн бөн бүүвэйлэгдсээр гучаад жил болжээ, бид. 

	1990 он. 

	Ж. Шараа “Дуугаар дүүрдэг хорвоо” УБ., 2006

	 

	 

	
Жагдалын Лхагва : ДУУГААР ДҮҮРДЭГ ХОРВОО

	 

	Жараад оны эх. Хөгжим бүжгийн дунд сургуулийн залуу багш Шараа ажил дээрээ төгөлдөр хуурын сургууль хийж байтал үеийн нөхөр, дуучин Зангад орж ирээд, 

	— Би ээжийн тухай дуу дуулмаар санагдаад байна. Чи энэ үгэнд нэг сайхан ая хийгээд өгөхгүй юу гэсээр номын дэлгээстэй хуудас үзүүлснийг харвал Д. Нацагдоржийн “Миний эжий” хэмээх олны мэдэх дөрвөн мөрт байлаа. Түрүүнд нь хөгжмийн зохиолч Д. Лувсаншарав, С. Цоодол нар ая хийчихсэнийг Зангадад хэлбэл цаадах нь, 

	— Би мэдэж байна. Гэхдээ нэг үгэнд хэдэн ч ая хийж болдог шүү дээ гэж хэлчхээд гараад явчихжээ. Шараа жаахан эргэлзэж байснаа хэдийгээр цээжээр мэдэх боловч уул шүлгийг хоёр гурав дахин уншиж, төгөлдөр хуурын даруул дээр хуруу тавивал, наймтайдаа хагацсан хөөрхий ээж нь нүднээ үзэгдэж, өнчин заяа нь нармай шархируулаад аялгуу өөрөө цусаар түрж, ноотны цаасан дээр харандаа бүдчин гүйв. Гучин минутын дараа ая бэлэн болсон тул Зангадыг дуудаад “Алив нэг аялаад орхиоч” гэвэл цаадах нь эхлээд зөөлөн, хоолой нь сүүлдээ улам бяджин чангарч эхийн тухай нэг сайхан дуу төрснийг хорвоод зарлав. 

	Хөгжмийн зохиолч Жамбалын Шараагийн нэг уран бүтээл ингэж төрсөн түүхтэй. Түрүүнд нь “Хавар ирлээ шүү, Хүүхнүүд ээ”, “Хар ус нуурын шагшуурга” зэрэг олонд түгсэн хэдэн сайхан дуутай болсон залуу хийлч Шараагийн энэ бүтээлийг Монголын хөгжмийн зохиолчдын эвлэл, түрүүлж энэ шүлэгт ая хийсэн нэрт хөгжмийн зохиолчид хүлээн зөвшөөрсөн нь урам хайрлаж, цаашдаа хөгжмийн зохиолчийн сургуульд орохыг эгээрэх болов. 

	Сүхбаатар аймгийн Асгат суманд төрж өссөн жаал хүү офицерын сургуульд хуваарилагдан Улаанбаатарт ирэхдээ авч ирсэн хөрөнгө нь утаа зуусан морин хуур, унинд хагссан хулсан лимбэ бөлгөө. Сургууль эхлэхийг хүлээж уйдсан Шараа гадуур гаръя гэх нь ээ хүн таньж, газар мэдэхгүй болохоор дэмий л хуураа хөрөөдөж, лимбэ гонгинуулан өнжихийг ажигласан соёлын ахмад зүтгэлтэн Л. Цэнд-Очир эгчид нь, 

	— -Танай энэ дүү хөгжимд дуртай бололтой юм. Хөгжим, драмын сургуульд оруулахгүй юу? Гэжээ. Эгч нь Шараад тэр үгийг дуулгавал цаадах нь бөөн баяр болж, хувь заяа нь уран бүтээлчийн бэрх жаргалд дуудсан байна. 

	Шараа бусдын эрхшээлд орох дургүй. Зориуд ая зохиохыг огт боддоггүй, онгод дагаж өөрөө ирсэн аялгууг л буулгадаг гэнэ. Түүний нэг нотолгоо нь олонх дуугаа бэлэн шүлэгт тааруулж бичээгүй, эхлээд аяа зохиож, дараа нь түүндээ тохирох үгийг захиалан бичүүлсэн байдаг. 

	Орон даяар хорин таван жил өглөө бүрий нойр сэргээж буй “Гэгээн өглөө сайн байна уу?” дуу төрсөн түүхийг л аваад үзье. Дандаа долоо найман настай хүүхдэд хөгжим зааж, хийлээсээ өндөргүй тэд нь нартай уралдан орж ирдгийг эргэцүүлэн байж, хүүхдийг өглөө сэрэхэд баяртай, гэгээтэй ая эгшиг угтаж байгаасай гэж бодсоор нэгэн цоглог ая зохиогоод түүнийгээ радиогийн редактор Д. Батсүрэнд аваачиж санаагаа хэлбэл цаадах нь их амархан ойлгож маргааш өглөө гэхэд үг бэлэн болсон байв. Тэр дор нь ХБДС-ийн сурагч Наранцэцэгээр дуулуулан “Өглөөний мэнд” нэвтрүүлгийн толгой хөгжим болжээ. Сарын дараа “Утга зохиол урлаг” сонинд багш Д. Маньбадар энэ дууны тухай шүүмж нийтлүүлсний дотор “Замын голоор алхалсан цагдаа ахтайгаа мэндэлсэн мөртөө зайгүй хөдөлмөрөөр төл бойжуулсан малчидтайгаа яагаад мэндэлдэггүй билээ?” гэсэн хатуу шаардлага байснаас санаа авч, 

	 

	Түмэн төлөөр арвижсан

	Буман сүргүүд сайн байна уу?

	Баян талдаа цэнгэлтэй

	Баатар малчин сайн байна уу?

	 

	гэсэн бадаг нэмжээ. 

	Оюутан цагаас танилцан нөхөрлөж ая дуугаар хүж барилдсан Ж. Шараа, Б. Зангад хоёрын уран бүтээлийн үерхэл бол хэн хэнээ нөхөн тэтгэсэн дуурайлтай, дурсамжтай хамтын хөдөлмөр юм.

	Дуучин Зангад “Хавар ирлээ шүү, Хүүхнүүд ээ”, “Хар ус нуурын шагшуурга”, “Чиний минь хайр”, “Мөрөөсөл”, “Дуучин болов оо, би” дуунуудыг нь дуулан урын сангаа баяжуулах тутам, хөгжмийн зохиолч Шараагийн авьяас дэлгэрч, алдар түгж байлаа. 

	Шараа монголын хөгжмийн урлагт зарим шинэчлэл хийсэн. БНМАУ-ын ардын жүжигчин, хөгжмийн зохиолч С. Гончигсумлаа дурсан ярихдаа, “1961 он. Монголын залуучууд оюутны II их наадамд зориулсан уран бүтээлийн уралдаан дүгнэж байсан цаг. Хөгжмийн зохиолч Шараагийн “Хар ус нуурын шагшуурга”-ыг Зангад дуулаад орхисон чинь хэмжээ хэмнэл нь солигдоод нэг л сонин болоод явчихлаа. Зохиогч нь тэгж бичив үү, дуучин нь тэгээд дуулчхав уу? гэдгийг мэдэхийн тулд нотыг нь бичүүлж шалгалаа. Тиймээ, хэмнэл солигдсон боловч үгийн утгыг яв цав илэрхийлээд зогсоогүй, манайд тогтсон нэг хэмт загварыг эвдэж шинэчлэл хийсэн байв. Энэ нь уул бүтээл уралдаанд түрүүлэхийн гол үзүүлэлт болсон юм” гэлээ. Түүний дан хөгжмийн зохиолд ч тухайн үедээ шинэ соргог зүйл нэлээд бий. Ардын хувьсгалын 50 жилийн ойд зориулсан улсын уралдаанд тэргүүн байр эзэлсэн “Эх орны уянга” чавхдаст найрал хөгжмийн зохиол (симфоннетта)-оо олон хоолойн ухаанд тулгуурлан бүтээснээрээ манай хөгжмийн урлагт цоо шинэ төрөл үүсгэв. 

	Уралын хөгжмийн дээд сургуулийг 1961 онд хийлээр, УБДС-ийг 1973 онд хөгжмийн зохиолч мэргэжлээр тус тус төгссөн мэргэжлийн уран бүтээлчийн хувьд Шараа өөрийн мэдлэг, ур чадварыг залуу үедээ өвлүүлэх гэж 30 дахь жилдээ зүтгэж явна. Эдүгээ соёл, урлагийн дунд сургуульд хөгжмийн онол, зохиомж заадаг багш олон сайн хийлч бэлтгэн гаргажээ. Саяхан Монголын хөгжмийн зохиолчдын эвлэлээс эрхлэн зохиосон Ж. Шараагийн уран бүтээлийн үдэшлэгт хөгжимдсөн цоглог аязад хийлийн цэнхэр аялгуу гоцолж байхад сүүлийн бүтээл “Ганга нуур” нь морин хуураар эхэлж байна. Морин хуур барьсаар их урлагийн босго алхсан хөгжмийн зохиолч маань төрсөн нутагтаа, морин хууртаа эргэж ирэв. Ур чадвар, авьяас хоёр хуурын хос утас шиг чангаран хөглөгдөхийн цагт хөх тэнгэр, ногоон дэлхийн хооронд хорвоогийн дутуу дуугаар дүүрдэг билээ. 

	“Үнэн” сонин. 1991 он

	Ж. Шараа “Дуугаар дүүрдэг хорвоо” УБ., 2006

	 


Хөгжим судлагч Бадамжавын Батжаргал : ХӨГЖМИЙН ЗОХИОЛЧ ЖАМБАЛЫН ШАРАА

	(товч хөрөг-шүүмж)

	 

	Монголын шинэ цагийн нийтийн-уянгын дууны нэрт мастер, хөгжмийн зохиолч Ж. Шараа жараад оны эхэн үеэс бүтээл туурвилаа эхэлжээ. 1960 онд зохиосон хийл, төгөлдөр хуурт зориулсан “Монгол аялгуу” нь түүний анхны бүтээл юм. Үүний дараахан нь тухайн үеийн сонсогч, залуусын сэтгэлийг булгилуулсан “Хавар ирлээ шүү, Хүүхнүүд ээ” (1962), “Чиний минь хайр” (1962), “Хар-Ус нуурын шагшуурга” (1963), “Миний эжий” (1963) зэрэг нийтийн-уянгын дууны нэгэн, хоёрон, гурван аравны сор болсон бүтээлүүд хойно, хойноосоо оргилон гарч байлаа. 

	Шараа зохиож, Зангад дуулж, ёстой л “цэл залуу насны гал дөлөөр бадарч”, дуу хуурт дуртай монголчуудын бахыг хангаж байв. Үнэхээр хөгжмийн зохиолч Ж. Шараа уран бүтээлийн “ИХ ОРГИЛ” өөд эгц шулуун авирсан юм. 1960-аад он бол Монголын нийтийн-уянгын дууны АЛТАН үе байсан юм. С. Гончигсумлаа, Л. Мөрдорж, Лха. Дорж, Д. Лувсаншарав, Г. Дарамзагд, Т. Чимиддорж, Д. Мяасүрэн зэрэг манай хөгжмийн ахмадууд энэ үеийг эзлэн, бүтээл туурвил нь цэцэглэж байлаа. 

	Эдүгээ 30 гаруй жил хөгжмийн зохиолч маань туурвисаар... бүтээл нь амьдарсаар... 

	Түүний уран бүтээлийн салшгүй нэгэн жигүүр бол дан хөгжим юм. Хийл хөгжим чамгүй эзэмшсэний хувьд тэрээр энэ зэмсэгт зориулан “Хийлийн концерт” (1976), “Хийлийн гурвалсан концерт” (1992) болон гоцлол, цөөхүүл, чуулгад олон арван бүтээл туурвижээ. Мөн симфони найрал, чавхдаст найрал хөгжмийн бүтээл, том хэлбэрт ч эрч хүчээ сорьсон юм. 

	Хүүхэд, багачуудын сэдэвт олон арван дуу нь одоо ч дуулагдсаар, эгшиглэсээр байна. (“Миний хөөрхөн дүү” (1964), “Гэгээн өглөө сайн байна уу?” (1965), “Долоон нас” (1988) г. м)

	Жүжгийн болон бүжгийн хөгжмийн төрөлд хэд хэдэн бүтээл туурвисан нь тайзнаа амьдарч байна. 

	Хөгжмийн зохиолч, хийлч, хөгжмийн багш Жамбалын Шараагийн уран бүтээл, амьдрал нь өөдрөг байг!.. 

	1994 он

	Ж. Шараа “Дуугаар дүүрдэг хорвоо” УБ., 2006

	 


Сэтгүүлч Галсангийн Жамъян : АЛТАН ОВОО НЬ ӨРГӨЖ ТҮШИЖ ЯВНА

	 

	I. ЭРГЭЖ ИРЭЭГҮЙ ЭЭЖ

	Туг ширээ бөхтэй атандаа тэрэг хөллөж, дээр нь олон давхар гудас дэвсээд ээжийг нь хэвтүүлэхэд Шараа очоод зүүгдлээ. Ээжийнх нь нүднээс нулимс сул урсаж, арай чуу өндийн хүүгээ үнсэв. 

	— Миний хүү ээж нь удахгүй буцаад ирнэ гэхэд бяцхан хүү тайтгарч үл чадан уйлсаар л байв. Ах нь хур дэлтэй омголон цагаан морио унаж бурантаг хөтлөхөд тэрэг өөрийн эрхгүй хөдөлж, хүү ээжийгээ зууран дагаж байснаа сөхөрч унан хоцорч билээ. Асгатын уулыг ороож гарсан харгуйгаар тэмээн хөсөг далдран далдартал харж зогссон Шараа, тэр зүг олон хоног саравчлан ширтэж билээ. Сар гаруйн дараа өнөөх талын замаар яндан цагаан морьтой залуу хоосон тэмээн тэрэг хөтлөн буцаж ирсэн сэн. Залуу сайхан ээж нь ус уух хувь заяа нь дутжээ. Хар нялхаараа өнчирч хоцорсон Шараа хадаг уяатай морин хуураа хөглөн, энэхэн бага наснаасаа эхийн тухай хуурдах болсон сон. Хуур, лимбэнд сургасан Буд, Гомбожав гуай нарынхаа өвдгийг түшин “Өнчин цагаан ботго”-г хуурдахад аав нь нулимсаа сэмхэн арчиж, ах дүү хэдүүлээ мэгшин уйлдаг байж билээ. Таван настайгаасаа сумын улаан буланд Луниагийн Гомбожав гуайгаар хуур хөгжим заалгах адтай хүү хэмээн хэлэгдэж байсан Шараа сумын сургуульд орохдоо хуур лимбэ хоёртойгоо очиж байж билээ. Асгатын сургуулийн дөрвөн жил, ам нь дийлдэхгүй морь шиг шуураад л өнгөрөв. Нэг мэдэх нь ээ эцэг нь алсын моринд хүүгээ дөрөөлүүлж, хатан дөрөөг нь сүүгээр мялааж байсан сан. 

	... Жаргалтай дэлгэр цаг эргэж ирнэм зээ... Алсын моринд ташуур. 

	 

	 

	II. ЭЦЭС ТӨГСГӨЛГҮЙ ЗАМ

	Хамар хашааны Цэнд-Очир гуай нь бяцхан Шарааг хөтлөөд урлагийн хороонд аваачин боловсон хүчин Лувсангомбо гуайтай танилцуулаад:

	— Энэ хүү хуур лимбэ хоёроос салахгүй юм. Эгч нь болохоор эмч болгох санаатай гэнэ. Өөрөө урлаг сонирхдог гээд байх юм. Хөгжимт драматик сургуульд шалгуулбал ямар вэ? гэхэд цаадах нь уриалгахан зөвшөөрөв. 

	Энэ чөлөөнд Ло. Цэнд-Очир гэж хэн бэ? гэдгийг сонирхъё. Биднийг бага байхад Ло. Цэнд-Очир гэдэг хүний тухай бараг домог хайлах шахдаг сан. Ло. Цэнд-Очир гэдэг ардын уран зохиолч “Эмээлтэй морины эзэн нь ирлээ” хэмээх том найраглал бичсэн гэнэ. Эхнээс нь уншихад жирийн л нэг сайхан зохиол, тонгоргоод уншихаар эсэргүү зохиол болдог гэнэ. Тэгээд агуу хүн эсэргүү гээд шийтгэгджээ... гэхчлэн ам дамжсан яриа хүүхэд бидэнд гайхаш төрүүлдэг байсан сан. Тэр хүнтэй сүүлд танилцсан. Урлагийн гавьяат зүтгэлтэн өндөр алдар цол хүртэхийг нь ч үзсэн. Биднийг бишрүүлж, Жамбалын Шарааг арван дөрөвхөн настай байхад нь урлаг соёлын их өргөөний үүдээр хөтөлж орсон тэр хүн өнөөдөр ч амьд сэрүүн, бүтээл туурвилаа өргөсөөр... 

	Хөгжимт драматик сургуулийн захирал Түдэв гуай байв. Шалгалтын комисс нь монголын урлагийн нэрт мастерууд болсон Г. Жамъян, Ж. Чулуун, Д. Цэрэндолгор нар. Чулуун гуай төгөлдөр хуурт нэг ая сонсгож дууны өнгийг ол гэв. Жамъян гуай хэмнэл шалгалаа. Удсан ч үгүй шалгалт дуусаж тэнцсэн хүмүүсийн нэрэн дунд Жамбалын Шараа гэсэн нэр хадаатай байв. Ийнхүү дорнын их талын дууч, манай хөгжмийн нэрт зохиолч Жамбалын Шараа одоогоос дөчин жилийн тэртээ авгынхаа арьсан цартай хуур, аавынхаа хулсан лимбийг барьсаар урлаг соёлын их өргөөний үүдийг өргөн орж ирсэн сэн. Хийлийн ангид дөрвөн жил суралцаж, төгсөх ангиасаа зөвлөлтийн урлагийн нэрт мастер Новиковын шалгалтад тэнцэн Уралын хөгжмийн дээд сургуулийн хийлийн ангид нэрт хөгжимчин, профессор Н. А. Шварцын удирдлагад суралцжээ. Дараа нь Казанын хөгжмийн их сургуулийн хөгжмийн зохиолчийн ангид явж, тэндээсээ Свердловскт шилжин ахлах ангидаа төрөлх эх орондоо ирж, Ардын жүжигчин, Төрийн хошой шагналт Л. Мөрдоржийн удирдлагад хөгжмийн зохиолчийн мэргэжлийг эзэмшжээ. Тэгээд төв хөдөөд, урлаг соёлын газруудад, ихэнх хугацаагаа хөгжим бүжгийн дунд сургуульд, 35-р өрөөнд хийлийн хэдэн чавхдас дээр, хүүхдийн инээмсэглэл тодорсон харц дунд... үдэж байна.

	 

	III. ЭМЭЭЛ ДЭЭРЭЭС ХАДСАН ДУУ

	Шараа өсөж, өндийх тусмаа, Асгатын замаар одоод эргэж ирээгүй ээждээ зориулан нэг сайхан дуу хийх юм сан гэж мөрөөдөж явлаа. Ээжтэйгээ зүүдэндээ уулзаж босоод бичсэн дуу ч бий. Ээжийгээ нутаглуулсан газар дээр очоод нулимс, бэх хоёроор буулгасан нот ч бий. Нэг л болохгүй байв. 1962 онд дуучин Зангадтай хамт хөгжим бүжгийн дунд сургуулийн зэрэгцээ хоёр өрөөнд ажиллах болсон нь ховор учрал байлаа. Сэтгэл нийлсэн уран бүтээлчид бие биедээ урам хайрлан, хэн хэндээ өрөөсөн далавч нь болж явдаг. Шараа, Зангад хоёр яг л ийм залуус байв. Шараа дуугаа зохионо. Зангад дуулна. Монголын радио телевизээр түгэн цуурайтна. Дуу амилж, дуу далавчтай юм шиг ниснэ. Ж. Шараагийн хөгжим “Хавар ирлээ шүү, Хүүхнүүд ээ”, “Чиний минь хайр”, “Хар ус нуурын шагшуурга”, “Мөрөөсөл”, “Чин зүрхний хайр”, “Дуучин болов оо, би” гэх зэрэг олон арван дууг дуулаагүй монгол хүн үгүй биз ээ. 

	Нэг өдөр Зангад найз нь жигтэйхэн баяртай орж ирээд:

	— Шараа! Чи Д. Нацагдоржийн “Миний ижий” шүлэгт нэг сайхан ая хийгээч. Найз нь дуулъя гэжээ. 

	Шараа энэ шүлгийг олонтоо уншсан боловч дуу хийнэ чинээ бодолгүй явжээ. Тэр дороо дахин уншлаа. Сэтгэл нь хөөрч, ээждээ энэ л дууг зориулъя гэж шийджээ. Нойр хоолоо умартан, төгөлдөр хуурын манаач боллоо. Миний ижий гэсэн уянгалаг сайхан эгшиг 35 дугаар өрөө төдийгүй гудамж талбайгаар хадлаа. 

	 

	Монголын үзэсгэлэнт саран гоо

	Намайг төрүүлсэн эжий 

	Яруу сайхан эгшгээрээ

	Бөн бөн бүүвэйлсэн эжий... 

	 

	гэсэн ая эгшиг амнаас биш зүрхнээс, салхиар биш сэтгэлээр түгж байлаа. Ээжийн тухай энэ яруу тунгалаг дууг Ж. Шараа зохиож, Б. Зангад амьдрууллаа. Бид энэ дуутай жаргал зовлонгоо хуваан найран дээр дуулж, наадам дээр уйлж үзсэн. Тэр дуунд Д. Нацагдоржийн ээж ч бий. Шараагийн залуу сайхан ижий Лянхуа ч мөн оршоо. Юу гэмээр юм дээ, зүрхний дуу гэмээр юм уу даа. 

	Хөгжмийн зохиолч Ж. Шараагийн дууг зөвхөн Зангад дуулаад байсангүй. “Дэлгэрхэн дэлхий”-г гавьяат жүжигчин Оросоо, “Амар түвшин”-гий нь дуучин Адарсүрэн, “Мөрөөдөл”-ийг ардын жүжигчин Түмэндэмбэрэл дуулж тайзнаа мөнх амьдруулсан жишээтэй. Улсын гавьяат жүжигчин А. Загдсүрэн, Н. Отгон, Д. Тунгалаг нар ч олон дууг нь дуулсан. Ийм гандан бууршгүй зуу гаруй дуутай, 50 гаруй дан хөгжмийн зохиолтой хөгжмийн зохиолч хэр олон байдаг юм бол?! Лав л Шараа.

	 

	IV. ЭЛЖ ЭЭНЭГШДЭГ ХОРВОО

	Хөөрхөн үрсээ сэрээж, аав ээж, эмээ өвөө бидэндээ тэр өдрийн урам жаргал хоёр хайрладаг нэгэн дуу бий. Монголын радиогийн хүүхдийн нэвтрүүлгийн өглөөний мэндийн дуудлага “Гэгээн өглөө сайн байна уу?” дуу бидний сэтгэл зүрхэнд уяатай байдаг. Дууны шүлгийн нэрт мастерын нэг Д. Батсүрэн үгийг нь урлаж, Ж. Шараа аялгууг зохиосон энэ дуу хорь гаруй жил радиогоор хангинаж Шараа бол уянгын ая зохиогч төдийгүй хүүхдийн дууны нэрт уран бүтээлч гэдгийг бидэнд хэлж өгсөөр байдаг билээ. Ганц энэ ч биш хөгжмийн зохиолч, багш хүний хувьд “Миний хөөрхөн дүү”, “Долоон нас” зэрэг дууг нь цэцэрлэг яслийн насны бүх хүүхэд дуулдаг. Энэ дуугүйгээр хүүхдийн концерт бүтэж байсныг би лав мэдэхгүй юм. Хөгжмийн зохиолч Ж. Шарааг зөвхөн нийтийн дууны их мастер гэж ойлговол, төө сөөм дутуу үнэлэлт болох байх. Хийл, төгөлдөр хуурт зориулан “Монгол аялгуу”, “Элегия”, “Цоглог аяз”, “Бүүвэйн дуу” зэрэг олон арван бүтээлээ туурвисан юм. Эдгээр бүтээлийг нь гадаад дотоодын олон хөгжимчин тоглосон нь бий. 1971 онд ардын хувьсгалын 50 жилийн ойд зориулсан уран бүтээлийн уралдаанд бичсэн “Эх орны уянга” бэсрэг симфони нь тэргүүн байр эзэлж, монголын хөгжмийн урлагийн санд үнэтэй хувь нэмэр оруулж билээ. Гурван ангитай хийлийн концерт, чавхдаст найрал хөгжмийн концерт, “Уянгын дуулал” симфони, хүүхдийн симфони зэрэг олон арван бүтээл нь өргөн олны талархал хүлээсэн билээ. Шараа багштай саяхан уулзлаа. Алтан овооныхоо тухай хөгжим бичиж суухад нь таарчээ. 

	— Алив тоглооч гэсэн чинь хөгжмийн товчлуур дээгүүр арван хуруу нь яралзан гүйв. Дарьганга гэж тансаг сайхан нутаг бий. Дунд нь гурван бүслүүр замтай, гурван тахилга овоотой домогт Алтан овоо сүндэрлэж байгаа. Нурман чулуун овоо, алтан суварга, түмэн өнгийн хадаг хиур, бүсгүйчүүд хормойн замаар тойрч, эрчүүд өгсүүр замаар нь зүтгэж байгаа дүр зураг нүднээ бууна. Алтан овооны омголон хүлэг хангинан янцгаах шиг санагдана. Тэгээд Шараа ийнхүү хуучиллаа. 

	— Би Сүхбаатар аймгийн, дуу хууртай ард түмний хүү. Манай нутагт айл болгон хууртай, лимбэтэй, буусан хүн болгон уртын дуу уянгалуулж мордоно. Тийм ард түмний хэвлийд нь ирж, хөдсөнд нь өлгийдүүлсэн болохоор дуу хууртай явъя гэж бодсон юм. Дарьганга нутгийн гурван онгон Ганга нуурын тухай дуу хийсэн. Алтан овооныхоо тухай дуу хийж байна. Шилийн богдынхоо тухай дуу хийнэ. Ингээд онгон шүтээн болсон энэ гурвынхаа тухай цуврал дуутай болох юм гэж нутаг усныхаа тухай дурсан хуучилж билээ. Тэрээр цааш нь: Миний ганцхан бахархдаг зүйл бий. Өөрийгөө би хамгийн азтай хүн гэж боддог. Монголын урлаг соёлын одод болсон. С. Гончигсумлаа, Л. Мөрдорж, Б. Дамдинсүрэн, Э. Чойдог, Д. Лувсаншарав, Г. Цэрэндорж, Г. Хайдав нарын зэрэг хүмүүстэй нэгэн үед амьдарч, тэднээсээ сурч Г. Цэрэндорж багшаараа хөдөлмөрийн дэвтрээ нээлгэж хүртэл байсан маань олдошгүй хувь заяа гэж боддог. Амьдралд хөл тавьснаас эхлээд, алдаж оносон бүх үеүд маань эдэнтэй холбоотой. Нөмөртэй бол уул, нөөлөгтэй бол гал гэмээр багш нарынхаа ачаар өдий зэрэгтэй явна гэж хөгжмийн коллежийн багш, хөгжмийн зохиолч Жамбалын Шараа хуучилж билээ. Дорноос өрнийг хүртэл дуу нь хадаж, дотор сэтгэлд ая эгшиг нь уяатай явдаг энэ хүн зуугийн талыг насалсан ч зузаан зузаан бүтээлээ өрж туурвисаар завгүй л явна. Ахмад хуурч Луниагийн Гомбожав гуайн хөгшин хүрээний урд бүүргэн дээр лимбэ үлээн айл саахалтынхыг уяруулж явсан жаал хүү өнөөдөр Нийслэлийн 12 дугаар хорооллын тэр нэгэн өрөөнд халамжит ханиараа цайныхаа дээжийг аягалуулж, үр хүүхдээ бужигнуулсан өнөр өтгөн өрхийн тэргүүн болжээ. Өнөө жил Алтан овооныхоо тахилгад очих санаатай. Гомбожав гуай маань амьд сэрүүн байдаг болов уу. Нэлээд хэдэн жилийн өмнө Шараа хүүтэйгээ нэг уулзах юм сан гэдэг байсан гэнэ билээ. Дуунд дуртай болгосон тэр буянтай буурлынхаа өвөр дээр сууж, хуураа нэг татах сан. Хүүгийнхээ дууг аав ээж хоёр минь дуулдаггүй юмаа гэхэд Асгатынхан маань сонсогдоо гэлээ. Хөгжмийн зохиолч Жамбалын Шарааг авьяасын тэнгэр ивээж, Алтан овоо нь түшиж явна. 

	“Улаанбаатар” сонин. 1994 он

	Ж. Гомбожав “Асгатынхан” УБ., 2005

	Ж. Шараа“Дуугаар дүүрдэг хорвоо” УБ., 2006

	 


Ш. Содномжамц : ХАР УС НУУРЫН ШАГШУУРГЫГ ЗОХИОСОН “ХАЧИН ХҮН”

	Түүнийг таньж мэдэх нэг нь “Шараа их хачин хүн шүү” гэцгээнэ. Яагаад гэхлээр архи амсахгүй, тамхи татахгүй, ажил гэр хоёроос холдохгүй сонин хүн гэх юм. Бас зарим нэг нь ажлын хэнхэгтэй, зожиг амьтан, дотуур тамиртай гэх нь ч бий. Ерөөс хүн гэдэг өөрийн сэтгэлд нийцээгүй, таагүй бүхэндээ юу ч гэж нэр хоч өгч, цол гуншин хайрлаж чаддаг ааш муутай амьтас билээ. Харин албан тушаалтны ар өврөөр гүйж, ая тал засаж, архи тамхи амсаж, дагаж дарвисан нэг нь авьяас мөчид атлаа алдар хүндийг хүртдэг цаг байсан нь үнэн. Шараа угийн тийм зангүй болохоор чиг зорилгоо л бодож, хүч хөдөлмөр, сэтгэл зүрхээ уудалж явсан аж. Түүнтэй ярилцаж суухад “Угаас хөдөлмөрч, шулуун шударга, хүнд муу санах, ашиг хонжоо хайх, алдар нэр горилох илүү дутуу зангүйдээ л цагийн аяс, хүний ааш араншнаас болоод хийсэн бүтээснээ үнэлүүлж чадалгүй өдий хүрч дээ” гэсэн бодол төрж байлаа. Арга ядсандаа л Мөрдорж багш нь “Цаг үе нь ийм болж шүү дээ. Чи цаад хэдийнхээ арга эвийг олж, ганц нэг хундага юм амсаж, дагаж нийлж явах юм биш үү” гэж байх вэ. Гэвч ард түмэн Жамбалын Шарааг уран бүтээлээр нь андахгүй. Монголын хөгжмийн урлаг, нийтийн дууны урын санд тэр бээр өөрийн гэсэн дуу хоолойтой. 

	Шарааг сумын бага сургуульд байхад нь клубийн эрхлэгч Буд гэж сайн лимбэчин өвгөн битүү үлээхийг анх сургажээ. Дараа нь морин хуур зааж өгсөн аж. Дөрөвдүгээр ангиа онц төгссөн жаал хүү офицерын сургуульд хуваарилагдан нийслэлд ирэхдээ авч ирсэн хөрөнгө гэвэл утаа суусан морин хуур, унинд хагссан хулсан лимбэ. Хүн танихгүй, газар мэдэхгүй их хөлийн хот газар гадуур ч явж чадахгүй дэмий л хуураа хөрөөдөж, лимбээ гонгинуулж сургууль эхлэхийг хүлээж уйдсан түүнийг хамар хашаанд нь суудаг соёлын гавьяат зүтгэлтэн Л. Цэнд-Очир гуай ажиж мэдээд эгчийг нь ятгаж байж хөгжим, драмын дунд сургуульд хөтөлж оруулсан гэдэг. Шараагийн уран бүтээлийн зам ингэж эхэлжээ. 

	Дөрвөн жилийн дараа Уралын хөгжмийн дээд сургуульд орж суралцан 1961 онд гадаадад хийлийн мэргэжлээр дээд сургууль төгссөн анхны мэргэжилтний диплом өвөрлөж иржээ. Манай ихэнх хөгжмийн зохиолч анхны уран бүтээлээ дуугаар эхэлсэн бол Шараа дан хөгжмөөр эхэлсэн аж. Тэр бээр оюутан ахуйдаа “Монгол аялгуу” нэртэй хийлийн гоцлол бичиж улсын шалгалтаа өгсөн нь өндөр үнэлэгдэж Н. А. Шварц багш нь Свердловскийн радиод бичүүлснийг хожим манай радиогийн урын санд авсан гэдэг. 

	1960-аад он бол монголын нийтийн уянгын дууны алтан үе байв. С. Гончигсумлаа, Л. Мөрдорж, Лха. Дорж, Д. Лувсаншарав, Г. Дарамзагд, Т. Чимиддорж, Д. Мяасүрэн гээд манай хөгжмийн ланжгарууд энэ үеийг эзлэн бүтээл туурвил нь цэцэглэж байсан цаг. Эдний толгой дээр цахиур хагалж гарч ирсэн уран бүтээлч бол Ж. Шараа юм. 

	Үнэхээр энэ үед хөгжим бүжгийн дунд сургуулийн багш Шараа ая зохиож, Зангад дуулж ёстой л “цэл залуу насны гал дөлөөр бадарч”, дуу хуурт дуртай зон олныхоо сэтгэлийг баясгаж байлаа. Тэр үеийн сонсогч залуусын сэтгэлийг булгилуулж байсан “Хавар ирлээ шүү, Хүүхнүүд ээ”, “Миний ээж”, “Хар ус нуурын шагшуурга”, “Дуучин болов оо, би”, “Сартай шөнийн дуу” нь одоо ч үе үеийнхний дуртай дуу болон дуулагдсаар авай. Тиймээс ч Шарааг яруу найрагч Д. Нацагдорж, Б. Явуухулан нарын тансаг уянгыг нийтийн дууны урлагт оруулж ирсэн хүн гэж хөгжим судлаачид үнэлсэн байдаг. Тэр бээр “Хар ус нуурын шагшуурга” дуугаараа монголын хөгжмийн урлагт шинэчлэл хийсэн гэдэг. 

	— 1961 онд Монголын залуучууд оюутны хоёрдугаар их наадамд зориулсан уран бүтээлийн уралдаан дүгнэж байсан цаг. Шараагийн “Хар ус нуурын шагшуурга”-г Зангад дуулаад орхисон чинь хэмжээ, хэмнэл нь солигдоод нэг л биш болоод явчихлаа. Зохиолч нь тэгж бичив үү, дуучин нь тэгж дуулав уу гэдгийг мэдэхийн тулд нотыг нь бичүүлж шалгасан. Тэгэхэд хэмнэл нь солигдсон боловч үгийн утгыг яв цав илэрхийлээд зогсоогүй манайд тогтсон нэг хэмт загварыг эвдэж шинэчлэл хийсэн байлаа гэж ардын жүжигчин, хөгжмийн зохиолч С. Гончигсумлаа дурссан байдаг. 

	— “Хар ус нуурын шагшуурга”-г концертод дуулсны дараа их наадмын хүлээн авалт дээр Явуухулан сэтгэл нь хөөрсөн бололтой “Энэ бол хэзээ ч давтагдашгүй бүтээл” гэж оросоор хэлээд Шараа бид хоёртой хундага тулгаж байж билээ гэж Б. Зангад гуай хуучилж байсан. 

	Д. Нацагдоржийн “Миний эжий” хэмээх олны мэдэх дөрвөн мөртөд урьд нь Д. Лувсаншарав, С. Цоодол нарын гурван хөгжмийн зохиолч ая хийжээ. 1963 онд Шараа уг шүлэгт ая хийснийг Зангад дуулж олонд хүргэсэн. Энэ дууг монголын эхчүүд, бүсгүйчүүдэд босгосон хөгжмөн хөшөө гэж нэрлэсэн нь бий. Өнчин хүн дуучин байдаг гэдэг. Ямар боловч Шараа наймхан настайд нь ертөнцийн мөнх бусыг дагаж одсон хөөрхий ээжээ дурсан байж энэ дууг бичжээ. “Эжий минь Лянхуа гэж сайхан ч нэртэй, сайхан ч хүн байсан. Зангад маань бас өнчин хүн. Бид хоёрын сэтгэлийн үзүүр энэ дуунд үнэхээр нийлсэн дээ” гэж Шараа гуай өгүүлж билээ. 

	Шараа бусдын эрхшээлд орох дургүй, зориуд ая зохиохыг огт боддоггүй, онгод дагаж өөрөө ирсэн аялгууг л буулгахыг хичээдэг онцлогтой уран бүтээлч. Тэр бээр олонх дуугаа бэлэн шүлэгт тааруулж бичээгүй, эхлээд аяа зохиож дараа нь түүндээ тохирох үгийг захиалж бичүүлсэн байдаг. Хорь гаруй жил хүүхэд багачуудыг маань өглөө бүр нойрноос нь сэрээсэн “Гэгээн өглөө сайн байна уу?” дууныхаа аяыг зохиогоод радиогийн редактор Д. Батсүрэнд санаагаа хэлэхэд маргааш өглөө нь үгээ бэлэн болгоод авчирч өгчээ. Тэр дор нь хөгжим бүжгийн дунд сургуулийн сурагч Наранцэцэгээр дуулуулж радиогийн “Өглөөний мэнд” нэвтрүүлгийн сүлд дуулал болгосон аж. Харин сарын дараа “Утга зохиол урлаг” сонинд эл дууны тухай шүүмж нийтлэгдэж “Замын голоор алхалсан цагдаа ахтайгаа мэндэлсэн мөртөө зайгүй хөдөлмөрөөр төл бойжуулсан малчидтайгаа яагаад мэндэлдэггүй билээ” гэснээс санаа авч, 

	 

	Түмэн төлөөр арвижсан

	Буман сүргүүд сайн байна уу?

	Баян талдаа цэнгэлтэй 

	Баатар малчин сайн байна уу?

	 

	гэсэн бадаг нэмсэн гэдэг. 

	Түүний дан хөгжмийн зохиолд ч шинэ сэргэг зүйл их бий. Ардын хувьсгалын 50 жилийн ойн улсын уралдаанд тэргүүн байр эзэлсэн “Эх орны уянга” чавхдаст найрал хөгжмийн зохиол (симфонетта)-оо олон хоолойн ухаанд тулгуурлан бүтээсэн нь манай хөгжмийн урлагт цоо шинэ төрөл болжээ. Ж. Шараа симфони уран сэтгэмж, симфони дүрслэл, симфони чуулбар, хийлийн концерт, хүүхдийн симфони гээд том хэлбэрийн хөгжмийн зохиол 50 гаруйг туурвижээ. Бас дууны дөрвөн түүвэр хэвлүүлж, нийтийн болон хүүхдийн 100 гаруй дуу, жүжиг, бүжгийн арваад хөгжим бичжээ. “Хөгжмийн аяз” бүтээл нь Москвагийн радиогийн алтан санд хадгалагдаж буй аж. 1993 онд чавхдаст найрал хөгжимд зориулж бичсэн монголд анхных болох “Уянгын дуулал” симфонио хөрөнгө мөнгөгүйн гачлангаас болоод одоо болтол тоглуулж чадаагүй явна. Авьяастай хүн хаана байна, тэнд үр өгөөж нь дэлгэрч байдаг. Бас дуу, дуучин хоёр амин сүнстэй. Дуу нь дуучнаа төрүүлдэг гэдэг. Тухайлбал Шараагийн дууг дуулж ирсэн Зангад, Оросоо, Түмэндэмбэрэл, Загдсүрэн, Отгон, Тунгалаг, Найдалмаа нар ардын болон гавьяат цол хүртэж, одоо ч дуулсаар л явна шүү дээ. Шараа хүүхдийн ордонд хоёр жил багшлахдаа “Авьяас” гэсэн ардын чуулгатай болгож, ятга, лимбэний хэдэн сайн хүүхдийг хөгжим, бүжгийн дунд сургуульд оруулсан аж. Соёлын яамны томилолтоор Дарханд хоёр жил ажиллахдаа хөгжмийн оройн сургуулийн суурийг тавилцаж, Дуурийн театрын дэргэд дуурийн дуучин бэлтгэх анхны студи байгуулагдахад Уртнасан, Баадайжав, Насанбуян, Гэцэл нарын оюутнуудад хөгжмийн цагаан толгой зааж байжээ. Тиймээс түүнийг багшаа гэж бахархан дурсах шавь нь олон. Шараа ч өөрийгөө их азтай хүн гэдэг. Учир нь Гончигсумлаа, Цэрэндорж, Мөрдорж, Чойдог, Дамдинсүрэн, Лувсаншарав гээд томчууд түүнд багшилж байв. Бас Дарамзагд, Лха. Дорж нартай ойр дотно байж, дуугаа үзүүлж зөвлөгөө авч явжээ. Л. Мөрдорж гуайн жинхэнэ гарын шавь нь юм. Тиймдээ ч тэр үү “Шараа нэг юм хүртчихвэл миний санаа амрах нь тэр. Ийм авьяастай хүн хөдөлмөрөө үнэлүүлж чадаагүй яваад би харамсдаг” гэж тэр бээр ярьсан байдаг. Үнэндээ оюуны бүтээлийн үнэ цэн гэж манайд даан ч алга. Төрийн сүлд дуулал зохиосон Л. Мөрдорж гуай салга өвгөн болж, амьдрахын эрхээр гурван өрөөгөө багасган, төгөлдөр хуураа зараад тарчиг дорой амьдарч байна. Төрийн соёрхолт, ардын жүжигчин Г. Намсрайжав агсныг 60 насны нь ойгоор соёлын тэргүүний ажилтан цол, тэмдгээр шагнахад “Би чинь одоо л тэргүүний хүн болоод байна шүү дээ” гээд хошигнож байсан гэнэ лээ. Өнгөрсөн онд Ж. Шараагийн уран бүтээлийн тайлан тоглолт болоход түүнд Соёлын яам энэ “өндөр шагналаа” хайрлажээ. Н. Энхбаяр сайд залуу хүн болохоор үзэгч олноос их л ичиж зовсон янзтай уг шагналыг гардуулсан гэдэг. Ийм том уран бүтээлчид өдий болтол өгөөгүй байсан Соёлын тэргүүний ажилтны тэмдгийг гардуулж өгсөн нь Н. Энхбаяр сайдын хувьд аз завшаан ч байж мэднэ. 

	“Би дөрвөн сайхан хүүтэй, нэг сайхан эхнэртэй, баян хүн” гэж Шараа ярьдаг. Үнэхээр тэднийх баян айл. Эрдэм номтой, төлөв даруу дөрвөн сайхан хүүтэй айлыг баян гэлгүй яах вэ. Ууган хүү Одонтөр нь МУИС-ийг ангийнхнаасаа нэг жилийн өмнө Д. Сүхбаатарын нэрэмжит цалинтай төгсөж, магистр болоод УБИС-д багшилж, энэ жилээс аспирантурт суралцахаар болжээ. Монгол хэл шинжлэлийн маш чухал тайлбар толь зохиосон авч хэвлүүлэх хөрөнгө олдохгүй урам муутай яваа гэнэ. Удаах хүү Ундраабаатар нь Хөрөнгийн биржид ажилладаг. ТИС-ийг онц төгссөн. “Залуу удирдагч” сангийн анхны шагналтан юм. Хоёр бага нь оюутан, дунд сургуулийн сурагч. Эхнэр Л. Дарьсүрэн нь хэл, уран зохиолын багш. Шараа ажил, уран бүтээлээ зэрэг амжуулж, анх хаалгыг нь татсан хөгжим бүжгийн сургуульдаа гучаад жил багшилж байгаа аж. Жаахан шаргын нутгийн Жамбалын Шараа гэж “Хар ус нуурын шагшуурга”-г зохиосон ийм нэгэн “хачин” хүн бий. 

	 

	“Ардын эрх” сонин. 1996. 09. 21. ¹136. 

	Ж. Шараа “Дуугаар дүүрдэг хорвоо” УБ., 2006

	Ш. Содномжамц “Хүмүүн заяа” УБ., 2012

	 


А. Баатар : БҮХ МОНГОЛ БҮСГҮЙЧҮҮДЭД “ХАВАР ИРЛЭЭ ШҮҮ, ХҮҮХНҮҮД ЭЭ” ДУУГ ЗОРИУЛЖЭЭ

	Монголын үзэсгэлэнт саран гоо

	Намайг төрүүлсэн эжий

	Яруу сайхан эгшгээрээ

	Бөн бөн бүүвэйлсэн эжий

	 

	Зөөлөн цагаан гараараа

	Хөдөлгөн өсгөсөн эжий

	Зүйтэй уран үгсээрээ 

	Сурган хүмүүжүүлсэн эжий

	 

	хэмээх алдарт шүлэгт гурван хөгжмийн зохиолч ая хийжээ. Тэд бол хөдөлмөрийн баатар, ардын жүжигчин Д. Лувсаншарав, улсын гавьяат жүжигчин, алдарт уртын дууч С. Цоодол, урлагийн гавьяат зүтгэлтэн Ж. Шараа нар юм. Гэвч он цагийн хатуу шалгуурыг зөвхөн хөгжмийн зохиолч Жамбалын Шараагийн хийсэн ая давж гаран, ард түмний дунд түгэн дэлгэрчээ. Хоёр том хүн ая хийсэн байлаа ч 1963 онд Ж. Шараа зориглон барьж энэ алдарт шүлэгт ая зохиосон аж. Шүлэг нь дэндүү нийцсэн төдийгүй ээжийгээ гэх хүүгийн хайр л энэ шүлэгт ая хийх зориг зүрхийг хайрласан гэж тэр ярьдаг. 

	Хөгжмийн зохиолч Шарааг наймхан настай байхад ээж нь нас нөгчжээ. 

	— Миний ээж энэ шүлэгт гардаг шиг л тийм сайхан ээж байсан юм. Эжий минь сайхан ч хүн, сайхан ч нэртэй хүн байлаа. Нэрийг нь Лянхуа гэдэг байлаа. Энэ дуу бол миний ээждээ босгосон сэтгэлийн хөшөө гэж Шараа зохиолч хэлсэн. Эхийн тухай ийм сайхан мөнхийн хөшөө босгосон тэр бээр дараа нь хүүхэд багачуудад зориулсан бас нэгэн сайхан дуу бүтээсэн юм. Энэ бол:

	 

	Намайг дуудаж сэрээсэн

	Гэгээн өглөө сайн байна уу?

	Нарны гэрэлд гялалзсан 

	Гэгээвч цонхнууд сайн байна уу?

	Энхрий хайраар ивээсэн

	Ээжээ ааваа сайн байна уу?

	 

	гэж эхэлдэг “Гэгээн өглөө сайн байна уу?” хэмээх дуу билээ. Өдгөө энэ дуу гуч гаруй жил дуулагдаж байгаа ба анх Наранцэцэг гэдэг дуучин охин дуулж олны сэтгэлд шингээжээ. Энэ дуу нэгэн үе өглөө бүр радиогоор цангинаж, хүүхэд багачуудыг нойрноос нь дуудаж сэрээдэг өглөөний сүлд дуу байсан гэхэд хилсдэхгүй. Хөгжмийн зохиолч Ж. Шараа эхчүүд, хүүхдийн дуунаас гадна Монголын сайхан бүсгүйчүүд болон гэгээн хайр дурлал, эх нутаг, онгон байгалийнхаа тухай олон сайхан дуу зохиосон. Үүнд “Хар ус нуурын шагшуурга”, “Чиний минь хайр”, “Хавар ирлээ шүү, Хүүхнүүд ээ” зэрэг дуун эгшиглэнгүүд юм. Эдгээрээс “Хавар ирлээ шүү, Хүүхнүүд ээ”, “Хар ус нуурын шагшуурга” нь мөнхийн бүтээлүүд болов. “Хар ус нуурын шагшуурга” дууг сонсчхоод шүлгийг бичсэн сод найрагч Б. Явуухулан “Энэ бол хэзээ ч давтагдахгүй гойд бүтээл боллоо” гэж өөрийн эрхгүй дуу алдсан бол “Хавар ирлээ шүү, Хүүхнүүд ээ” дууг анх дуулсан Ардын жүжигчин Б. Зангад “Энэ дууг хаврын дуу ч гэж болно. Сайхан монгол хүүхнүүдийн тухай дуу ч гэж болно” хэмээсэн юм. 

	 

	“Хань” сонин. 2001 он

	Ж. Шараа “Дуугаар дүүрдэг хорвоо” УБ., 2006

	 


Бадамжавын Батжаргал, Цогзолын Нацагдорж : Ж. ШАРААГИЙН “ЭХ ОРНЫ УЯНГА” НОМЫН ТУХАЙ

	 

	Хөгжим судлаач, доктор Бадамжавын Батжаргал

	Төрийн шагналт, хөгжмийн зохиолч Цогзолын Нацагдорж

	 

	Монгол Улсын Урлагийн гавьяат зүтгэлтэн, хөгжмийн зохиолч Жамбалын Шараа (1938) манай хөгжмийн соёлын түүхийн “зохиогч”-той хөгжмийн үеийн томоохон төлөөлөгчийн тоонд зүй ёсоор багтана. Тэрээр Монголын хөгжмийн мэргэжлийн дэг сургууль бүрэлдэн буй болох түүхэн үйл явцыг өөрийн хөгжмөн бичлэгээр туулж, “их аваргуудын” хамт “Шараа”-гийн гэсэн ая эгшгийн хувилбарыг бүтээж улмаар монголын нийтийн “шинэ” уянгын дууны нэрт мастер болсон юм. 

	XXI зууны босгон дээр Шараа багш маань дууныхаа цоморлогийг дуунуудаасаа сорчлон багцалж, дууч түмэндээ толилуулсан нь энэ буй. Хөгжим бүжгийн сургуульд багахаан байхад минь төв цэмцгэр, хатуу зарчимч, үнэний төлөө чиг зогсогч нэгэн байж, хөгжмийн сонсгол хөгжүүлэх дадал хичээл орж, хөгжмийн онолын цагаан толгойг сурагчдад цэгц журамтай олгодог багш байсныг, түүнчлэн ахлах ангид дэвшсэн хойноо манай хөгжмийн том зохиолч гэдгийг нь мэдэж билээ. Дараа нь багштайгаа хөгжмийн зохиолчдыг нэгтгэсэн их бүлд багтан, сүүлдээ бараг багшийгаа даргалах эрх бүхий гишүүн нь болсон ч дотроо эмээж, хүндэлсээр байдаг билээ. 

	Дарьганга дархнуудын чамин хийц, Галшарын хурц удам, Шилийн богдын сүр бараа, Ганга нуурын өвөрмөц тогтол эд бүхэн Шараа багшийн маань дуу хуурын ая хөгийн үндэс болж байдгийг зориуд тэмдэглэх нь зүйтэй санагдана. 

	Дээр өгүүлсэнчлэн “шинэ” уянгын дууны өвөрмөц төрлийг буй болгож чадсан хөгжмийн зохиолч маань 1960-аад оноос бүтээл туурвилаа эхэлж өнөөдрийн Монгол Улсын Ардын жүжигчин Б. Зангадаар олон дуугаа дуулуулсан байдаг. 1962 онд “Хавар ирлээ шүү, Хүүхнүүд ээ” гэдэг дууг Шараа багш маань зохиож, Зангад гуай дуулснаар “Шараа-Зангадын” өнөөдрийн хэлээр энэ хоёр уран бүтээлчийн хит дууны үе эхэлсэн гэж хэлж болно. 

	“Чиний минь хайр”, “Миний ээж”, “Хар ус нуурын шагшуурга” зэрэг дууг нь бараг л хүн болгон аялж, “Гэгээн өглөө сайн байна уу?” хүүхдийн дуу нь өглөө бүр орон даяар радиогоор эгшиглэж зөвхөн хүүхэд багачууд төдийгүй түмэн олон маань гэгээн өглөөтэйгөө золгодог байсан нь саяхан саан. 

	Д. Нацагдорж “Миний ээж”, Б. Явуухулан “Хар ус нуурын шагшуурга”, “Сартай шөнийн дуу”, Ж. Бадраа “Мөрөөсөл”, “Хослох заяа”, Ч. Чимид “Би монгол хүн”, Л. Чойжилсүрэн “Чамайгаа үгүйлнэ”, Д. Батсүрэн “Дэлгэрхэн дэлхий”, “Амар түвшин”, “Гэгээн өглөө сайн байна уу?”, Д. Нямсүрэн “Долоон нас”, Б. Хаянхярваа “Хавар ирлээ шүү, Хүүхнүүд ээ” зэрэг манай нэрт найрагчдын шүлэгт хөгжмийн зохиолчийн маань туурвисан уянга төгөлдөр, шинэ соргог ая дан бүхий дууны бүтээл туурвил нь үе үеийн сонсогчдын сонорыг мялааж, сэтгэлийг баясган байх болно гэдгийг эрхэмлэн тэмдэглэсүү. 

	Ж. Шараа“Эх орны уянга” УБ., 2003

	Ж. Шараа “Дуугаар дүүрдэг хорвоо” УБ., 2006

	 


Жамбын Гомбожав : МОНГОЛ УЛСЫН УРЛАГИЙН ГАВЬЯАТ ЗҮТГЭЛТЭН ЖАМБАЛЫН ШАРАА

	Ж. Шараа 1938 онд Сүхбаатар аймгийн Асгат суманд төржээ. 1948-1952 онд Асгат сумын бага сургууль, 1952-1955 онд Улаанбаатар хотын театр хөгжийн дунд сургуулийг хийл хөгжийн мэргэжлээр төгссөн. 1955-1961 онд ЗХУ-ын Свердловск хотын М. П. Мусоргскийн нэрэмжит Уралын хөгжмийн дээд сургуулийн хийл хөгжмийн анги, 1968-1973 онд Улсын багшийн дээд сургуулийн хөгжмийн зохиолчийн ангийг тус тус суралцаж төгссөн. Москва хотын бүжгийн дунд сургуульд багш, 1975-1977 онд МҮЭ-ийн соёлын төв ордонд уран сайхны удирдагч, 1981-1984 онд Дархан хотын хөгжмийн сургуулийн хичээлийн эрхлэгч, 1986-1988 онд Монголын пионерын ордны уран сайхны удирдагч, 1990 оноос Улаанбаатар хотын хөгжмийн коллежийн багш зэрэг ажлыг хийж байжээ. 

	Ж. Шараа Монгол улсын соёлын тэргүүний ажилтан, Монголын хөгжмийн зохиолчдын эвлэлийн гишүүн, Монгол улсын Урлагийн гавьяат зүтгэлтэн, 1991 онд хөдөлмөрийн гавьяаны улаан тугийн одонгоор шагнагджээ. Хөгжим судлаач, доктор Бадамжавын Батжаргал, Төрийн шагналт, хөгжмийн зохиолч Цогзолын Нацагдорж нар “Эх орны уянга” дууны цоморлог номын оршилд “Монгол улсын урлагийн гавьяат зүтгэлтэн, хөгжмийн зохиолч Жамбалын Шараа манай хөгжмийн соёлын түүхийн “зохиогч”-той хөгжмийн үеийн томоохон төлөөлөгчийн тоонд зүй ёсоор багтана. Тэрээр монголын хөгжмийн мэргэжлийн дэг сургууль бүрэлдэн бий болох түүхэн үйл явцыг өөрийн хөгжмөн бичлэгээр туулж, “их аваргууд”-ын хамт “Шараа”-гийн гэсэн ая эгшгийн хувилбарыг бүтээж улмаар монголын нийтийн “шинэ” уянгын дууны нэрт мастер болсон юм” гэж өндрөөр үнэлсэн байна. 

	Ж. Шараагийн гэргий Зана овогт Лувсандоржийн Дарьсүрэн. Ховд аймгийн Дарви сумын харьяат. Улсын багшийн дээд сургууль төгссөн. Монгол хэл, уран зохиолын багш. Тэднийх дөрвөн хүүтэй. Том хүү Ш. Одонтөр нь МУИС, ОУХДС төгссөн. Дараачийн хүү Ундраабаатар нь Техникийн их сургууль төгссөн. Гурав дахь хүү Ш. Эрдэнэтөр нь Улсын багшийн их сургууль төгссөн. Отгон хүү Ш. Баттөр нь мөн УБИС төгссөн. Хэлбичгийн ухааны доктор (Ph. D)хүн. 

	Ж. Гомбожав “Асгатынхан” УБ., 2005

	Ж. Шараа “Дуугаар дүүрдэг хорвоо” УБ., 2006

	 


Б. Ядамсүрэн : СУМЫН СУРГУУЛЬТАЙ НАС ЧАЦУУТАН

	Ж. Шараа бид хоёр бар жилтэй. Хавиргын булаг, Хөлийн нуур, Дэлгэр домбон, Их, бага уул, Асгатын уул, Цагаан булаг, Сүүж, Шүүт, Бөөрийн төв орчмоор багадаа тоглож өссөн. 

	Хурга тугал хариулж бие жижиг болохоор 13-14 нас хүртлээ хурдан морь унаж, цагаан сараар хот айл хэсэж, домбон ёотон, хавсай цуглуулан явдаг байсан. Бид хоёр уулзаагүй 50 жил болсон байх юм. Энэ тухайгаа, багын явдлаа дурсан ярилцав. Анд маань Асгатын бага сургуулиас Урлагийн гавьяат зүтгэлтэн хүртэлх замыг туулж, ажил амьдрал нь өөдрөг, сэтгэл санаа нь ариухан гялалзаж 50 хүрч яваа хүний дүр төрхтэй тэнхлүүн, дүрлэгэр хоёр нүд, өтгөн хар хөмсөг нь яг л багынх шигээ, нарийн ажиглавал үс нь жаахан буурал суусан нь улам ч сайхан харагдаж байлаа. 

	Өөрийнх нь амьдралын замналаас асууж танилцах гэхээр элдвээр цааргалж багын явдлаа ярьж, ялангуяа хурдан морь унаж байснаа бахархан ёстой л онгод нь орж нүүрэнд нь баясал тодорч, нүд нь гал мэт гялалзаж асуух зав гаргалгүй ярьсаар байлаа. Би ч яриаг нь тасалсангүй нэг мэдэхэд 8 цаг ярьсан байлаа. Би хэллээ, Өөрийн чинь талаар бага ч гэсэн ярилцмаар байна гэв. Ж. Шараа хуур, лимбэ тоглож сургасан нутгийн авьяастан Буд, Л. Гомбожав нарынхаа өвдгийг түшин “Өнчин цагаан ботго” дуу хуурдахад аав нь нулимсаа арчин, ах дүү хэдүүлээ мэгшин уйлдаг байснаа хэлээд авлаа. 

	Хүү Ш. Баттөр нь 2006 онд “Дуугаар дүүрдэг хорвоо” номыг эмхэтгэн хэвлүүлснийг гардуулах зуураа хурдан морь унаж байсан тухайгаа хуучиллаа. 1950-1951 оны үед Дарьганга сумын наадамд Асгат сум 5 түрүү авсан тухайгаа Доржпаламын хар азаргыг Ж. Шараа унаж, би их насанд Лувсангийн буган морийг унаж түрүүлснээ хүүрнэлээ. Азарга эмээллээд мордоход Дарьганга сумын Гэлэгийн хар гэдэг азарга уяа сойлго нь таарсан байна, өнөөдөр хоёр азарганы аль нэг нь л түрүүлнэ гэж уяачид ярьж байсныг Шараа маань дурсаад авлаа. 

	Ийнхүү уяачдын хэлснээр Доржпаламын хар азарга түрүүлж, Гэлэгийн хар аман хүзүүдсэн, хар азаргыг наадмын талбай тойруулаад хөлсийг нь авч байхад дараагийнх нь ирж байсан үнэхээр хурдан хүлэг шүү. Алтан овоондоо хурдан морь унаж түрүүлсэн минь миний алсын замыг заасан гэж залбирч явдгаа ярив. Шараагийн тухай бичихдээ ажил хөдөлмөр, амьдралын замналаас дурдахгүй байхын аргагүй билээ гэж надад бодогдов. 

	Ж. Шараа 1985 онд сумынхаа 60 жилийн ойн концертыг найруулж байхад ахынх нь хүү Д. Жамбаагийн саарал азарга шөвгийн гуравт айрагдсаныг миний нэр дээр цоллуулсан мөчид аав ээж элгэн саднаа дурсан нүдний нулимс гарч байснаа дурсав. 

	Ж. Шараа Асгат сумын бага сургуульд (1948-1952) онд суралцаж, хөгжимт драмын сургууль 1952-1955 онд, Уралын хөгжмийн дээд сургуулийг 1955-1961 онд дүүргэж ирээд ХБДС-д багшилжээ. 

	Ж. Шараа: Би ээждээ зориулж ганц дуу хийчихвэл маргааш нь ч хамаагүй үхчихэд гомдолгүй гэж бодож явсан цаг байжээ. Нэг өдөр залуу дуучин Б. Зангад орж ирээд Д. Нацагдоржийн “Монголын үзэсгэлэнт саран гоо намайг төрүүлсэн ээж”-д ая хийгээч гэлээ. Гэнэт муу ээж минь бодогдлоо. Хотны захад суугаад, ээжийг эмчлүүлэхээр ахын авч явсан замыг харуулдаж сууснаа саналаа. Үүрд ээжгүй болсон хүүхэд миний өнчин бор зүрхний мэдрэмжийг дагаад ээжийн тухай дууны ая хойно хойноосоо ороод ирлээ. Зангад дууллаа. 

	С. Гончигсумлаа багш: Ийм дууг Радиогийн фондод бичүүлэхгүй юм бол өөр ямар дуу бичүүлэх юм. 

	Д. Лувсаншарав багш: “Пушкины ганц шүлэгт олон хөгжмийн зохиолчид ая хийсэн юм шүү гэлээ. 

	Би зориг орж энэ дуундаа:

	 

	Алтан дэлхийд нар ганц

	Амьд явахад эх ганц

	 

	гэж ээждээ зориулж үг бичсэн юм. Энэ дуу минь Зангад бид хоёрын ээждээ зориулж босгосон мөнхийн алтан хөшөө болог гэж хэлсэн байдаг. “Хар ус нуурын шагшуурга” дууг сонсчхоод шүлгийг нь бичсэн Б. Явуухулан найрагч: Энэ бол хэзээ ч давтагдашгүй гойд бүтээл боллоо гэж хэлсэн байдаг. 

	“Хар ус нуурын шагшуурга”, “Миний эжий”, “Гэгээн өглөө сайн байна уу?”, “Би монгол хүн” зэрэг 60 гаруй хүүхдийн ба нийтийн дуу, “Эх орны уянга”, “Монгол аялгуу” зэрэг цөөхүүл дан хөгжмийн 40 гаруй бүтээл туурвиж, “Бардам туулай”, “Татьяна” зэрэг бүжиг, жүжгийн 10 шахам хөгжимтэй, ард түмэндээ хэлэх үг, нэрлэх бүтээлтэй уран бүтээлч, Монголын хөгжмийн урлагийн нэрт зүтгэлтэн болтлоо өсөж дэвжжээ. 

	Том хүү Ш. Одонтөр нь “Эх орны уянга” уянгалаг аясаараа хүний сэтгэлийн ертөнц дэх эх орны зургийг аятайхан туурвилаа гэжээ. Ардын хувьсгалын 50 жилийн ойд зориулсан уран бүтээлийн уралдаанд 2-р байр эзлэн тэргүүлжээ. Ж. Шараагийн дууг дуулсан дуучид Ардын жүжигчин Б. Зангад, Гавьяат жүжигчин Оросоо, Ардын жүжигчин Түмэндэмбэрэл, Гавьяат жүжигчин Загдсүрэн, Отгон, Тунгалаг, Найдалмаа нар бүгд ардын болон гавьяат жүжигчин цол хүртсэн нь дуу нь дуучнаа төрүүлдэг гэдэг юутай үнэн болохын тод жишээ мөн. “Эх орны уянга” гэдэг бүтээл нь Монголд анх удаа чавхдаст найрал хөгжимд зориулж бичсэн бие даасан концерт гэж үнэлэгдсэн юм. 

	Б. Зангад дурсамждаа: Шараа маань аливаа ажилд шалмаг шуурхай хүн, түүний энэ байдал нь уран бүтээлүүд дээр нь ажиглагддаг юм гэжээ. Хөгжим судлаач, доктор Б. Батжаргал, Төрийн шагналт, хөгжмийн зохиолч Д. Нацагдорж нар “Эх орны уянга” дууны цоморлог номын өмнөх оршилд: Монгол улсын Урлагийн гавьяат зүтгэлтэн, хөгжмийн зохиолч Ж. Шараа орчин үеийн томоохон төлөөлөгчдийн тоонд зүй ёсоор багтана. Монголын нийгмийн шинэ үеийн уянгын дууны нэрт мастер болсон юм гэж өндрөөр үнэлсэн билээ. Ж. Шараагийн гэргий Зана овогт Лувсандоржийн Дарьсүрэн нь Ховд аймгийн Дарви сумын харьяат. УБДС-ийн Монгол хэл, Уран зохиолын багш мэргэжилтэй. Том хүү Ш. Одонтөр нь МУИС, ОУХДС-ийг дүүргэсэн. Хүү Ш. Ундраабаатар нь ТИС, Ш. Эрдэнэтөр нь УБИС, Ш. Баттөр нь УБИС төгссөн, Хэл бичгийн ухааны доктор хүн юм. 

	 

	Хулсан лимбээ үлээгээд

	Хурга тугалаа хариулаад

	Хуур хөгжмөө дараад

	Хурдан морь унаад

	Хөгжөөн наргиантай бага насаа 

	Хүүрнэн дурсаж бичлээ

	Төгөлдөр хуураа дараад

	Төрийн шагналаа хүртээрэй

	 

	Асгатчуудынхаа өмнөөс, хийж бүтээсэн ажил чинь Төрийн шагнал авах болсон гэж ярилцаж хүүрнэж байгааг дурдахад нэн таатай байна. 

	 

	Б. Ядамсүрэн, Ц. Дамдинсүрэн “Бөөрийн төвөөс сургууль, эмнэлгийн хөгжлийн түүх (1938-2008) эхэлсэн 70 жил” УБ., 2008

	 


Ч. Содномдорж : АЯЛГУУГААР БАЯН, УЯНГААР ЯРУУ

	 

	ХАР УС НУУРЫН ШАГШУУРГА

	Зүүн гэх юм уу, Дорно зүгийн хөгжмийн хоёр том зохиолч миний зүрх сэтгэлд ямагт ойр дөт явсан юм. Аль алинтай нь үерхэж, элгэмсэж, дотносож явсан гэвэл тэрүүн шиг худлаа юм үгүй. Амьд мөртөө үхсэн юм шиг хүмүүн байдаг бол бидний дунд үгүй ч амьдаас амьд юм шиг хүний үрс цөөнгүй. Тэр хоёрын нэг нь Сүхбаатар аймгийн Асгат сумын уугуул, уянгын дууны “хурц арслан” Ж. Шараа, нөгөө нь Дорнод аймгийн Матад сумын харьяат асан Г. Дарамзагд. Энэ хоёр хөгжмийн асгарсан авьяастан нэгэн үед төрж, нэгэн үед амьдарч, сурч бүтээж туурвиж амьдарчээ. Энэ удаа би манай хөгжмийн урлагийн томоохон төлөөлөгч Ж. Шараагийн уран бүтээлийн тухай хөрөглөн бичихийг зорилоо. 

	Яагаад гэвэл Ж. Шараа гуайн насан туршийн хань Л. Дарьсүрэн нь манай Ховд аймгийн Дарви сумын Сутай нутгийн хүн. Монгол хэл уран зохиолын багш. Тэгээд ч тэр юм уу “Хар ус нуурын шагшуурга” хэмээх хамгийн сайхан дууны яруу уянгалаг аялгууг нэрт хөгжмийн зохиолч Ж. Шараа зохиосон. 

	Манай нутаг усанд “Тунгалаг буянт”, “Хар ус нуурын шагшуурга”, “Цэцэг нуурын хөвөө”, “Хар нүдэн нуур”-ыг мэдэхгүй, андахгүй хүмүүс үгүй. Эгшиглэнгээр яруу тунгалаг, уянгаар баян төгөлдөр, урт настай, удаан жаргалтай дуу хуур бол яах аргагүй Дорнын их яруу найрагч, төрийн шагналт, СГЗ Б. Явуухулангийн шүлэг, Монгол улсын урлагийн гавьяат зүтгэлтэн, хөгжмийн нэрт зохиолч Ж. Шараагийн аялгуу, Ардын жүжигчин, алдарт дуучин Б. Зангадын дуулж ард түмнийхээ зүрх сэтгэлд уянгалуулж хүргэсэн, миний нутгийн нүдэн нуурын тухай дуу “Хар ус нуурын шагшуурга” мөнөөс мөн дөг. 

	1963 онд төрсөн энэ дуу 50 шахам жил Монголын ард түмний сэтгэлд уянгалсаар байна. Цаашдаа ч хэдэн зуунд биш юмаа гэхэд хэдэн арван жаранд хүний зүрх сэтгэлд аз жаргал хуруулсаар байх нь дамжиггүй. 

	Ямархан ховор аз заяа хурж, Монголын гурван алдартан, гурван суут хүмүүс хамтарч энэ сайхан дууг зохиосон юм бэ? Хэрэв чингээгүй сэн бол Монголын дууны яруу найраг хольцоо нь үгүй шижир алтны үртэс шиг нэг сайхан шүлгээр дутаж, Монголын хөгжмийн урлагийн хөх тэнгэрт цолмон шиг гялалзах нэгэн гэрэлт одоор гуцуу байж, Монголын ард түмний зүрх сэтгэл эгшиглэнгээр яруу тансаг, уянгаар баян төгөлдөр нэгэн сайхан дуугаар өнчрөх байсан шүү. 

	 

	Хар ус нуурын шагшуурга

	Намрын салхинд исгэрнэ. 

	Харахад нэг л уйтгартай

	Намс намс бөхөлзөнө. 

	 

	Нүдэнд торох бараагүй

	Нуурын ус цэнхэртэнэ. 

	Нүцгэн уулс чимээгүй

	Өнгөн дээр нь сүүдэртэнэ. 

	 

	Хээлэн үлээх салхи

	Нимгэн мандлыг нь бидэрлэнэ. 

	Зөөлөн исгэрэх шагшуурга

	Хөнгөн уйтгар төрүүлнэ. 

	 

	Намрын сэрүү унахлаар

	Нуурууд ийм байдаг юм уу?

	Хотон шувуудаа явчихлаар

	Хатан Хар-ус уйдаа юу?

	 

	Намрын дунд сарын жихүүн салхи исгэрэн үлээж, зөөлөн салхины түрлэг, аясаар сэтгэл, зүрхэнд хөнгөн уйтгарт бодол сэдрэн амилж, хэн хүний сэтгэлийн уяруулна. Дууг сонсож суухад үнэхээр намар цагт зөөлөн долгис хаялах их нуурын хөвөө, хязгаар хярхагт нимгэн хувцастай зогсоод салхи сөрөн эх нутгийн гоо сайхныг гүн мэдэрч, намуухан исгэрэх зөөлөн салхийг сөрөн алхах шиг санагдана. 

	Яагаад ч юм бэ өндөр ургасан зэгс, хулсны шагшуурга халиуран мөн л уянгатай ч юм шиг шагшуургын чимээ анир сонсогдох нь нүдэнд торох бараагүй хэр нь ээ нутгийн нуурын минь ус хязгаар хярхаггүй цэнхэртэн харагдаж, сэтгэлд өөрийн эрхгүй эмзэглэлийн эргүүлэг унагаж, бас эрх чөлөөний далайд умбуулж, бодол ухаарлын тойрогт живүүлнэ. “Хар ус нуурын шагшуурга” дууны үг, аяны зохицол, уянга аялгууны төгөлдөршил энэ дуунд хэрхэн яв цав нийцсэн талаар Ардын жүжигчин Б. Зангад “Ж. Шараагийн дуу их уянгалаг, үгтэйгээ эерүү, найрамдуу авцалдсан байдаг юм. “Хар ус нуурын шагшуурга” шүлэгт аялгуу зохиохдоо, хэмжээ хэмнэлийг сольж хийсэн нь үгийнхээ утгыг яв цав илэрхийлээд зогсоогүй, дууны ая бичлэгийн нэг хэмт загварыг эвдсэн нэг ёсны нээлт, шинэчлэл болсон юм” гэж ярьж байсан. Яруу найрагч Б. Явуухулангийн эл шүлэг Ж. Шараагийн зохиосон аялгуунд улам алдаршиж, нийтэд түгсэн сайхан дуу хуур болсныг эл ялдамд хэлэх юун. Хэрэв эл шүлэгт Ж. Шараагаас өөр хэн нэгэн хөгжмийн зохиолч, бүр нэртэй авьяастай хөгжмийн зохиолч аялгуу зохиосон бол “Хар ус нуурын шагшуурга” дуу минь эх орны уянгын эгшиглэнгийн “хаан” болж, ард түмний дунд алдаршаа ч билүү, үгүй ч билүү гэж аргагүй надад санагддаг юм. 

	Хөгжмийн нэрт зохиолч, УГЗ Ж. Шараагийн туурвисан бараг л сонгодог гээд хэлчихмээр бүтээлүүдийг дуулж, бас сэтгэлдээ чагнаж сонсож байхад туйлын эрхэм нэг зүйлээр бусад хөгжмийн зохиолчдоос онцгойрон ялгарч, өөрийгөө хэн хүнд төвөггүй таниулдаг билээ. 

	Тэр нь юу вэ хэмээвээс эгшиглэнгийн яруу тунгалагшил, уянгын баян тансаг төгөлдөршил юм. Үүнийг “Хар ус нуурын шагшуурга”, “Миний эжий”, “Би монгол хүн”, “Амар түвшин”, “Хавар ирлээ шүү, Хүүхнүүд ээ”, “Чиний минь хайр”, “Дэлгэрхэн дэлхий”, “Сартай шөнийн дуу”, “Дуучин болов оо, би”, “Би хаана төрөө вэ”, “Ганга нуур” зэрэг олон арван сайхан дуу баталж өгчээ. УБИС-ын багш, урлаг утга зохиол судлаач Ш. Одонтөр “Монгол хүн бүр цээжээр мэдэх “Би монгол хүн” найрагт хийсэн хөгжмийг нь сонсоход дангаараа ийм аялгуу баймаар сэтгэгдэл төрүүлнэ. Учир нь шүлэгтэй шүлэггүй зөвхөн хөгжим нь л гэхэд тэр аяараа яруу найраг” гэж уулга алдсан байсан. Энэ нь хөгжмийн зохиолч Ж. Шараагийн аялгуу хэчнээн цэвэр тунгалаг, хөгжимлөг, даацтай цараатай, уянгалаг нандин тансаг болохыг харуулж байгаа юм. 

	 

	 

	Ж. ШАРАА, Б. ЗАНГАД ХОЁР

	Дуу хуураар, аялгуу эгшиглэнгээр насан турш холбоотой, хөгжим, дуу хуурын орчлонд хоёр биеэ эрж, олж, нээж, ирлэж хурцалж, үерхэж нөхөрлөж, уран бүтээлийн гар, сэтгэл нийлж, ард түмэндээ олон сайхан бүтээл хайрласан хоёр эрхэм бол Ардын жүжигчин Б. Зангад, Урлагийн гавьяат зүтгэлтэн, хөгжмийн нэрт зохиолч Ж. Шараа нар билээ. “Жар далаад онд Зангад бид хоёр хэрдээ “мандаж” явсан юм” гэж Ж. Шараа гуай миний анд нөхөр, ярилцлагын их мастер У. Амарсайхан агсанд 1994 онд ярилцлага өгөхдөө тэсгэлгүй ам алджээ. 

	— Тэр үед та хоёр Монголын дууны урлагт цахиур хагалж, бүр “цоорсон” шүү дээ гэж дөвийлгөн, өдгөөгийн залуусын хэлдгээр бол хошхируулсан байна. Ж. Шараа гуай өөрөө өгүүлрүүн:

	— Анх Зангадтай гадаадын урлагийн дээд сургуульд сурдаг оюутнууд зуны амралтаар нутагтаа ирж концерт тоглоход танилцсан юм. Зангад Чайковскийн Хөгжмийн дээд сургуулийг 1962 онд төгсөж ирээд мөн ХБДС-ийн багш болсон. Бид хоёр 35, 36 гэсэн дугаартай зэргэлдээ өрөөнд байлаа. Хорин хэдтэй гялалзсан залуус. Хийе бүтээе гэсэн хорхой гозгонож, онгод орсон үе байлаа. Б. Хаянхярваагийн шүлгээр “Хавар ирлээ шүү, Хүүхнүүд ээ” дуу хийв. Зангад дуулав. Халуун дотно угтлаа. Урамшаад Д. Намсрайжавын “Чиний минь хайр” үгээр дуу хийв. Бас л удсан ч үгүй одоогийн залуусын ярьдгаар бол хит дуу боллоо. Ингээд хамтын уран бүтээл минь ундарсан. 

	Зангад минь ганц бодлыг минь таасан юм шиг намайг урам хайрын “зүүгээр” хатгасан юм. 

	— Юуг тэр вэ?

	— Би ээждээ зориулж, ганц дуу хийчхээд маргааш нь ч хамаагүй үхнэ гэж бодож явдаг байлаа. Нэг өдөр Зангад орж ирээд “Чи энэ үгээр нэг дуу хийгээдэх, би дуулна” гэж хэлчхээд л гараад явчхав. Үзсэн чинь Д. Нацагдоржийн эхийн тухай шүлэг байлаа. Урьд нь Лувсаншарав, Цоодол багш хоёр “Монголын үзэсгэлэнт саран гуа намайг төрүүлсэн ээж...”-д ая хийчихсэн байлаа. Зангадад хэлсэнд нэг үгэнд хэдэн ая ч хийж болно шүү дээ гэв. Би багш нараасаа айсан боловч нөхрөө бодоод ая оролдов. Гэнэт муу ээж минь бодогдлоо. 

	Хониныхоо захад суугаад ээжийг эмчлүүлэхээр ахын авч явсан замыг харуулдаж сууснаа саналаа. Тэр уудам тал, алсын алсад одсон уртын урт зам. Нутгаасаа цовоо гарсан тэмээний маань унжиж хоцорсон хоёр бөх, яс арьс болчихсон буцаж ирсэн тарган хээр морь, итгэл өвөрлөж явсан ахын минь урвагар, баргар царай... Үүрд ээжгүй болжээ гэсэн хүүхэд миний өнчин бор зүрхний мэдрэмж... Энэ бүхнийг бодмогц ээжийн тухай дууны ая хойно хойноосоо ороод ирэв. Зангад дууллаа. Сэтгэл зүрхээ оргилуулан байж дууллаа. Хайрт аав, ээжээсээ балчир багадаа ив ижилхэн өнчин хоцорсон бидэн хоёрын сэтгэлийн утас ийнхүү нэгэн үзүүрт холбогдов. Багш нартаа сонсголоо. С. Гончигсумлаа багш “Ийм дууг радиогийн фондод бичүүлэхгүй юм бол өөр ямар дуу бичүүлэх вэ”, Д. Лувсаншарав багш “Пушкиний үгэнд олон хөгжмийн зохиолч ая хийсэн юм” гэж хэн хэн нь урам хайрлаж, сэтгэл тэнийлгэв. Би зориг орж, энэ дуундаа:

	 

	Алтан дэлхийд нар ганц

	Амьд явахад ээж ганц

	 

	гэж ээждээ зориулсан үг бичсэн юм. Мянган сайхан үг байсан ч дахин би эхийн тухай дуу хийхгүй. Энэ дуу минь л Зангад бид хоёрын хоёр ээждээ босгосон мөнхийн алтан хөшөө болог!

	— “Хар ус нуурын шагшуурга”-аар Зангад гуай та хоёр ёстой мандсан даа?

	— Дуу бүтсэн түүх нь сонин. Обо (яруу найрагч Н. Очирбат) Б. Явуухулангийн ийм нэртэй дууны үгийг гар бичмэлээр нь надад авчирч өгөөд “Багшийн үг, сайхан дуу болно” гэсэн юм. Ая биччихээд Явуухулан гуайд утасдаж ирж сонсохыг хүссэн. Том ч зүрхтэй байж. Явуухулан гуай тэр дороо гүйгээд ирсэн. Эртний томчууд яасан ч даруухан улс байсан юм бэ? Төгөлдөр хуур дээрээ тоглож өөрөө дуулж өгсөн. Сайхан дуу болж гэнэ. Тэгэхээр нь зориг ороод “Та намайг уучлаарай, шагшуурга гэдэг чинь угтаа юу гэсэн үг юм бэ?” гэсэнд Явуухулан гуай инээгээд “Чи баруун аймгийн хүн биш учраас мэдэхгүй байж мэднэ” гэснээ, “Чамд яавал амархан ойлгуулах вэ” гээд хэсэг бодсоноо “Шараа чи Туул голын шугуйд очиж үзсэн үү?” гэв. “Үзсэн үзсэн” гэсэнд “За тэгвэл Туулын бургас шуугихыг хэлж байгаа юм. Манай Хар ус нуурын дунд намар зэгс нь салхины аясаар шуугихыг шагшуурга гэдэг юм” гэж билээ. Дуугаа улам сайжруулахад Явуухулан гуайн энэ тайлбар надад их тус болсон. Би салхины аясаар ганхах бургасны ширхгийг бодоод дууны бичлэгийн нэг хэмт загварыг эвдсэнээрээ нэгэн ёсны нээлт хийсэн гэж боддог. Энэ дуугаараа би Монголын залуучууд оюутны II их наадмын тэргүүн шагнал хүртсэн. 1964 онд Монголын хөгжмийн зохиолчдын анхдугаар их хурал хуралдлаа. Их хурлын хүлээн авалт “Улаанбаатар” зочид буудалд болсон юм. Зангад бид хоёр доогуурхан, үүд хавьдуу байлаа. 

	Томчууд, аваргууд дээгүүр байв. Нэг хартал Явуухулан гуай хундагатай архи барьчихсан Зангад бид хоёрыг шууд чиглэж ирээд бид хоёрт хандаж оросоор “Хар ус нуурын шагшуурга” не повторимое приозведение. Спасибо вам большое. За это выпим” гэж билээ. Үүнээс том үнэлгээ гэж тэр үеийн залуу уран бүтээлч бид хоёрт байх уу даа. Би урамшаад Явуухулан гуайн “Сартай шөнийн дуу”-нд ая хийсэн. Зангад дуулсан. Хожим нь Б. Явуухулангийн “Би хаана төрөв өө”, “Эх орны тухай дуу” (“Агийн цэнхэр утуу шиг” гэж бусад дуунаас ялгаж нэрлэдэг), “Ганга нуур”-т ая хийсэн. Урам хайрлахад бүтээл ундардаг юм билээ. 

	Хөгжмийн зохиолч Ж. Шараагийн тухай бодох тоолон оюутан нас минь, жараад оны жавхлант өөдрөг он жилүүд сэтгэлд сэргэдэг сэн. Улс орны минь хөгжил ч эрч хүчээ авч, урлаг соёлын тэнгэрт ч цоо шинэ цолмон одод зулай зулайгаа гишгэн төрж байлаа. Эх орноосоо алсад суралцаж явахад Шараагийн хөгжим, Зангадын дуулсан сэтгэл гэгэлзүүлэн догдлуулсан олон сайхан дуунууд харь нутаг усанд төрсөн гэр орон, төрөлх газар шороог минь орлодог сон. “Шараа, Зангад хоёр” л гэж Москвагийн оюутан бид “үхэцгээдэг” байлаа гэж жараад онд М. В. Ломоносовын нэрэмжит МУИС-д оюутан байсан нэгэн сэтгүүлч нөхөр минь дурсаж бичсэн нь бий. Шувууны хоёр жигүүр шиг Шараа, Зангад хоёр олон жил сайхан үерхэж нөхөрлөсөн. 

	Тэд архи, тамхины андууд байсангүй, аялгуу, дуу хуурын брэнд бүтээгдэхүүн үйлдвэрлэдэг залуус байлаа. Шараа дуугаа зохионо. Зангад дуулна. Төдхөн л Монголын радио, телевизээр түгэн цуурайтна. Дуу, хуур амилж, хүн ардын зүрх сэтгэл рүү жигүүртэй юм шиг нисэж одно. Ж. Шараагийн хөгжим “Хавар ирлээ шүү, Хүүхнүүд ээ”, “Чиний минь хайр”, “Хар-ус нуурын шагшуурга”, “Мөрөөдөл”, “Чин зүрхний хайр”, “Дуучин болов оо, би” зэрэг олон арван дуу хуур энэ хоёр алдартны авьяас, онгод, нөхөрлөлийн үр шимээр бүтсэн. Нэгэн өдөр Зангад найз нь жигтэйхэн урамтай орж ирээд:

	 

	... Монголын үзэсгэлэнт саран гоо

	Намайг төрүүлсэн эжий

	Яруу сайхан эгшгээрээ

	Бөн бөн бүүвэйлсэн эжий... 

	 

	гэж дуулсан. Энэ ая эгшиглэн амнаас ам, зүрхнээс зүрхэнд, нийслэлээс хот тосгод, сумаас багт, айлаас айлд салхиар биш сэтгэлээр түгэн тарж байлаа. Ээжийн тухай ижилгүй энэ сайхан дууны яруу төгөлдөр аялгуу баян, тунгалаг уянгыг Ж. Шараа зохиож, ардын жүжигчин Б. Зангад амьдрууллаа. 

	 

	ХҮҮХДИЙН ДУУНЫ ХУРЦ “АРСЛАН”

	Миний мэдэхээр бол хүүхдийн дууны “аварга”-уудын нэг нь Монгол Улсын гавьяат багш, нэрт хөгжмийн зохиолч Лувсандашийн Галмандах агсан билээ. Радио, телевизээр түүний зохиосон хүүхдийн дуу, хуур эгшиглэдэггүй өдөр, сарыг эрж, хайж олоход бэрх биз ээ? Хөөрхнөөс хөөрхөн үрсээ зүүд нойрноос нь сэрээж, алаг үрс, аав, ээж бидэндээ өдөр бүр урам жаргал хоёрыг нэгэн зэрэг үнэ өртөггүй хайрладаг нэгэн сайхан хүүхдийн дуу бий. Монголын радиогийн хүүхдийн “Өглөөний мэнд” нэвтрүүлгийн уриа, дуудлага, амар мэндийн цэнхэр хадаг, сүлд дуу болсон “Гэгээн өглөө сайн байна уу?” хүүхдийн дуу бидний зүрх сэтгэлийн гүнд ямагт уяатай явдаг юм. Хүүхдийн сонгодог гэмээр энэ брэнд дууны хөгжмийг мөн л гавьяат багш Л. Галмандахын бүтээл гэж саяхан болтол бодож явсан минь андуу байжээ. 

	Хүүхдийн дуртай энэ дууны шүлгийг дууны шүлгийн нэрт мастеруудын нэгэн, “Мичид шүргэм алтай” хэмээх сайхан дууны шүлгийг бичсэн Д. Батсүрэн зохиосон бол давтагдашгүй, мартагдашгүй сайхан аялгууг нэрт хөгжмийн зохиолч, УГЗ Ж. Шараа урлаж босгожээ. Энэ дуу миний бодлоор бол 30 гаруй жил радиогоор цангинаж, Ж. Шараа бол уянгын дууны нэрт мастер төдийгүй хүүхдийн дууны нэртэй уран бүтээлч гэдгийг үе, үеийнхэн бидэнд хэлж өгсөөр байдаг билээ. Тэр бээр хөгжим бүжгийн коллеж болон дунд сургууль, хүүхдийн ордонд дуу хөгжмийн багшаар олон жил ажилласан, хүүхдийн зүрх сэтгэлийг сайн мэддэг багш хүний хувьд “Гэгээн өглөө сайн байна уу?” хүүхдийн дууны хөгжмийг дэндүү амьдралд ойр дөт, хүүхдийн битгий хэл томчуулын сэтгэл зүрхийг догдлуулахаар дэндүү сайхан урлаж бүтээсэн. 

	Гуравдугаар сарын таванд “Дэлгэрхэн дэлхий” уран бүтээлийн цэнгүүнээ хүүхдийн ордонд хийхээр бэлтгэл ажлаа амжуулж хэчнээн завгүй явсан ч хөгжмийн зохиолч Ж. Шараатай зурвас уулзаж хэдэн үг хэлхэж ярилцлаа. 

	— Хүүхдийн дууны аялгуу зохиох амаргүй гэж гавьяат багш Галмандах минь хэлдэг сэн. Ж. Шараа гуай та хэдийнээс эхэлж энэ сэдвээр ажиллаж хөдөлмөрлөсөн бэ?

	— Би 1961 онд Свердловскийн хөгжмийн дээд сургууль төгсөж ирээд ХБДС-д багшилж эхэлсэн. Өглөө бүр шавь нараа хийлээр хөгжимдөх ур ухаанд сургаж явахдаа тэдний баяр, баясгаланг мэдэрдэг байлаа. Долоон настай хүүхдийн хөдөлгөөн, эрдэмд сурч байгаа баяр хөөрийг мэдрэхдээ үүнийг хөгжмөөр яаж илэрхийлэх вэ? гэж бодож явсан. Нэг өдөр Д. Лхашидын “... Миний хөөрхөн дүү минь” шүлэгт нь ая бичиж өглөө. Тэгээд “Хүүхдүүд дуулдаг болов уу? Яадаг бол доо” гэж сэтгэл сэмхэн түгшиж явсан. Гэтэл эгчийн минь охин энэ дууг дуулж суухыг сонсоод баярласан гэдэг жигтэйхэн. Тэгэхэд л хүүхдийн дуу бичих урам зориг ундарсан даа. 

	— “Гэгээн өглөө сайн байна уу?” хүүхдийн алдарт дуугаа хэрхэн бичсэн тухайгаа яривал манай уншигчдад их л сонин байх болов уу?

	— 1965 онд нэгэн нарлаг сайхан өглөө хичээлээ зааж эхлэх гэж байтал тунгалаг яруухан эгшиг сэтгэлд уянгалах шиг санагдсан. Тэгээд л хүүхдүүдтэйгээ хичээлээ хийлээ. 

	Дараа нь нэгэн дууны үггүй аялгуу бичлээ. Түүнийгээ радиогийн хариуцлагатай редактор Д. Батсүрэнд аваачиж үзүүлээд “Нэг иймэрхүү л өнгө төрхтэй үг болбол сайн сан” гэж санаагаа түүнд хэлж ойлгууллаа. Д. Батсүрэн маргааш өглөө нь над руу утас цохиж, “Дууныхаа үгийг биччихлээ. Ирж авна уу” гэв. Би түүний үгэнд эргэлзсэн ч яваад очсон чинь үнэхээр биччихсэн байв. Энэ дууг тэр үед ХБДС-ийн дуулаачийн ангид сурч байсан Наранцэцэг гоцлон дуулж, Цэцэгмаа төгөлдөр хуураар хөгжимдөж, радиод бичүүлсэн юм. Тэр цагаас хойш энэ дууг хүүхдүүд, томчуул ч гэсэн 45 дахь жилдээ дуулж байна. 

	— Сайн бүтээлд шүүмжийн сүүдэр тусах нь буй. Таны энэ дууг бас гоочилж байсан гэж дуулсан юм байна. Тийм юм болсон юм уу?

	— Энэ дууг радио, телевизээр өглөө болгон дуулагдаж эхэлсэн үед “Утга зохиол урлаг” сонинд Д. Маньбадар гэдэг багшийн шүүмж тэмдэглэл гарсан. Тэр бээр: “Замын голоор алхалсан цагдаа ахтайгаа хүүхдүүд мэндчилж байгаа нь сайн хэрэг. Гэхдээ төл малаа зав зайгүй хайрлан өсгөж байгаа малчин ардууд, тэдний хүүхдүүдтэйгээ яагаад мэндчилж болдоггүй билээ” гэсэн санааг илэрхийлсэн байсан. Д. Батсүрэн бид хоёр “Нээрэн чиг тийм юм байна шүү” гэж ярилцаад:

	 

	... Түмэн төлөөр арвижсан

	Буман сүргүүд сайн байна уу?

	Баян талдаа цэнгэлтэй

	Баатар малчин сайн байна уу?

	Хүлэг морин уралдсан

	Хөдөө цайдмууд сайн байна уу?

	 

	гэсэн бадаг нэмж шигтгэсэн. Нэрт хөгжмийн зохиолч, УГЗ Ж. Шараа “Долоон нас” (1988), “Солонго” (1970), “Миний хөөрхөн дүү” (1964) зэрэг арав гаруй хүүхдийн дуу зохиосон байна. Тэгэхээр хүүхдийн дууны хөгжмийн зохиолчдын дунд түүнийг бөхөөр зүйрлүүлж эрэмбэлэх юм бол лавтай “Хүүхдийн дууны хурц арслан” гэж цоллож болмоор санагдсанаа нуухын хэрэг юун. 

	 

	ШАРАА ХАЛТУРШИК БИШ ЭЭ

	Хөгжмийн зохиолч, багш, нэрт хийлч Ж. Шараа уруутай, буруутай, өгсүүртэй, донсолгоотой уран бүтээлийн урт замыг туулж, далан хэдэн насанд дарлуулахгүй амьдрахдаа түүний уран бүтээлийн зүг чигийг заагч алтан гадас одон нь “Хэзээ ч халтуршик” байж үзээгүй, хэдийд ч том, жижиг, дуу хуур, сюжет, ер юун дээр ч халтуурдаж яваагүй нь бахархалтай. Түүний уран бүтээлийн гүн ухаан, хатуу баримталдаг зарчим нь энэ юм. Түүнийг хэдэн сайхан утга, уянгын болоод хүүхдийн дуу бичсэн мэтээр ойлговол томоос том алдас, нүгэл болно. 

	Нийтийн утга, уянгын, зохиолын болоод хүүхдийн 60 гаруй сайхан дуу бичсэнээс дийлэнх нь ард түмний зүрх сэтгэлд амьдарч, зарим нь ардын дуу шиг андуурагдахаар болжээ. Энэ бол уран бүтээлч хүмүүнд тэр бүр амархан олддоггүй агуу их хувь тавилан юм. Бас “Монгол аялгуу”, “Эх орны уянга” симфони чуулбар, симфони дүрслэл, уран сэтгэмж зэрэг 40 гаруй дан хөгжмийн бүтээл, “Бардам туулай”, “Татьяна” жүжгийн хөгжим, “Морьтой хүүхдүүд”, “Найрамдал”, “Гангын уянга”, “Долоон нас” дуут бүжгийн хөгжим бичсэн авай. 

	— Уянга, дуу, хууртай насан турш ханьссан бүтээл нэгт хөгжмийн зохиолчид чинь таны уран бүтээлийн өнгө төрх, ур дүй, уянга аялгуу, чанар чансааг хэрхэн үнэлдэг вэ? гэж түүнээс тодруулахад тэр бээр жуумалзан мушилзаж ийн хүүрнэн хуучилж байна. 

	— Хөгжийн зохиолч бүр өөр өөрийн багтаамж, шанаганы эзлэхүүний цараагаар нэг юм хэлж таарна аа даа. Харин төрийн шагналт, ардын жүжигчин, миний багш С. Гончигсумлаа агсан “Шараа халтуршик бишид би баярладаг” гэж хэлсэн юм шүү. Төрийн шагналт, хөгжмийн зохиолч Х. Билэгжаргал “Шараа багш тоонд биш зөвхөн чанарт анхаардаг хүн” гэж миний уран бүтээлийг тодорхойлж үнэлж, хэмжээлшгүй урам хайрласанд би насан турш баярлаж явдаг хүн. Тав, зургаан зуун дуу ч бичиж болно л доо. Энэ олноос ганц нь л хүний зүрх сэтгэлд хүрч чадвал уран бүтээлч хүн тэнгэрийн умдаг атгах нь тэр байхгүй юу даа. Л. Чойжилсүрэнгийн үг, ардын жүжигчин, хөдөлмөрийн баатар Б. Түмэндэмбэрэлийн дуулж олон түмэн, хүн арддаа хүргэсэн “Мөрөөдөл” дууг маань ардын дуу юм уу гэж андуурах хүн цөөнгүй. С. Гончигсумлаа багш “Чиний дуу юм уу, би ардын дуу л гэж боддог байсан юм” гэж үнэн сэтгэлээсээ хэлж, намайг учиргүй баярлуулж билээ. “Мөрөөдөл” ардын дуунаас эстрадын төрөлд шилжиж, цар хүрээ нь улам өргөжсөн. Нандинцэцэг сайхан дуулсан. 

	“Таныг алдарт дуучин Магсаржав хурцын Дугаржав гуайн дараа Жаахан шаргын нутгаас төрсөн хоёр дахь алдартан нь гэж би хувьдаа бодож явдаг” гэж нэрт сэтгүүлч У. Амарсайхан агсан хэлж байсан. Уран бүтээлч хүн урам, хайр, халамж, дэм, авьяас, онгод, хөдөлмөр зүтгэл, эрэл хайгуул дээр л тогтож ажиллаж, амжилтын дээдийг тогтоож, чухам л тэнгэрээс од шүүрч атгадаг шүү дээ гэж тэр бээр ярьсан юм. 

	 

	ХҮНИЙ САЙН НЬ ШАРАА, ХҮЛГИЙН ХУРДАН НЬ “НИЙГМИЙН ХОНГОР”

	Саяхан цэнхэр дэлгэцээр төрийн шагналт жүжигчин, Цагааны Цэгмэдийн хүү Ц. Төмөрбаатар хүний мөс чанар, ялангуяа уран бүтээлч хүний жудаг нүнжгийн талаар ярилцлага өгч байна. Тэр бээр “И. Нямгаваа бол найруулагчийн хувьд авьяаслаг, онцгой гэмээр сайн мэргэжилтэн мөн үү гэвэл мөн. Харин хүний хувьд бол эрлэгээс дутуугүй, чөтгөрөөс дээргүй хүн. Хүний авьяас билгийг хилэнцэт хорхой шиг сорж мөлжиж, уран бүтээл босгодог мөртөө дараа нь өөдөөс нулимдаг. Хүүхэд залуучуудын театрыг бусармаг аргаар авч, гадаадын хөрөнгөтөнд зарчхаад АНУ-ын иргэн болоод зайлсан” гэх ухааны яриа өрнүүлэв. Тийм ч байж магадгүй. Би Шараа гуайн тухай хөрөг нийтлэл бичиж байгаа юм бол тэр уран бүтээлчийг хүнийх нь хувьд сонирхохоос өөр аргагүй болсон. Түүний нэгэн ангийн найз гэрэл зургийн сурвалжлагч Ц. Дамдинсүрэнгээс үг унагалаа. Тэр бээр:

	“Шараа их хачин хүн шүү” гэж уран бүтээлч нөхөд нь хэлж ярьж явахыг сонссон. Яагаад гэхлээр болж л өгвөл архи, тамхинаас хол хөндий явдаг, ажил, гэр, уран бүтээл гурваасаа салахгүй болохоор нь л зарим нөхөд нь тэгж хэлдэг байх. Бас зарим нь ажлын хэнхэгтэй, зожиг амьтан, дотуур тамиртай гэх нь холгүй. Ерөөс хүн гэдэг амьтан өөрийн шалгуур, шүүлтүүрт нийцээгүй бүхэндээ хоч өгч, цол гуншин хайрлаж чаддаг ааш муутай амьтад шүү дээ. Манай Шараа найз хүний ар өврөөр гүйж, ая тал засаж өөрөөр хэлбэл дээдэст долдой, доодост арслан араншингүй, архи тамхи танил талын нөхдөөрөө өөрийгөө өргөмжлүүлэн гүйдэг нэг нь авьяас чадал мөчид ч гэсэн алдар хүндийг хүртдэг нь нууц биш. Түүнд тийм араншин заяасангүй. Уул шугамдаа би хэлж байгаа болохоос хүний сайн нь хөгжмийн зохиолч Ж. Шараа, хүлгийн сайн нь улсын их баяр цэнгэл наадамд арав түрүүлсэн нийгмийн хонгор хэмээх домогт хүлэг юм шүү дээ. Аль 1993 онд чавхдаст найрал хөгжимд зориулж бичсэн Монголд анхных болох “Уянгын дуулал” симфонио хөрөнгө мөнгөгүйн гачлангаас болоод одоо болтол тоглуулж чадаагүй л явна” гэж дуугарлаа. Би дөрвөн сайхан хүүтэй, нэг сайхан эхнэртэй баян хүн гэж хөгжмийн нэрт зохиолч Ж. Шараа ярьж байна. Үнэхээр тэднийх баян айл. Үр хүүхэд эхний баян, эрдэм ном удаах баян, эд хөрөнгө адгийн баян гэж өвгөд дээдэс минь ярьдаг шүү дээ. Монгол ардын суут Д. Нацагдоржийн “Миний эжий” шүлэгт тансаг, уянгалаг сайхан аялгуу эсгэж, ээждээ дуун хөшөө босгосон нь түүнийг ямар хүний мөс, жудаг, нүнжгээр гаргуун хүн болохыг хэн хүнд мадаггүй хэлээд өгч байгаа юм. 

	Түүний мөн чанар нь хөдөлмөрч, зүтгэлтэй, олон биш чанартай цөөхөн бүтээл туурвидаг, номхон даруу зан чанар юм даа гэж надад бодогдсон. Тэр бээр “Дэлгэрхэн дэлхий” шилмэл уран бүтээлийн цэнгүүнээ хийхээр завгүй явна. Шүлгийг нь Д. Батсүрэн бичиж, аялгууг нь Ж. Шараа зохиосон энэ дуу бол үе үеийн залуусын зүрх сэтгэлийг гижигдэж явдаг дуу билээ. Энэ дуунд:

	 

	... Дээрээс чиг нартай даа, дэлхий минь

	Дэндүүхэн ч төрсөн юм даа, Дэлгэрмаа минь

	Агаарын чинь сайхан уу даа, дэлхий минь

	Алиахан ч төрсөн юм даа, Дэлгэрмаа минь... 

	 

	гэж дуулдаг юм. Үнэхээр аялгуугаар яруу, тунгалаг, уянгаар төгөлдөр баян дуу мөн шүү. 

	 

	“МОНЦАМЭ мэдээ” 2011 он

	Ж. Шараа “Дуугаар дүүрдэг хорвоо” УБ., 2006

	 


Т. Батсайхан : “ХАВАР ИРЛЭЭ ШҮҮ, ХҮҮХНҮҮД ЭЭ”

	Цас ханзарч, урин цаг ирж буйг урлагийн гавьяат зүтгэлтэн, хөгжмийн зохиолч Ж. Шараа “Дэлгэрхэн дэлхий” тоглолтоороо зарлав. “Хавар ирлээ шүү, Хүүхнүүд ээ”, “Хар ус нуурын шагшуурга”, “Чиний минь хайр”, “Амар түвшин” зэрэг тухайн цаг үедээ хит болсон сайхан бүтээлүүд нэгэн үдэш эгшиглэлээ. Сүхбаатар аймгийн Асгат сумын уугуул, уянгын дууны хурц арслан хэмээгддэг түүний тоглолт Сүхбаатарчуудын цугларалт болсон гэхэд хилсдэхгүй. Учир нь “Үзэгчдийн 80 гаруй хувь нь нутаг нэгтнүүд байна” гэсэн мэдээллийг Асгат сумын Засаг дарга тайзан дээр зарлав. 

	 

	“ГЭГЭЭН ӨГЛӨӨ САЙН БАЙНА УУ?” ДУУ 46 НАС ХҮРЧЭЭ

	Гавьяат жүжигчин Д. Чимидцэеэ “Жаахан шарга” уртын дуугаараа “жаахан” ахынхаа тоглолтыг нээлээ. Мөн хөгжмийн зохиолч Ж. Шарааг хүүхдийн дууны дархан аварга гэж нэрлэх нь ч бий. Түүний зохиосон “Гэгээн өглөө сайн байна уу?” дуугаар өглөөг угтаагүй хүн байхгүй. Энэ дуу монголын радиогоор өглөө бүр эгшиглэж, монголчуудыг нойрноос нь сэрээгээд 45 дахь жилээ үдэж байгаа аж. Тоглолтын үеэр “Бөөдий”, “Гэгээн өглөө сайн байна уу?” зэрэг түүний багачуудад зориулсан бүтээлүүдийг “Монголын хүүхдийн ордон”-ы “Цэцэгхэн” хамтлаг дуулж сонирхууллаа. 

	 

	П. АДАРСҮРЭН АГСНАА САНАН ДУРСЛАА

	“Дэлгэрхэн дэлхий” тоглолтын бас нэгэн сюрприз нь П. Адарсүрэн агсны дуу байлаа. Хөгжмийн зохиолч Ж. Шараагийн ая “Амар түвшин” дууг алдарт дуучны шавь С. Баянмандах дуулав. П. Адарсүрэн дуучнаа санан дурссан үзэгчдийн зарим нь нүдэндээ нулимстай алгаа ташиж харагдсан. Багштайгаа тун адилхан дуулж байгаа С. Баянмандахыг тайзнаас буулгахгүй нижигнэтэл алга ташсаар байв. Ийнхүү дуучныг дахиулж “Малчнаараа торойно” дууг нь сонссоноор үзэгчдийн сэтгэл амрав бололтой. 

	 

	“ХАР УС НУУРЫН ШАГШУУРГА”-ЫГ Б. ЗАНГАД БИШ Л. ЧУЛУУНЧИМЭГ ДУУЛАВ

	Хар ус нуурын шагшуурга

	Намрын салхинд исгэрнэ

	Харахад нэг л уйтгартай

	Намс намс бөхөлзөнө

	 

	гэсэн Дорнын их яруу найрагч Б. Явуухулангийн шүлэг бий. Түүнд Ж. Шараа гуай нэгэнтээ ая хийж анд найз Б. Зангаддаа өгсөн гэдэг. Тэр цагаас хойш олон жилийг элээсэн ч энэ дуу моодноос гараагүй байна. Гавьяат жүжигчин Л. Чулуунчимэг энэ дууг дуулж үзэгчдэд сонирхууллаа. Тэрээр “Хөгжмийн зохиолч Ж. Шараагийн дууг жаахан байхаасаа дуулж, сонсож өслөө. Надад нэг дууны ном бий. Түүнийг харж суугаад энэ гоё дуу юм даа гэж бодоод зохиосон хүнийг нь харахаар Ж. Шараа гуайн нэр л байдаг. Тиймээс агуу их авьяастай уран бүтээлч юм” гэлээ. “Хар ус нуурын шагшуурга” дуу ч үзэгчдийн алга ташилт дор дахиулсан цөөн хэдэн дууны нэг нь байлаа. 

	 

	АРДЫН ЖҮЖИГЧИН Б. ЗАНГАД, Ж. ШАРАА НАРЫН НӨХӨРЛӨЛ

	Сайн найзуудыг урлаг уран бүтээл нь холбожээ. Тэд Хөгжим бүжгийн коллежийн багшаар ажиллаж, 35, 36 гэсэн дугаартай зэргэлдээ өрөөнд суудаг байж. “Хийе бүтээе” гэсэн сэтгэл нь ид оргилсон 20 гаруйхан насандаа танилцсан байна. Б. Хаянхярваагийн шүлгээр “Хавар ирлээ шүү, Хүүхнүүд ээ” дуу хийж, Б. Зангад дуулав. Сонсогчид халуун дотноор угтан авсанд нь урамшаад Д. Намсрайжавын “Чиний минь хайр” үгээр дуу хийв. Бас л удсан ч үгүй одоогийн залуусын ярьдгаар хит боллоо. Ингээд хамтын уран бүтээл нь ундарсаар найзын харьцаа ч гүнзгийрчээ. “Дэлгэрхэн дэлхий” тоглолтод ардын жүжигчин Б. Зангад зээ хүүгийнхээ хамт ирж хүндэтгэл үзүүллээ. Мөн "Хавар ирлээ шүү, Хүүхнүүд ээ”, “Жаргаах зүрхэн” зэрэг дуунуудаа эгшиглүүлж үзэгчдийг баясгалаа. 

	 

	ТҮҮНИЙ ХӨГЖМИЙН БҮТЭЭЛ МОНГОЛД АНХ УДАА ЭГШИГЛЭВ

	Урлагийн гавьяат зүтгэлтэн Ж. Шараа хэдий дууны уран бүтээл дээр түлхүү ажилласан байдаг ч анхны гараагаа хөгжмийн аязаар эхэлж байжээ. Уралын хөгжмийн сургуульд суралцаж байхдаа “Монгол аялгуу” бүтээлээ туурвисан нь дэлхийд алдартай болжээ. Хийл хөгжимд зориулсан түүний аялгууг хөгжим бүжгийн коллежийн оюутан Э. Нарангуа тоглолтынх нь үеэр эгшиглүүлсэн юм. Түүний энэ бүтээл монголд анхны удаа эгшиглэж байгаа юм. Ийнхүү сонгодог хөгжим эгшиглэсэн, сонин содон хачиртай Урлагийн гавьяат зүтгэлтэн, хөгжмийн зохиолч Ж. Шараагийн “Дэлгэрхэн дэлхий” уран бүтээлийн тоглолт сайхан болж өнгөрлөө. Тэрээр “Тоглолтоо үзэж суухдаа эх орон, эх эцэгтээ хамгийн их баярлаж байлаа” хэмээв. Тоглолтын үеэр Асгат сумын тамгын газраас түүнийг сумынхаа “Хүндэт иргэн”-ээр өргөмжиллөө. Мөн “Алтан овооны хишиг” медалиар энгэрийг нь мялаав. 

	 

	“Зууны мэдээ” сонин. 2011 он

	Ж. Шараа “Дуугаар дүүрдэг хорвоо” УБ., 2006

	 


Д. Цогзолмаа : “ХАВАР ИРЛЭЭ ШҮҮ, ХҮҮХНҮҮД ЭЭ”

	Ж. Шараа, Б. Зангад гэсэн хоёр залуу Улаанбаатарынхныг урин даллаж, алга ташилтаар шагнуулж явсан 1960-аад оныг өдгөө дурсах хүмүүс олон бий. “Хавар ирлээ шүү, Хүүхнүүд ээ” хэмээн өөрийгөө зарлан гарч ирсэн залуу хөгжмийн зохиолч Ж. Шараа өдгөө олонд алдартай “Хар ус нуурын шагшуурга”, “Миний эжий”, “Амар төвшин”, “Гэгээн өглөө сайн байна уу?”, “Би монгол хүн”, “Би хаана төрөв” зэрэг 100 гаруй дууны ая, 40-өөд жүжгийн аялгууг хийж түмэндээ хэлэх үг, нэрлэх бүтээлтэй Монголын хөгжмийн урлагийн нэрт зүтгэлтэн болжээ. Монгол Улсын урлагийн гавьяат зүтгэлтэн, хөгжмийн зохиолч Жамбалын Шараа нь шинэ уянгын дууны өвөрмөц төрлийг буй болгосон хүн юм. Бүхий л насаа хөгжмийн урлагт зориулсан энэ эрхэм өдгөө дал гаруй насандаа анхны бие даасан уран бүтээлийн цэнгүүнээ хийх гэж байна. “Дэлгэрхэн дэлхий” цэнгүүн нь өнөөдөр 14 цагаас Монголын хүүхдийн ордонд болно. Ганц хоёр дуу халтар хултар дуулчхаад л жилийн жилд нийслэлийн хамгийн олон хүний багтаамжтай үзвэрийн газар тоглолт хийдэг болсон энэ цагт ийм мундаг хүн Хүүхдийн ордонд хийнэ гэхээр хачирхалтай санагдав. Ийм л даруухан алтан үеийнхэн гэгдэх хөгжмийн зохиолчийн нэг Ж. Шараагийн амьдрал уран бүтээлийн талаарх дурсамжийг сөхөж байна. 

	Сүхбаатар аймгийн Асгатын бага сургуулийг онц төгсөөд, офицерын сургуульд хуваарилагдсан 14 настай хүү Ж. Шараа 1952 онд Улаанбаатарт анх хөл тавьжээ. Ингэхдээ лам маягийн улаан шаргал дээлтэй, хүн сонссон сонсоогүй хамаагүй хаана л бол хаана хангинуулж явдаг хуур, лимбэ хоёроо барьсаар л ирж. Төрсөн эгч Дарьсүрэнгээ ажилд явсан хойгуур өнөөх муу хөгжмөө дуугарган цаг нөхцөөх бөгөөд үүнийг нь анзаарсан айлын ах Цэнд-Очир (зохиолч) түүнийг Хөгжимт драматик сургуульд оруулахыг санал болгосон гэдэг. Хүү ч маш дуртай хүлээн авч намар нь хуучин циркийн ард байсан Хөгжимт драматик сургуульд шалгалт өгөн элсжээ. Тэнд хийлийн сургуульд дөрвөн жил суралцаад Уралын хөгжмийн дээд сургуулийн шалгалтад тэнцэн 1955-1961 онд Свердловскт суралцсан байна. Тэндээс ирээд Хөгжим бүжгийн сургуульд хийлийн багшаар орж тэтгэвэрт суутлаа багшилжээ. Энэ л он жилүүдэд Б. Зангадтай танилцан олонд түгсэн, өөрийг нь нэр алдарт хүргэсэн уран бүтээлээ туурвисан байна. Гадаадад дээд сургууль дүүргээд ирсэн, хийж бүтээх оргилуун сэтгэлээр хөглөгдсөн хорь гаруй насны хоёр залуу зэргэлдээ өрөөнд суудаг бөгөөд санаа бодлоо солилцдог сайн найзууд болцгоож. Ж, Шараа, Б. Хаянхярваагийн “Хавар ирлээ шүү, хүүхнүүд ээ” шүлэгт ая хийж Б. Зангад дуулахад сургууль хамт олон нь төдийгүй иргэд халуун дотноор хүлээн авсан байна. Үүнд урамшсан хоёр Д. Намсрайжавын “Чиний минь хайр” үгээр дуу хийж нийтэд цацав. Бас л олноос магтаалын үг сонсов. Ингэж л тэдний хамтын уран бүтээл ундарсан түүхтэй. Ж. Шараа залуу сайхан ээжээсээ хар багадаа өнчрөн хоцорсон болохоор ч тэр үү “Ээждээ зориулж ганц дуу хийчихвэл маргааш нь ч хамаагүй үхнэ” гэж боддог байж. Түүний цорын ганц хүслэнг таасан мэт Б. Зангад нэг өдөр орж ирээд “Чи энэ үгээр нэг дуу хийгээдэх, би дуулна” гэчхээд гараад явчхаж. Тэр нь Д. Нацагдоржийн эхийн тухай шүлэг. Өөрөөр хэлбэл, “... Монголын үзэсгэлэнт саран гуа намайг төрүүлсэн эжий...” гээд өмнө нь Д. Лувсаншарав, Цоодол нар ая хийчихсэн дуу байв. Энэ тухай Б. Зангадад хэлтэл “Нэг үгэнд хэдэн ч ая хийж болно шүү дээ” гэж гэнэ. Ж. Шараа багш нараасаа эмээсэн боловч нөхрөө бодоод ая оролдов. Ингэж суухдаа ээжийгээ л бодож. Ээжийг нь эмчлүүлэхээр ах нь тэмээн тэрэг хөтлөн явсан замыг харуулдан хониныхоо захад сууснаа, уудам тал алсыг зорьсон замаар ах нь ганцаараа урвагар царайлан, турж эцсэн тэмээгээ хөтөлсөөр ирсэн, үүрд ээжгүй болжээ гэсэн хүүхэд насны өнчин бор зүрхний мэдрэмж бүхнээ санагалзахад ээжийн тухай дууны ая хойно хойноосоо л ороод ирсэн гэдэг. Үүнийг нь Б. Зангад ч сэтгэл зүрхээ оргилуулан байж дуулжээ. Хайртай аав, ээжээсээ балчир багадаа өнчин хоцорсон ижил хувь тавилантай тэдний сэтгэлийн утас ийнхүү нэгэн үзүүрт холбогдсон юм. Эл дууг багш нартаа сонсгоход С. Гончигсумлаа багш нь онцолж “Ийм дууг радиогийн фондод бичүүлэхээс яах вэ” гэхэд, Д. Лувсаншарав гуай “Пушкины үгэнд олон хөгжмийн зохиолч ая хийсэн байдаг юм” гээд хэн хэн нь урам хайрласан байна. Үүнд урамшсан Ж. Шараа эхийн тухай дуундаа “Алтан дэлхийд нар ганц, амьд явахад эх ганц” хэмээн ээждээ зориулж үг нэмж бичжээ. Дэндүү сэтгэлээ гаргаж бичсэн энэ дуундаа сэтгэл цадсан тэр бээр “Мянган сайхан үг байсан ч дахин би эхийн тухай дуу хийхгүй. Энэ дуу минь л Б. Зангад бид хоёрын хоёр ээждээ босгосон мөнхийн алтан хөшөө болог” гэсэн байдаг. Ээждээ зориулсан энэ дуугаа Б. Зангад, Ж. Шараа нар найр, наадам дээр цугтаа дуулж, уйлж байсан ч үе бий. Тэр дуунд нь Д. Нацагдоржийн ээж ч бий, Ж. Шараагийн, Б. Зангадын залуу сайхан ээж нар мөнхрөн байгаа. 

	Ж. Шараагийн хөгжим, Б. Зангадын дуулсан сэтгэл дэвэргэсэн олон сайхан дуунууд тэр үеийн оюутан залуусын цөсийг хөөргөж, омогшлыг бадраадаг байсан гэхэд болно. Тухайн үедээ Б. Явуухулангийн шүлэг “Хар ус нуурын шагшуурга” дуугаараа тэд ёстой л мандсан гэдэг. Энэ дуу төрсөн түүх нь бас их сонин. Яруу найрагч Очирбат “Багшийн үг байгаа юм. Сайхан дуу болов оо” гээд гар бичмэл Ж. Шараад өгөөд явж. Төд удалгүй ая биччихээд Б. Явуухулан гуайг дуудаж төгөлдөр хуур дээрээ тоглож, өөрөө дуулж сонсгоход их найрагч “Сайхан дуу болж” гэж. Муулаагүйд нь баярласан Ж. Шараа зориг ороод “Уучлаарай, шагшуурга чинь яг юу гэсэн үг вэ?” гэж асуухад Б. Явуухулан гуай инээж “Чи баруун аймгийн хүн биш учраас мэдэхгүй байж мэднэ” гэснээ “Чамд яавал амархан ойлгуулах вэ” гэж хэсэг бодсоноо “Шараа чи Туул голын шугуйд очиж үзсэн үү” гэхэд нь үзсээн л гэж. “За тэгвэл Туулын бургас шуугихыг хэлж байгаа юм. Манай Хар ус нуухын дунд намар зэгс нь салхины аясаар шуугихыг шагшуурга гэдэг юм” гэжээ. Дууныхаа үгийг ч ойлгоогүй омголон залуу зохиолчид энэ тайлбар дуугаа дахин сайжруулахад нь их тус болсон нь мэдээж. Тэр бээр энэ тухайгаа дурсахдаа “Салхины аясаар ганхах бургасны ширхгийг бодоод дуун бичлэгийн нэг хэвт загварыг эвдсэнээрээ нэгэн ёсны нээлт хийсэн гэж боддог. Энэ дуугаараа би Монголын залуучууд оюутны II наадмын тэргүүн шагнал хүртсэн. Хөгжмийн зохиолчдын анхдугаар их хурал болоход Б. Явуухулан гуай “Давтагдашгүй бүтээл байна. Танд их баярлалаа. Үүний төлөө ууя” гэж хундага тулгаж байсан. Залуу уран бүтээлчдэд үүнээс том үнэлгээ гэж байх уу. Үүндээ урамшаад Б. Явуухулан гуайн “Сартай шөнийн дуу”, “Би хаана төрөв” зэрэг дуунд ая хийсэн. Урам хайрлахад бүтээл ундардаг юм билээ” хэмээсэн. Тэр бас “Би монгол хүн” шүлэгт зохиогчийнх нь хүсэлтээр ая хийсэн байдаг. Түүний дуу ид хит болж байх үед Ч. Чимид гуай гудамжинд таарч “Чи сүүлийн үед эх орны сэдэв рүү шилжиж байгаад олзуурхаж байна. Миний “Би монгол хүн”-д ая хийгээч” гэхэд “Ийм том хүн тийм мундаг шүлэгтээ ая хийлгэх гэж үү” гэсэн байртай сүрдэж, бантаад за ч гэсэнгүй, үгүй ч гэсэнгүй дараа тухтай ярилцъя гээд салсан байна. Харамсалтай нь тэд дахин уулзалдаагүй бөгөөд тэр яриа болсноос хойш арваадхан хоногийн дараа Ч. Чимид гуай гэнэт бурхан болсон аж. Ж. Шараа үүнийг бодон бодон явсаар 1982 онд ая хийсэн гэдэг. 

	Тэр бээр шинэ уянгын дууны өвөрмөц төрлийг бий болгосон төдийгүй чавхдаст хөгжмийн анхны симфони, хүүхдийн анхны симфони бичсэнээр нь хөгжмийн түүхэнд хэд хэдэн нээлт хийсэн хүн хэмээн хөгжмийн түүхэнд бичигджээ. 

	Түүний бүтээлийг мэргэжил нэгт хөгжмийн зохиолчид нь өөр өөрийнхөөрөө дүгнэсэн байдаг. Тухайлбал С. Гончигсумлаа багш нь “Шараа халтуршик бишид би баярладаг” гэсэн бол Х. Билэгжаргал “Шараа багш тоонд биш чанарт анхаардаг” гэсэн байдаг. Үнэхээр Ж. Шараа нь 1962-1968 онд буюу 30 гаруй насандаа өөрийн сор болсон бүтээлүүдээ хийсэн бөгөөд түүнээс хойш төдийлөн бичээгүй. Харин тавин настайдаа Д. Нямсүрэнгийн “Долоон нас” дууг хүү Баттөрдөө зориулан бичсэн байдаг. Дөрвөн сайхан хүүгийн аав тэр бээр “Миний бага хүү тэр үед долоон насандаа сургуульд орж сургалтын шинэ системд хамрагдсан юм. Дууны үгийг “Цог” сэтгүүлд хэвлэгдсэн байхыг эхнэр маань олж уншаад аятайхан үг байна гээд надад авчирч өгөхөөр нь хүүдээ зориулж ая хийсэн. Энэ аяар Жаргалсайхан бүжиг дэглээд одоо Хүүхдийн ордны бүжигчид бүжиглэж байгаа” хэмээн “Долоон нас” дууны тухай дурсав. 

	Сайн хүний үр, сүүт гүүний унага гэдэг дээ. Ш. Одонтөр, Ш. Ундраабаатар, Ш. Эрдэнэтөр, Ш. Баттөр гэсэн дөрвөн хүү нь дөрвүүлээ өдгөө хэл бичгийн ухааны докторууд болжээ. Ж. Шараа би “Ганц сайхан эхнэр, дөрвөн сайхан хүүтэй” гэж бахархах нь бий. Түүний эхнэр Л. Дарьсүрэн Монгол хэл уран зохиолын багш хүн. Ж. Шараа гуай “Манай гэрийн бүх ажил ганц сайхан эхнэр дээр тохоостой байдаг болохоор эхнэрээ магтахаас аргагүй” гэв. Ухаалаг хань, ухаан төгс үр хүүхдээрээ бахархалгүй ч яах вэ дээ. 

	 

	“Өдрийн сонин” 2011 он

	 


Дарьганга Зээрднүүд Балжирын Ядамсүрэн : УНАГАН БАГЫН АНД НАЙЗЫНХАА ТУХАЙ ӨГҮҮЛЭХ МИНУ

	Ж. Шараа бид хоёр нэг нутаг усны, бага насаа хамт тоглож, хурга, тугалаа хариулан хурдан морио унаж сургуулийн алтан босгыг алхаж амьдралын алтан шар замыг туулж 73 насныхаа бар жилээ үдээд амьдарч яваа ахмад буурлууд билээ. 

	1940-1950-аад онуудад Дарьгангын хошуу Асгат сумын Цагаан булаг, Шар оноо, Асгатын уул, Хавиргын булаг, Домбон, Их уул (Өлзий дов хар), Хөтлийн хошуу, Баарийн товоор нутагладаг байв. 

	Энэ үе маань дайны үе байсан болоод тэр биз юм ховор. Угаасаа манайхан саалийн ганц хоёр үнээ, унааны тав гурван морь, таргийн таван ямаатай ядуу айлын олон хүүхдийн нэг байлаа. Манайхан дээрх нутгуудад жилийн дөрвөн улиралд айл, саахалт байдаг байсан. 

	Бидний үе Д. Алтанцэцэг, Ш. Долгорлхам, Ө. Должинсүрэн, Л. Дуламрагчаа нар малаа услах, хариулах, худгаас тайлуу тэргээр ус авах, наадмын морь уясан үед уулздаг байв. 

	Ж. Шараагийн аав Жамбал, ах Дорж, эгч Цэрмаа нарыг би сайн мэдэх юм. Эднийхэн хүн зон сайтай, ажилсаг, том алаг нүдтэй, сайхан царайтай ах дүүс байсан нь миний нүдэнд тодхон харагддаг. 

	Бидний дээрх хүүхдүүд сургуульд ороод үрээ даага унаж их бага уул, хөтлийн хошуу, хавиргын булаг, жороо, домонгоос явдаг байсан. 

	Бүх нийтийг бичиг үсэгт сургах хөдөлгөөн өрнөж байсан үед аав, ээж, ахмад хүнийг дагаж яваад сургуульд орохоосоо өмнө бичиг үсэг мэдэж тайлагдаж явсан. 

	Ж. Шараа маань багаасаа цовоо, сэргэлэн, их найзархаг, авхаалжтай, сурч мэдэх хүсэл сонирхол ихтэй, бидэн дундаа арай л өөр хүүхэд байсан санагдана. 

	Сургуульд орохоосоо өмнө бүдүүн Буд, Л. Гомбожав нараар хуур заалгаж сураад хот айл, улаан гэр, улаан буланд тоглодог болсон юм. Өнчин цагаан ботго гэдэг дууг морин хуураар тоглож байхад ахмад настнууд аав ээжийг нь дурсан нүднийхээ нулимсыг арчиж байхыг миний бие харж байсан. Шараа бид хоёр бие жижиг шавилхан байсан болохоор 14-15 нас хүртлээ уяа морь унадаг байлаа. Нэгэн удаа сумын наадмын дараа Дарьганга сумын наадам болж манай сумынхан явцгаасан. Энэ наадамд Асгат сум таван түрүү олон айраг авснаас Шараа маань Доржпалын хар азаргыг, би Омбоо Лувсангийн буган морийг тус тус унан Алтан овооныхоо энгэр дээр алтан жолоогоо өргүүлэн цоллуулж байснаа бид хоёр уулзах бүрдээ дурсан хуучилдаг юм. 

	Бага сургуульд сурч байхад Б. Сүхбаатар багш, Ж, Шараагийн тухай Сүхбаатарын зам сонинд бичиж сурлага, сахилга, урлаг бүх талын авьяастай тэргүүний сурагч байсныг дурдсан байдаг. 

	Шараа маань бага сургуулиа төгсөөд Улаанбаатар хот, улмаар ЗХУ (хуучнаар) суралцаж урлагт бүхий л аж амьдралаа зориулж яваа настан буурал юм. 

	Настан буурал гэхэд хэн ч үнэмшихээргүй идэр залуугаараа, нуруу тэгш, алаг нүдээрээ инээмсэглэж, цагаан шүдээ яралзуулан алхаж явааг нь харахад баярлаж бахдахаас өөр яахан билээ. 

	Шараа маань архи тамхи хэрэглэдэггүй, насаараа урлагт зүтгэсэн болохоор тэр биз, биеэ дэндүү сайхан авч явдаг, хөдөлгөөн бүхнийг орлож чадна гэсэн зарчмыг ягштал баримталдаг, аугаа, эгэл жирийн, хүнд тусархаг, эгэл зөөлөн, үнэнч шударга, эерэг зүйлийг дэмжин өөрийн ажил амьдралдаа хэрэгжүүлдэг, хөдөлмөрч, бусармаг зүйлтэй хэзээ ч эвлэрч чаддаггүй, туйлын шударга, бодь хүн гэж би нөхрийгөө боддог. 

	Нэгэн зүйл: Манай Дарьгангынханд их онцлог хүмүүс олон байдаг. Тэд нар аливаа юманд мэдрэмж сайтай, ухаалаг, авьяастай, хэлэх гэсэн үгээ хэнд ч хэлж чаддаг, зөвд зөөлөн, зориг зүрхтэй, шулуун шударга чанарыг өөртөө хадгалсан байдаг гэж би бодож явдаг. 

	Шараа нөхөрт маань энэ чанар байдаг, тэр ч чанараараа өөдрөг сайн яваа ч зарим тохиолдолд үүнээс илүү байх боломжийг алдсан тал байдаг болов уу даа гэж мунхаг би боддог оо. Шударга хэтэрвэл буруутдаг, шулуун хэтэрвэл хугардаг гэсэн үг зарим зүйлд үнэн байдаг нь амьдралд харагддаг юм билээ. 

	Шараа маань нутаг элэгтэй хүн билээ. Надтай утсаар үргэлж ярин “Чи намайг бодвол нутаг орноороо жилд 1-2 удаа явах юм. Сонин сайхан юу байна! Хүн зон маань сайн, байгаль дэлхий минь хур бороогоо хайрлаж сайхан байгаа биз дээ” гээд сонирхож гарна. 

	Нэгэн зүйл: Асгат сумын 60 жилийн ойгоор Шараа маань сумандаа уригдан очиж урлагийн тоглолтыг удирдан зохион байгуулж тоглуулсныг Асгатынхан үнэхээр сайхан болсныг дурсан, мэргэжлийн хүн гэдэг өөр байдаг юм байна даа гэж олон настнууд ярьж хуучилж байв. 

	Энэ ойгоор төрсөн ах Ж. Доржийн хүү Жалав Дарханхаан сумын Чинжээгийн саарал азарганы угшилтай саарал азаргаа уясан байв. Наадмын өглөө саарал азаргаа мордуулахаар очиход дөрвөн хөл дээрээ зогсоод өнгө зүс, галбир нэг л уяа нь таарсан морь ийм л байдаг даа гэж бодогдож байлаа. Сумын дарга намайг машиндаа суулгаад азарганы уралдаан харахаар явлаа. Гурван азарга хол тасраад түүний нэг нь саарал азарга байв. Барианы газраас 2 км орчимд Д. Чой гуайн худгийн орчмоос саарал азарга уяа руугаа хадуурч 3-д орж дүү нь Шараа ахынхаа нэр дээр цоллуулан, саарал азарганы төлийг ахдаа зааж өгсөн гэдэг, тэр нь сумандаа олон удаа айрагдсан юм билээ. 

	 

	Хулсан лимбээ үлээж

	Хурга тугалаа хариулж

	Хурдан морио унаад

	Хийморьтой явсан бага нас мину

	 

	Ж. Шараагийн гэр бүл Лувсандоржийн Дарьсүрэн Ховд аймгийн Дарви сумын харьяат, хэл уран зохиолын багш мэргэжилтэй, хүү Ш. Одонтөр, Ш. Ундраабаатар, Ш. Эрдэнэтөр, Ш. Баттөр нь цөм дээд боловсролтой. 

	Ш. Баттөр нь 23 настайдаа хэл бичгийн докторын зэрэг хамгаалсан, Асгат сумын харьяат хамгийн залуу эрдэмтнээр нь Асгатчууд бахархдаг юм. 

	 

	Сайн нөхрийн хүсэлтээр

	Санаж бодсон зүйлээ

	Сараачин бичиж илгээв

	Сэтгэл оюундаа болгооно уу

	 

	Танай гэр бүл, үр хүүхэд, ач зээ нарыг Алтан овоо, Сутай хайрхан уул ивээн тэтгэж байх болтугай. 

	Төрөөс нэг юм хайрлах л болсон хүн гэж бодном.

	 


Пүрэвжавын Хаянхярваа : Ж. ШАРАА КОМПОЗИТОРЫН ДУУЛИАНТ ГАРААГ ДЭМЖИН ОРОЛЦСОН МИНЬ

	1961 оны зун би, П. И. Чайковскийн нэрэмжит Москвагийн консерваторын Цэргийн факультетыг амжилттай дүүргэж ирээд Монгол ардын армийн дуу-бүжгийн ансамбльд (тэр үеийн нэршлээр) найруулагчаар томилогдсон билээ. Москвад дөрвөн жил суралцахдаа их идэвхийлэн чармайж, мэдлэг мэргэжил, түүнд хамаарах бүхнийг өөрийн чадах хэрээр утган цалгилуулан их л олз омогтой ирэв гэж хөөрцөглөж асан залуу насны омголон, хийрхүү үе минь байж дээ. Ер нь 1960, 70-аад он бүхэлдээ ХХ зууны Монголын хөгжмийн онцгой цаг үе байсаан. Улс ардын аж ахуй, үйлдвэр, соёл, шинжлэхүй ухааны бүхүй л салбарт олон зуу, мянгаар тоологдох мэргэжлийн боловсон хүчин эх орондоо болон гадаадад бэлтгэгдэж, амьдралын шинэ хандлага, шинэ үзэл санаа төлөвших зам нээгдэн, хүн бүр урам зоригтой хөдөлмөрлөж, улс орноо хөгжүүлэх үйлст хувь нэмрээ оруулах зориг эрмэлзэлтэй байлаа. Өөрөөр хэлбэл 1990 оныг хүртэл бүтээж, босгосон бүхэн энэ цаг үетэй салшгүй холбоотой байлаа. 

	Өөрийн мэдэх урлагийн салбар түүний төрөл зүйл дээр зарим үйл явдлыг товчхон дурсахад: 1962 онд Пермь, Ташкентийн балетын сургуулийг дүүргэсэн олон арван шижигнэсэн хөвгүүд, охид тэр үеийн Улсын хөгжимт-драматик театрт бөөнөөрөө ирж, урьд нь монголд сураг ч үгүй асан сонгодог балетын анхны бие даасан ангийг бэлхнээ бүрдүүлэв. Балетын энэ ангиас ялгуусан замналынхаа тооллыг эхэлсэн хамт олон 50 жилийнхээ яруу алдарт ойг 2012 онд тэмдэглэнэ. Дуурийн мэргэжлийн дуулаачдыг бодлоготойгоор бэлтгэн базаасны дүнд 1963 онд Улсын дуурь-бүжгийн театрыг тусгайлан байгуулж, ази тивийн соёл-урлагийн түүхэнд шинэ хуудас нээв. Монголын хөгжмийн урлаг ч хөгжлийн үсрэнгүй алхам хийж, 1957 онд композитор С. Гончигсумлаа мэргэжил нэгт нөхөдтэйгөө үндэслэсэн МХЗХ, 1964 онд анхдугаар их хурлаа хуралдуулж, монголын үе үеийн хөгжмийн зохиолчид мэргэжлийн нэгэн бүлд нэгдэж, түүхийн тулгаа тулж, өрхөө татав. Энэхүү цаг мөчийн идэр залуу, эрч хүчтэй гэрч нь асан композитор Ж. Шараагийнхаа уран бүтээлийн ид хавтай гарааг бахархан харж, буй чадлаараа дэмжин талархаж, баярлаж явснаа өдгөө ч тов тодхон санаж буйгаа дурсахуйяа урамтай байна. 

	Өнгөрсөн тэр үйл явдлыг сэтгэлдээ сэргээн бодоход сонин содон юм алийг нь хэлж барах билээ. Хамгийн гол нь тэр үеийн ХБДС-ийн залуу багш, композитор Ж. Шараа, Москвагийн консерваторыг дуулаачийн мэргэжлээр дүүргэж ирээд удаагүй асан (монголын сонсогчдын хэдийний танил) Б. Зангад, энэ хоёр багш хамтран “Залуусын дуу” концертоо санаачлан бэлтгэж, энэ санаачилгыг нь Улаанбаатар хотын МХЗЭ-ийн хороо (тухайлбал залуучууд-оюутны асуудал хариуцсан ажилтан Б. Цэрэндорж) халуун дотноор дэмжиж, тоглолт болон үзэгчдийг шуурхай зохион байгуулсан юм. 

	“Залуусын дуу” концертын хөтөлбөр залуу үеийнхэн тэр үед шохоорхон сонирхож асан дуу, хөгжмөөр бүрдсэний зонхилох хэсэг нь сонсогчдын сэтгэлийг ховсдох мэт татдаг байсан Ж. Шараагийн зохиолын шинэ дуунуудыг залуу дуучин Б. Зангадын өвөрмөц сайхан, уянгалаг яруу дуулснаар бүх насныхан нэн ялангуяа залуус салахгүй сонсоцгоож, уйдахыг үл мэдрэн даган хошуурдаг асан дүр зураг сэтгэлд минь өдгөө ч тодоос тод байна. Ж. Шараа өөрийн гэсэн өвөрмөц бичлэгээрээ нийтийн дууны тодорхой нэгэн үеийг баясган дагуулж, залуу хүний оргилуун сэтгэлийн эрчмээр гайхуулж, гадаадад суралцсан хоёр залуу мэргэжлийн эд хаваа ид гялалзуулж авай. Ж. Шараагийн уран бүтээлийн сэдэв өргөн, агуулга гүн, бичлэгийн барил шинэлэг, хэмнэл баян, эх орон, элбэрэл хайр, ажил хөдөлмөр, янаг сэтгэл, ялгуусан түүх, хорвоо дэлхий, хошигнол инээмсэглэл ер нь дуугаар илэрхийлж болох санаа сэдэл бүрийг тусгаж байлаа. Цомхон бүрэлдэхүүнтэй (Б. Зангад, Л. Цэрэнпил нараас гадна 1-2 дуучин оролцоно), цөөхүүл, чанартай хамсраатай (хийлч О. Бэгз, төгөлдөр хуураар Ж. Шараа өөрөө хөгжимдөнө, Би кларнетаар, хөгжмийн зохиолч Ц. Сандаг контрбассаар мөн өөр 1-2 хөгжимчин) нүүдэллэн тоглодог асан. 

	Бид цөөхүүлээ учир машин унаа нэхэж түвэг болдоггүй, тоглох газар, цагаа мэдээд л очих газраа яг л цагтаа цуглардаг байлаа. Бид их л “хэнхэг”идэвхтэй, залуухан ч байж дээ. “Залуусын дуу” концертоо бид хотын эвлэлийн хорооноос гаргасан хуваарийн дагуу Нийслэлийн их, дээд сургууль, техникум, ерөнхий боловсролын сургуулиудад бараг ихэнхэд нь хүрч үйлчилсэн билээ. Мөн үйлдвэр, албан байгууллагуудын хүсэлтээр тоглолтууд хийж байлаа. 

	Би цэргийн ансамблийн нэг ажилтан учир өөрийнхөө харьяаны нөхдийг “захиргаадаад” тоглолтод оруулчихна. Ж. Шараа, Б. Зангад хоёр ХБДС-ийнхнээ яг цагт нь бэлэн байлгана. Бидний тоглолт нэлээд хугацаанд үргэлжилсэн, их ч амжилттай, дуулиантай болсон. Харин тоглолт тасарсан, тоглолтын талаар гомдол, шүүмжлэл гаргасан тохиолдол гараагүй. Бид бүгдээрээ л Ж. Шараадаа ихэд талархан баярлаж, сайхан бүтээлд оролцлоо, хэрэгтэй зүйл боллоо хэмээн чин сэтгэлээсээ баярлацгааж байсан даа. Бид тэдгээр тоглолтоос ямар нэг мөнгө, орлого олоогүй, олъё ч гэсэн зорилго тавиагүй. Залуу насны оргилуун сэтгэл зүтгэлээр л үе тэнгийнхэнтэйгээ урлагаар үйлчилье, соёлжуулъя, сайхан дуу зохиож, олны хайр хүндэтгэл хүлээж, ид гялалзаж яваа Ж. Шараа анд найзыгаа дэмжье гэсэн өгөөмөр хүндэтгэлт санаа агуулж явлаа бид. 

	Хамгийн сүүлийн тоглолт маань Спортын ордонд болж билээ. Тэнд хотын залуусын ихэнх нь цугларсан байх. Эмх замбараа нэлээд алдрах байдалд шилжиж, хотын эвлэлийн хорооны зохион байгуулагч нөхөд нэлээд тэвдэн, зохион байгуулах гэсэн шаардлага нь амжилтгүй болж, концерт үзэх гэсэн залуус шахцалдан түлхэлдэцгээж, тоглох талбай руу түрэн орж ирэхэд, хэн нэгэн надад хандан: Хаянхярваа гуай та цэргийн хүн байна, эдэнд хандан зохицуулж өгөөч! гэхэд нь би арга буюу үг хэлж, дуу-цацруулагчаар “Та бүхэн концертоо тухтай үзье гэж хүсэж байвал, бидэнд тоглолтын зай талбай тавьж өгвөл бид та нартаа хүссэнээр тань дуулж, хөгжимдөж өгмөөр байна. Та нар минь болгооно уу?” хэмээхүй, цугларсан залуус ч түрхрэлдэн аяндаа зохион байгуулагдаж, бид хоёр тоглолтоо амжилттай явуулаад төгсгөж байлаа. 

	Тэр цагийн залуус бас хүмүүжилтэй, сайхан сэтгэлтэй, нийгмийн зохих идэвхтэй л байсан ажээ. Дээр өгүүлсэн үйл явдалд миний нөлөө гэж юу шалих вэ. Харин тэр үдэш спортын ордонд хуран цугларсан залуус бие биесээ юм үзэхэд нь саад болоод яах вэ, Шараагийн шинэ дууг сонирхъё, Зангадын сайхан дуулахыг сонсъё, тоглолт бүхэлдээ сайхан болоосой гэсэндээ л аяндаа эмхэрч, өөрсдөө зохион байгуулагдсан хэрэг шүү дээ. Олон нийтээрээ хариуцлага, зохион байгуулалтын талаар ойлголттой байсан юм билээ. “Залуусын дуу” хэмээх авторын (тухайлсан зохиогчийн) концерт бол тухайн цаг үедээ шинэ сэрэг гэж нэрлэж болох үзэгдэл байсан бөгөөд Залуучуудын байгууллага, ХБДС-ийн захиргаа залуу уран бүтээлч багш нараа дэмжин урам хайрласан, ирээдүйн нэрт уран бүтээлчдийн зөв гараа, зүйтэй санаачилгыг хөхиүлэн сайшаасан ухаалаг алхам байжээ. Нөгөө талаасаа уран бүтээлч хувь хүмүүс хоорондоо эвсэг найртай, нэг нь нөгөөгөө хүндлэн, хамтран ажилладаг, ингэлээ гээд ацаг хөлс нэхдэггүй, монгол мөс чанар эвдрээгүй, тусархаг байлаа. 

	Ж. Шараагийн концертод дуулагдаж асан олон сайхан дуунаас тодорхой хэсэг нь өнөөдөр ч хүмүүсийн сэтгэлд байнга оршсоор, дуулагдсаар бөгөөд радиогийн алтан сан хөмрөгт марташгүй үнэт нэгж болон хадгалагдаж байна. 

	С. Гончигсумлаа, Л. Мөрдорж, Б. Явуухулан, Ш. Сүрэнжав нарын олон ахмад алдартан Ж. Шараа, Б. Зангад нарын хамтарсан тоглолт, түүнд оролцогчдыг ихэд үнэлэн, талархан магтаж асныг ахмад хөгжимчин би сэтгэлдээ тээн, бахдан баярладаг юм. Ж. Шараа, Б. Зангад багш бидний “Залуусын дуу” концерт залуусын хүсэл сонирхолд нийцсэн, эрэлт хэрэгцээг хангасан, одоогийн ШӨҮ-тоглолтын анхдагч л болж, дуулиантай үзвэр байсан билээ. Тэр концертоос нааш 50 гаруй жил өнгөрсний дараа эгэн дурсахуйд Б. Цэрэндорж маань Ардын багш, Б. Зангад Ардын жүжигчин, би мөн цолтой, Ж. Шараа минь Урлагийн гавьяат зүтгэлтэн, Л. Цэрэнпил УГЖ цолоор үнэлүүлж, биднийг төр, түмэн хүндэтгэн хайрлаж, хийж бүтээх урам, их үйлсээр жигүүрлүүлжээ.

	 

	1960, 70-аад оны Ж. Шараагийн “Залуусын дуу” концертод сэтгэлийнхээ дуудлагаар кларнетчинээр оролцож явсан, Монголын хөгжмийн урлагт 65 жил зүтгэж яваа Ж. Шараагийн анд гэж биеэ дөвийлгөгч Монгол Улсын Ардын жүжигчин Пүрэвжавын Хаянхярваа

	2012 оны 5-р сар.

	 


Данзаны Нямаа : ХИЙЛИЙН ЧАВХДАС ШИГ МӨНГӨН ЗӨРӨГ

	I

	Хөгжмийн зохиолч Жамбалын Шараатай ярилцаж суугаад өөрийн эрхгүй анчин ааваа дурсав шүү. Тэр бээр яг л над шиг анчин аавын хүү аж. Аавынхаа боосон тарваганы боодгийн амтыг шагшрав. Одоо болтол тийм амттаныг амсаагүй л яваа гэнэ. Би ч бас адилхан. Сэтгэлийн дэлгэцнээ аавын минь царай гэрэлтэн тодров. Оюутны амралтаар очсон өдрийн маргааш л “... муу хүүдээ хангайн хишиг амсуулна...” гээд л дагуулаад морддог сон. Би айлын ууган бол Шараа абугай есөн хүүхэдтэй айлын отгон нь аж. Алс тэртээх 1952 онд офицерын сургуульд орохоор орон гэрээсээ гарчээ. Асгатын борхон толгод нь өндөлзсөөр л үлдсэн байна. Дээлийн өвөрт нь хамгийн том өмч нь болох хулсан хуур, лимбэ хоёр нь явжээ. Хонины хишиг өдрийн уртад тэр хоёр л Шараагийн уйтгарыг үргээж, урт холын зөнд автуулдаг сан. Хүнд ярихгүй бүхнээ хулсан хуур, лимбэ хоёртоо ярьдаг, тийнхүү бас тэр хоёрынхоо эгшиг аялгууг ч ойлгодог байжухуй. Хүүхэд байхаасаа л Ж. Шараа ингэж хөгжмийн нууцад татагдах болжээ. Амьдрал гайхалтай учралаар дүүрэн. Төрсөн эгчийндээ ирсэн хөдөөх жаахан хүү дандаа л лимбэ үлээж явахыг алдартай нэгэн зохиолч ажиглаатах сан байна. Тэгээд эгчид нь танай энэ дүү цэргийн хүн биш, урлагийн хүн байна гэжээ. Тэр хүн бол эрхэм уран зохиолч Цэнд-Очир байжээ. Эгчийн сайн дүү Шараа удалгүй хөгжмийн сургуульд шалгалт өгөөд тэнцжээ. Шалгалтыг аугаа их хөгжмийн авьяастнууд болох Ж. Жамъян, Ж. Чулуун, Б. Цэрэндолгор нар авсан байна. Авьяас авьяасаа таньдаг гэсэн нэг үг бий. Тийм л явдал болжээ. Чухам тэр өдрөөс л Ж. Шараа хэмээгч авьяас төгөлдөр хөгжмийн зохиолч ард түмэн рүүгээ ирэх дуутай замдаа шуударчээ. 1960-аад оны эхэн гэхэд Ж. Шараа нийтийн дууны урлагт аль хэдийн нь өөрийн гэх “овоо”-гоо босгож, “Амартүвшин”, “Дэлгэрхэн дэлхий”, “Дуучин болов оо, би”, “Хавар ирлээ шүү, хүүхнүүдээ” дуунуудаараа алдаршив. Түүний дуу уянгалаг, үгтэйгээ эерүү, хэмжээ хэмнэл шинэ, ая дан найрамсуугаар илтэд ялгарч байлаа. Бүтээл болгон өөр, өөрийн хувь төөрөгтэй төрдөг. Ж. Шараагийнх ч бас тийм. “Миний ээж” дуу бол түүний ээждээ босгосон дуун хөшөө юм. Багадаа өнчирсөн тэр бээр ээжийнхээ давсан хөтлийн замыг босож иртэл нь харуулддаг байжээ. Гэртээ орохоо мартталаа ээжийгээ харуулддаг сан гэж эдүгээ ч гүн шүүрс алдан өгүүлэх амой. Одоо ч тэр ээжийгээ харуулдсаар л буюу. Тийнхүү залуу зандан насандаа ээжээ мөнхөд хүлээгч хүү, их зохиолч Д. Нацагдоржийн “Миний ээж” шүлэгт аялгуу хийжээ. Аялгуу хийжээ гэх нь чухамдаа бол буруу үг юм. Үндсэндээ ээжээ бодсон сэтгэлийнх нь аугаа их гэгээрлээс төрсөн ая эгшигт “Миний ээж” шүлэг зохирон таацжээ. Хожим хойно Ж. Шараагаас төрөх энэ аялгуунд л зориулж Д. Нацагдорж “Миний ээж” шүлгээ бичсэн мэт үг ая хоёр тийм яг таг, илүү дутуугүй, торгоны хээ мэт нийлжээ. Зохиогч дууныхаа партитур дээр “Алтан дэлхийд нар ганц, амьд явахад ээж ганц” гэж бичжээ. Ж. Шараа дахиж ээжийн тухай дуу хийгээгүй юм. Ерөөс тэр бол өөртөө үнэнч, санаж бодсоноо хэнд ч илэн далангүй хэлчихдэг, зөвд зөөлөн, бурууд хатуу, чин шударга, эл дол болсон үгээр бол “дутагдлын хажуугаар дуугүй өнгөрч чаддаггүй” хүн. Түүнийхээ горыг амсахаараа нэг болж дээ гэж ярилцаж суухдаа бодов. Бод л доо, 1960-аад оны нийтийн дууны урлагт шинэчлэлийг авчрагч Ж. Шараа дөнгөж 1994 онд л МУСТА, тун саяхан 2007 онд Монголын Хөгжмийн Зохиолчдын Холбооны шагналыг хүртжээ. 

	“Гэгээн өглөө сайн байна уу?” гэдэг дуугаар эхэлдэг өглөөний мэнд нэвтрүүлгийг мэдэхгүй хүн Монголд үгүй л болов уу. Энэ дуу хэдэн арван үеийнхнийг шинэ өглөөтэй золгуулсан юм. Энэ дууны хөгжмийг харин Ж. Шараа зохиосныг хэн болгон мэддэг гэж үү. Монголын Үндэсний Радио гэхэд л “Өглөөний мэнд” нэвтрүүлгийн 40 жилийн ойгоор 2011 онд РТТА цол тэмдэг олгож билээ. 

	Явж, явж “шагнал бус бүтээл л үлддэг орчлон санж”. Илтэд тодорхой жишээ нь Ж. Шараа өөрөө хийгээд түүний уран бүтээлүүд юм. 

	 

	II

	Залуу хүн эрэлч хайгуулч байдаг хойно доо. Хөгжим бүжгийн коллежийн багш Ж. Шараа нийтийн дууны урлагт хэн хүнээс илүүгээр шунан дурлахдаа өөрийн мэдэлгүй хөгжил дэвшлийг нь урагшлуулсан бүлгээ. Ардын дууны аяс намбыг илэрхий тодорхой хадгалсан хэр нь цоо шинэ аялгуут “Дэлгэрхэн дэлхий” дууг нэрт дуучин Оросоогийн дуулах урлагт шинэ өнгө аяс нэмсэн гэж судлаачид тэмдэглэсэн байдаг. Тэрчлэн дуучин П. Адарсүрэнгийн ардын дууны аяс намбыг “Амар түвшин” дуу илэрхий тодорхой “эвдсэн” хийгээд басхүү цаашдын уран бүтээлд нь шинэ алхам болсон гэх үзэгчид ч цөөнгүй байв. Шүлгийн мөр нь 6 байснаас шинэд тэмүүлэгч Ж. Шараагийн сонирхлыг ихэд татсан “Хавар ирлээ шүү, хүүхнүүдээ” дуу гэхэд л 1962 онд болсон мянган бүсгүйн үдэшлэгт анх удаа дуулагдаад тэр дороо түгэн дэлгэрчээ. Энэ дуу бас Б. Зангадыг олон түмэнд нээсэн байна. Чухам энэ үеэс л Б. Зангад, Ж. Шараа хоёр уран бүтээлийн анд нөхөр болцгоосон бөгөөд олон сайхан дуу эх барьж авах ерөөл учрал бүрдсэн юм. Гэрэл гэгээтэй, хөнгөн цоглог хэмнэлтэй, хөхиүн хөөр, залуу насны гялбаатай дуунууд 1960-аад оны залуусыг байлдан дагуулж байвай. Сэтгэлээс төрсөн уран бүтээл сэтгэлд хүрдэг ажгуу. Энэ нь түүний аливаад сэтгэл юугаа юүлэгч дотоод мөн чанартай холбоотой болой. 

	Эрвэл олдгийн үлгэрээр Ж. Шараа уран бүтээлдээ шинэ шинэ зам нээсээр байв. Тэр бээр монголын анхны чавхдаст хөгжмийн симфони, мөн хүүхдэд зориулсан анхны симфони бүтээл туурвилаа. Энэ нь хөгжим судлаачдын анхаарлыг татав. Хөгжим судлаач Д. Батсүрэн “Дан чавхдаст хөгжмийн бүтээлээрээ Ж. Шараа монголд байгаагүй төрлийг бий болголоо” гэж бахархан тэмдэглэв. Ардын жүжигчин С. Гончигсумлаа “Шараа халтуршик хэзээ ч хийхгүй” гэсэн бол хожим нь Б. Шарав, Х. Билигжаргал нар “Ж. Шараа багш тоонд биш чанарт анхаардаг” гэж тодорхойлсон байдаг. Тийнхүү, чанартай уран бүтээлийнх нь нэгд “Хар ус нуурын шагшуурга” дуу нь гарцаагүй орно. Тэртээх 1964 онд болсон Хөгжмийн зохиолчдын анхдугаар их хурлын индэр дээрээс нийтийн дууны урлагт шинэчлэл хийсэн бүтээлээр зарлан тунхаглагдсан энэ дуу эдүгээ ч үнэ цэнээ алдаагүй байна. 

	Анх энэ дууны шүлгийг яруу найрагч Н. Очирбат “Б. Явуухулан багшийн шүлэг, чи ая хийж үзээч” гэж Ж. Шараад авчирч өгч байжээ. Шүлгийг нь уншвал мэдэхгүй нэг үг байж, түүнийг нь зохиолчоос нь асууж тодруулна гэж дуудвал Б. Явуухулан найрагч тэр дороо хүрээд ирэв. Тэгнэ чинээ санаагүй хөгжмийн залуу зохиолч тэрхэн зуур сандарчээ. Харин яруу найрагч сүрдэхээр хүн байсангүй тул “шагшуурга”гэж чухам юуг хэлж байна вэ? хэмээжүхүй. 

	— Чи Сүхбаатар аймгийн хүн тул мэдэхгүй байх чинь аргагүй гээд Туул голын эрэгт ургадаг өвс ургамлаар хүртэл жишээлж байгаад гайгүй сайн ойлголт өгчээ. Шүлгийг нь дахин уншвал нуурын долгилох чимээ, салхины исгэрээ, бөхөлзөн дохилзох зэгс харагдах шиг болжээ. Аялгуу ч сэтгэлд нь бидэртжээ. Хөгжмийн хэмнэл тэс ондоо бичигдэв. “Дөрөвний гурав... дөрөвний хоёр... дөрөвний гурав... дөрөвний хоёр”. Чухамдаа нийтийн дууны бичлэгийн хэв загварыг эвдэж, шинэчлэл хийжээ. Хөгжмийн зохиолч С. Гончигсумлаа энэ дууг сонсчхоод хэмжээ хэмнэл нь солигдоод нэг л өөр, онцгой содон байна, дуучин нь ингэж дуулаад байна уу, хөгжмийн зохиолч нь ингэж бичив үү, нотыг нь үзье гэжээ. Тэгээд үзсэн даруйдаа нэг хэмт загварыг эвдсэн байна шүү дээ, жинхэнэ шинэ юм гэдэг чинь энэ гэж дуу алдаж байжээ. Энэ дуу МЗО-ны II их наадмын тэргүүн шагнал хүртжээ. 

	Түүний уран бүтээлүүдэд энэ мэтийн үр хөврөл байнга гялалзаж байдаг. Оюутан байхдаа бичсэн “Монгол аялгуу” төгөлдөр хуур-хийлийн гоцлол Ардын хувьсгалын 50 жилийн ойд зориулсан уран бүтээлийн уралдаанд магнайлжээ. Анх энэ зохиолыг Уралын алдарт гурвал нэрээр алдаршсан нэрт хийлч Абромович Шварц, профессор, морин хийлч Циомик, доцент, төгөлдөр хуурч Багамаз нар тоглож Оросын радиод бичүүлсэн бөгөөд одоо ч эгшиглэсээр билээ. 

	Дөрвөн хүүгийн сайхан аав, Монгол хэл уран зохиолын багш Л. Дарьсүрэн хэмээгч бүсгүйн заяаны хань, Монгол улсын урлагийн гавьяат зүтгэлтэн Ж. Шараа хэмээгч үргэлжид шинэ сайханд тэмүүлэгч, өөдрөг бадрангуйн дууч энэ сайхан уран бүтээлчтэй танилцаад бас ч хэдэн жилийн нүүрийг үзжүхүй. “Морин хуур” зэрэг хөгжмийн том бага наадмуудад шүүгчээр ч хэдэнтээ мөр зэрэгцэн суужээ. Аливаад чигч шударга, нөмөр түшигтэй эр сэн. Монголын радиогийн урлаг соёл, уран зохиолын редакциар хааяа хааяа шинэ уран бүтээлээ барьсаар жавхалзан орж ирэх нь бий. Алхаа гишгээ хөнгөн шингэн, нүүр царай тунгалаг, нүд нь тийм нэг цог зальтайгаар гэрэлтэнэ. Яагаад ч юм 1960-аад оны алдар мандалт өдрүүдээс дөнгөж сая л сугаран гарч ирээд зогсож байгаа юм шиг санагдана. Чухам л тэр он жилүүдийн савслага дундуур хийлийн чавхдас шиг чивчрэн зурайх аялгуут мөнгөн зөрөг одоо ч биднийг даллан дуудсаар билээ. 

	 

	2012. 03. 28. Идэрийн барилдлагат шар хулгана өдөр

	 


Жүмпэрэлийн Саруулбуян : Б. ЯВУУХУЛАН, Ж. ШАРАА, Б. ЗАНГАД ГУРАВ

	Хар ус нуурын шагшуурга

	Намрын салхинд исгэрнэ

	Харахад нэг л уйтгартай 

	Намс намс бөхөлзөнө

	 

	Нүдэнд торох бараагүй

	Нуурын ус цэнхэртэнэ

	Нүцгэн уулс чимээгүй

	Өнгөн дээр нь сүүдэртэнэ... 

	Б. Явуухулан “Хар ус нуурын шагшуурга”

	 

	“1959 онд Зөвлөлтийн зохиолч В. Никоновтой хамт Ховд, Баян-Өлгий аймгаар явж байхдаа би нэлээд шүлэг бичсэн юм. Урьд өмнө би Хар ус нуурыг үзээгүй байлаа. Харин хотон шувуу байдаг гэдгийг дуулсан. Есдүгээр сарын сүүлч аравдугаар сарын эх юм сан. Гэтэл хотон нисээд явчихсан ер нь өөр шувуу ч байхгүй байсан. Тэгээд тэр нуур эзгүйрсэн, их ховор амьтны хань ижил, гэр орон шиг надад санагдсан юм. Тэгэхдээ эзэн нь буюу амраг хань дөнгөж саяхан ниссэн бөгөөд тэр шувуудын хойноос даллах мэт зэгс нь хөдөлсөн хэвээрээ усны их өнгөнд буусан бидэр нь хэвээрээ байх шиг санагдсанаа бичсэн (Ц. Хасбаатар, “Уран зохиолын учир” УБ. 1976. хуудас 80-81) гэж Б. Явуухулан ярьжээ. Яруу найрагчийн энэ охорхон ярианы өнгөнд Хар ус нуурын намар цагийн уйтайхан дүр төрх, хулс зэгсний исгэрээ, нуурын усны мандал дээрх уулсын дүр, үүлсийн нүүдэл, нуурын тогтуун мэлмэрээ харагдана. 

	Хар ус нуурын уйтай энэ дэлгэмэл хөрөглөл, зэгсний исгэрээ яруу найрагчийн зүрхэнд шууд л яруу тунамал сувдан хэлхээ буулгажээ. 

	 

	Хээлэн үлээх салхи

	Нимгэн мандлыг нь бидэрлэнэ

	Зөөлөн исгэрэх шагшуурга 

	Хөнгөн уйтгар төрүүлнэ

	Намрын сэрүүн унахлаар

	Нуурууд ийм байдаг юм уу

	Хотон шувуудаа явчихлаар

	Хатан Хар ус уйдаа юу

	 

	Яруу найрагч 1959 онд бичсэн “Хар ус нуурын шагшуурга” шүлгээ 1960 оны “Туяа” сэтгүүлд хэвлүүлжээ. Шүлгийнхээ бадаг, шад мөр бүхэнд өөрийн аялгууныхаа өнгийг эгшигтэй шингээсэн энэ шүлгийг залуу яруу найрагч Н. Очирбат “Туяа” сэтгүүлээс хичээнгүйлэн хуулж аваад, хөгжмийн зохиолч Ж. Шарааг зорьжээ. Очирбат өврөөсөө өнөө шүлгээ гарган дэлгээд;

	— За, Шараа найз минь. Би Явуу багшийнхаа гайхалтай аялгуутай шүлгийг чамд авчирлаа. Чи авьяасаа сорь гэчхээд яваад өгчээ. 

	Шараа хөгжмийнхөө ард тухлан суугаад, гаргацтай тогтуун сайхан бичсэн шүлгийг хичээнгүйгээр тогтон уншив. 

	 

	Хотон шувуудаа явчихлаар

	Хатан Хар ус уйдаа юу... 

	 

	ямар гайхалтай үг вэ? Урьд өмнө үзээгүй нуур нүдний өмнүүр мэлтэлзээд ирэх шиг. Шараа тун ч төвөггүйгээр аялгуу шүлгийг зохируулаад орхив. Шараа, Явуухулан гэдэг нэрээс жаахан сүрдэж, аяа сонсгоё гэж бодлоо. Урьд нь “Хавар ирлээ шүү, хүүхнүүд ээ” гэдэг дуугаа биччихээд шүлгийг бичсэн Б. Хаянхярвааг чи шүлгээ батлуулаад ир гэтэл Хаянхярваа би чадахгүй гэж зориг мохжээ. 

	Шаварт унасан шарын эзэн хойно Шараа “Хавар ирлээ шүү, хүүхнүүд ээ” шүлгээ бариад Уул уурхайн яамны байранд байсан Зохиолчдын хороо руу Явуухуланг зорин очоод дууны үгээ үзүүлэв. Явуухулан, тогтуухан нэг уншаад: 

	— Сонин үг байна гээд “батлав” гэсэн тэмдгээ дор нь дарав. Баярласан Шараа шууд гарч яваад хөгжмийн зохиолч Д. Лувсаншарав дээр очиж, мөн ноттой үгээ батлуулах санаатай сарвайв. Лувсаншарав нэгэнтээ тамшаалснаа:

	— Сонин дуу болж гээд шууд баталчихсан түүхтэй. Шараа, Явуухулан руу утасдаж:

	— Би таны “Хар ус нуурын шагшуурга” шүлэгт хөгжим хийчихлээ. Та над дээр хүрч ирээд аялгууг сонсчих зав байна уу гэлээ. Явуухулан их удалгүй ороод иржээ. 

	Шараа мэнд усаа мэдэлцэн хүлээж аваад, сандал дээр суулгаад хөгжмийнхөө ард суун хөгжмөө тоглож гарлаа. Явуухулан чимээгүй хэсэг суув. Шараа: 

	— Явуухулан гуай ганц нэг юм асууж болох уу?

	— Бололгүй яах вэ. 

	— Шагшуурга гэж юу гэсэн үг вэ?

	— Шараа! Чи Туул голоор явж үзсэн үү?

	— Явсаан явсан. Би ч уг нь бүүр 1952 онд Улаанбаатарт ирсэн хүн л дээ. 

	— Хар ус нуур гэдэг чинь баруун аймагт байдаг гайхалтай үзэсгэлэнтэй нуур л даа. Нуур усыг хөвөөлөн хулс зэгс найгаж байдаг даа, түүнийг л шагшуурга гээд байгаа юм. Намрын цагт нуур усанд чуулсан шувууд буцахлаар нуур ус ямархан уйтайг чи Сүхбаатарын хүн мэднэ дээ. Явуу ингэж хэлжээ. 

	Шараа, аяа өөрчилмөөр л санагдаад явчхав. Дөрөвний гурваар хэмнэлийг дөрөвний хоёроор авч, солигдсон хэмнэлийг нь аялгууны эхнээс адгийг хүргэв. 

	 

	Хар ус нуурын шагшуурга

	Намрын салхинд исгэрнэ

	Харахад нэг л уйтгартай

	Намс намс бөхөлзөнө

	 

	Хар ус нуур хөвөөндөө зочлон очсон Явуухуланд, чи миний хөргийг яруу найргаар нэг зураад өгнө үү гэж онгодынх нь орчлонд гайхам мөрүүдээ шадлан өгч, Ховдын алтан гургалдай хоолойт дууч Б. Зангад Хар ус нуурыг сэтгэлдээ цалгиан мэлмэрүүлэн мэлтгэнүүлэн дуулав. Тэр үед Хөгжим бүжгийн сургуульд багшилж байсан Зөвлөлтийн мэргэжилтнүүд хөгжимдсөн юм. 

	Радиогийн уран сайхны зөвлөлийн дарга С. Гончигсумлаа ихэд үнэлэн, хамгийн сайн дуунд өгдөг чанарын үнэлгээ 250 төгрөгийг хэтрүүлэн 300 төгрөг болгон үнэлэв. Монголын Хөгжмийн зохиолчдын их хурлын илтгэлд дурдагдан үнэлэгджээ. Хар ус нуурыг үзээгүй тал нутгийн хүү, хөгжмийн залуу зохиолч, хийлч Ж. Шараа Хар ус нуурыг Монголын сонортон болгоны сонорт хүргэн, зүрхэнд нь давлагаалуулав. Шарааг Гончигсумлаа дуудаж:

	— Чи “Хар ус нуурын шагшуурга”-аа нотлоод, надад аваад ир гэлээ. Шараа ч дууг шуурхай нотлоод аваачиж өгөв. Гончигсумлаа юу ч болоогүй юм шиг нотыг хумьж аваад цааш хийв. 

	Монголын Залуучууд Оюутны II их наадамд зориулсан байгалийн сэдэвт дууны уралдаанд “Хар ус нуурын шагшуурга” тэргүүн байр эзлэв. Ингэж Гончигсумлаа багш нь Шарааг мэргэжлийн хувьд анхааран, солигдмол хэмнэлийг өөрөө хийж үү, үгүй юу гэдгийг баталгаажуулсан аж. 

	“Хар ус нуурын шагшуурга” олонд түгснээс хойш хоёр жилийн дараа буюу 1964 онд Хөгжим бүжгийн сургуулийн хуучрын багш Цэвэлмаа, Явуухулангийн “Сартай шөнийн дуун” шүлгийг барьсаар Шараагийн өрөөнд орж ирээд:

	— Чи энэ сайхан шүлэгт хурдан аялгуу хийгээч гэжээ. 

	 

	Нарны хооронд саран байрлах

	Нарлах хорвоо гэрлийн хувьтай

	Насны хооронд дурлан хайрлах

	Амраг сэтгэл ханийн золтой

	Одод тохиосон номин тэнгэрт 

	Онгон саран мөнх сондгой

	Орчлонд заяасан энэхэн насанд

	Миний амраг үүрд онцгой

	 

	Хөгжмийн зохиолч Ж. Шараа “Сартай шөнийн дуун”-д тэр дор нь аялгуу хийгээд мөн л Б. Зангаддаа өгч радиод бичүүлэв. Дуу дорхноо олны хүртээл болон түглээ. 

	 

	Яргуйт дэлхийг сүү шиг гийгүүлдэг

	Ялгуун саранд хүн дуртай

	Ярих нь хүртэл дуу шиг дуулддаг 

	Янагхан чамдаа би хайртай

	 

	Тэр жил Монголын Хөгжмийн Зохиолчдын Холбооноос зохион байгуулсан нэгэн хүлээн авалт дээр утга зохиол, хөгжмийн томчуул бүгд цугларчээ. Шараа залуу хөгжмийн зохиолчид хаагуур байна вэ, түүгээр захдуухан бараадасхийн байлаа. Б. Явуухулан, С. Гончигсумлаа нар хундагатай дарс барин ярилцаж зогсоно. Тэгснээ Явуухулан Шарааг олж харснаа хундагатайгаа бариад шууд хүрч ирснээ:

	— За Шараа! “Хар ус нуурын шагшуурга” дахин давтагдахгүй дуу болсон шүү гэж оросоор хэлээд хундага тулгажээ. Тэр цагаас хойш хөгжмийн зохиолч Ж. Шараа Б. Явуухулангийн шүлэг бүрд дуу хиймээр санагдаж, бишрэн шүтэж явдаг болов. Б. Явуухулангийн “Эх орны дуу”, “Би хаана төрөө вэ?” зохиолуудыг нь дуу болгов. 

	Бүүр сүүлд наяад онд Б. Явуухулан Дарьгангаар явж бичсэн “Ганга нуур”, “Шилийн богд уул” шүлгүүдэд нь аялгуу хийв. 

	Ж. Шараа, Б. Явуухулан нарын “Хар ус нуурын шагшуурга” зуун дамжин, жаран алгасан дуулагдсаар ХХ зууны шилдэг дуун болон мөнхөрчээ. Ардын жүжигчин Б. Зангадын яруу дуулснаас хойш Д. Машлай, Э. Амартүвшин, Э. Чулуунчимэг нарын олон дуучин өөр өөрийн арга барилаар дуулан олонд хүргэсээр ажээ. 

	1982 оны өвөл Монгол телевизэд бичүүлсэн Б. Явуухулангийн уран бүтээлийн үдэшлэг дээр Б. Зангад “Хар ус нуурын шагшуурга”-аа дуулахад Б. Явуухулан босож ирэн Б. Зангадыг үнсэв. Хар ус нуурт, “Хар ус нуурын шагшуурга” дууг зохиосон хөгжмийн зохиолч Ж. Шараад, “Хар ус нуурын шагшуурга”-ыг мэлмэрүүлэн дуулсан дуучин Б. Зангад нарт хэчнээн хайртайгаа агуу их Явуу сүүлийн удаа илэрхийлж, дуучныг төлөөлүүлэн үнсжээ. Тэр өдрөөс хойш хэдхэн хоногийн хойно их Явуугийн уяхан зүрх зогссон юм. 

	 

	2014 он

	 


ДУУНЫ СҮНС НЬ АЯЛГУУ ЮМ ХЭМЭЭХ 
ДЭД БҮЛЭГ

	 


Ц. Нямаа : ГЭГЭЭН ӨГЛӨӨ САЙН БАЙНА УУ?

	— Хүүхдийн дууны ая бичих амаргүй гэдэг. Ж. Шараа гуай та хэдийнээс эхэлж энэ сэдвээр ажилласан бэ?

	— Би 1961 онд Свердловскийн хөгжмийн дээд сургууль төгсөөд ХБДС-д багшилж эхэлсэн. Одоо ч эндээ багшилж байна. Өглөө бүр шавь нараа хийлээр хөгжимдөх ур ухаан сургаж байхдаа тэдний баяр баясгаланг мэдэрдэг байлаа. Долоон настай хүүхдийн хөдөлгөөн, эрдэмд сурч байгаа баяслыг мэдрэхдээ үүнийг л хөгжмөөр илэрхийлэх сэн гэж бодогдсон. Нэг өдөр Д. Лхаашидын, 

	 

	Миний хөөрхөн дүү минь

	Өглөө нартай уралдаарай

	Өөрийнхөө цэцэрлэгт очоорой

	Багшдаа очоорой

	Баясаж хөөрхөн тоглоорой!.. 

	 

	гэсэн шүлэгт ая бичээч гэхээр нь ая бичиж өглөө. Тэгээд “Яадаг бол доо, хүүхдүүд дууг минь дуулах болов уу, яах бол?!” гэж түгшиж байв. Гэтэл эгчийн маань охин энэ дууг дуулж суухыг сонсоод баярласан гэдэг жигтэйхэн. Тэгэхэд л хүүхдийн дуу бичих урам, зориг орсон доо. 

	— “Гэгээн өглөө сайн байна уу?” дууг хэрхэн бичсэн тухайгаа ярина уу?

	— 1965 оны нэгэн нарлаг сайхан өглөө хичээлээ эхлэх гэж байтал тунгалаг яруухан эгшиг сэтгэлд уянгалах шиг санагдсан. Тэгээд л хүүхдүүдтэйгээ хичээлээ хийлээ. Дараа нь нэгэн дууны үггүй ая бичлээ. Түүнийгээ радиогийн редактор Д. Батсүрэнд аваачиж үзүүлээд “Нэг иймэрхүү л маягийн үгтэй дуу болбол сайн сан” гэж санаагаа түүнд хэллээ. Д. Батсүрэн маргааш өглөө нь над руу утасдаж “Дууныхаа үгийг биччихлээ. Ирж ав” гэв. Би түүний үгэнд эргэлзсэн ч яваад очтол үнэхээр биччихжээ. Энэ дууг тэр үед ХБДС-ийн найрал дуу дуулаачийн ангид сурч байсан Наранцэцэг гоцлон дуулж, Цэцэгмаа төгөлдөр хуураар тоглож, радиогийн бичлэг хийлгэсэн юм. Тэр цагаас хүүхдүүд дууг маань 25 дахь жилдээ дуулж байна. 

	— Анх бичсэнээс хойш энэ дууг засварласан уу?

	— Энэ дууг гарсны дараахан “Утга зохиол урлаг” сонинд Д. Маньбадар гэдэг багшийн сэтгэгдэл нийтлэгджээ. Тэр бээр “Замын голоор алхалсан цагдаа ахтайгаа хүүхдүүд мэндчилж байгаа нь сайн хэрэг. Гэхдээ төл малаа зав зайгүй хайрлан өсгөж байгаа малчин ардуудтайгаа яагаад мэндчилдэггүй билээ...” гэсэн санааг илэрхийлжээ. Д. Батсүрэн бид хоёр “Нээрээ тийм байна” гэж ярилцаад, 

	 

	Түмэн төлөөр арвижсан

	Буман сүргүүд сайн байна уу?

	Баян талдаа цэнгэлтэй 

	Баатар малчин сайн байна уу?

	Хүлэг морин уралдсан

	Хөдөө цайдмууд сайн байна уу?

	 

	гэсэн бадаг нэмсэн. 

	— Та туурвисан бүтээлээсээ товчхон нэрлэнэ үү?

	— “Гэгээн өглөө сайн байна уу?”, “Солонго”, “Долоон нас”, “Сүхбаатарын гавьяа” зэрэг хүүхдийн болон нийтийн 60 гаруй дуу бичсэн. Бас “Монгол аялгуу”, “Эх орны уянга” симфони чуулбар, симфони дүрслэл, уран сэтгэмж зэрэг 40 гаруй дан хөгжмийн бүтээл, “Бардам туулай”, “Татьяна” жүжгийн хөгжим, “Морьтой хүүхдүүд”, “Найрамдал”, “Гангын уянга”, “Долоон нас” дуут бүжгийн хөгжим бичсэн. 

	“Хойчийг залгамжлагч” 1991

	Ж. Шараа “Дуугаар дүүрдэг хорвоо” УБ., 2006

	
Уламбаярын Амарсайхан : ЦУУТАЙ ДУУ БҮТЭЭГЧ

	Шараагийн тухай бодохоор оюутан нас минь, жараад оны жавхлант өөдрөг жилүүд өөрийн эрхгүй сэтгэлд бууна. Улс орны хөгжил ч эрч хүчээ авч монголын урлагийн ертөнцөд цоо шинэ одод зулай зулайгаа даран төрж байлаа. Хэзээ ямагт “Эцэг, эх, эх орон” гурваа сэтгэл санаандаа тээж явдаг оюутан бидэнд Шараагийн хөгжим, Зангадын дуулсан сэтгэл дэвэргэсэн олон сайхан дуунууд харь нутагт төрсөн орон гэр, төрөлх газар шороог минь орлодог сон. “Шараа, Зангад хоёр” л гэж Москвагийн оюутан бид “үхэцгээдэг” байлаа. Шараагийнхаа өтгөн хар хөмсөгнийх нь цогтойёо гялалзах нүдийг хараад сайн нөхөр минь сайхан хархүү хэвээрээ байна даа гэж бодогдож суув... 

	 

	— Та есөн хүүхэдтэй айлын отгон нь. Эрх танхи өссөн үү?

	— Хэдийгээр аав, ээж хоёр минь дөлгөөн намуун улс байсан ч үр хүүхэд биднийгээ зөв эрхлүүлж өсгөсөн. Манайх Сүхбаатар аймгийн Асгат сумын айл. Би 1938 онд Домбон гэдэг газар төрсөн юм. Миний аав Жамбал ясны анчин хүн. Дулаанд нь тарвага агнаж, хүйтэнд нь үнэг, чоно, хярс авлаж, улсын төлөвлөгөөг биелүүлнэ. Намар ангаас хайрцаг дүүрэн далбайтал хатаасан тарваганы махтай, нөөцлөхөөр хуримтлуулсан тарваганы тостой ирдэг сэн. Манайх гэдэг айл “өвөлжин махтай”, жилийн турш тарваганы тосонд шарсан хуймагтай байлаа. Миний аав үнэхээр ажилсаг хүн байж. Арьс, сур элдэж л сууна. “Ахыг цэргээс халагдаж ирэхэд гэр төхөөрч өгөөд, хярсан, хурган дотортой дээл бэлэглэж байж билээ. Бидэнд “махан хорхог” хийж өгнө гэдэг сэн. Би тэсэж ядан хүлээдэг байлаа. Тэгтэл нэг өдөр “За, өнөөдөр аав нь хүүхдүүддээ нөгөө удаан хүлээлгэсэн махан хорхгоо хийж өгнө өө, ашгүй байгаль дэлхий та нарт хишгээ хайрлаж” гэв. Хавханд нь томоо гэгчийн бурхи орчихжээ. Арьс, махны алинд ч хутганы ирний ганц ч сэв оруулалгүй өвчив. Түнтийсэн цагаан юм байлаа. Гэдэс, дотрыг нь авч хаяад улайссан чулуу бөөн бөөнөөр нь чихлээ. Гаднаас нь битүү шарав. Улайрч шаргалтсан өнгийн нь хараад арааны шүлс гоожиж байна гэж яалтгүй. Тарваганы “махан хорхог” гэдэг нь энэ ажээ. Амтыг нь яана. Ийм амттай мах амьдралдаа би идэж үзээгүй. Ээж минь Лянхуа гэдэг гоё нэртэй, өтгөн хар хөмсөгтэй, яралзсан цагаан шүдтэй, нүүрэнд нь ямагт инээд баясал тодорсон, хэн хүнд тусч, хэдэн муу хүүхдээ гэсэн өгөөмөр сайхан сэтгэлтэй, айл гэрийн түшиг налгар сайхан аазай (эхнэр) байсан юм. 

	 

	— Хэдийд та хотод ирсэн бэ?

	— Асгатын бага сургуулийг онц төгсөөд, офицерын сургуульд хуваарьтай 1952 онд Улаанбаатарт анх ирсэн юм. Лам маягийн улаан шаргал дээлтэй, хүн сонссон, сонсоогүй хаана л бол хаана хангинуулж явдаг хуур, лимбэ хоёроо барьсаар I эмнэлгийн сувилагч байсан төрсөн эгч Дарьсүрэнгийндээ ирсэн юм. Эгч өглөө ажилдаа явчихна. Би айгаад гэрээс гарахгүй. Өдөржин хуураа хөрөөлж, лимбээ чарлуулж цаг нөхцөөнө. Эгч намайг анагаахад оруулах санаатай, би юу ч хэлэхгүй таг чиг. Эгч үдэш болохоор хашааныхаа айлд яваад л орчихно. Нэг удаа тэднийхээс ирээд, “Цэнд-Очир гуай (Эрхэм уран зохиолч) чиний дүү урлагт дуртай бололтой юм. Хөгжимт драматик сургуульд оруулчих. Бусад сургуулийн адил 120 төгрөгийн цалинтай гэж байна. Миний дүү яах вэ” гэлээ. Ёстой загатнасан газар маажих шиг болов. Би ч уухайн тас “тэгье, би тэр сургуульд чинь оръё” гэлээ. Ингэж намайг Цэнд-Очир гуай урлагийн замд хөтөлсөн юм. Намар нь одоогийн хуучин циркийн ард байсан Түдэв захиралтай Хөгжимт драматик сургуульд Цэрэндолгор, Жамъяан, Чулуун багшид шалгалт өгч орсон юм. Борнуурын сангийн аж ахуйн төмс хураалтын ажилд явж, сайн ажиллан, 25 төгрөг, дипломоор шагнагдаж байлаа. Амьдралдаа цорын ганц удаа биеийн хөдөлмөрийн ажил хийсэн минь энэ. 

	 

	— Оюутан байхдаа нийтийн хөдөлмөрт оролцож байгаагүй юм уу?

	— Гадаадад сурдаг оюутнууд намрын хөдөлмөрийн ажлаас чөлөөлөгддөг байсан юм. Уг нь мөн ч их юм үзэж, олон шинэ танилтай болох байсан юм даа. 

	 

	— Уралын хөгжмийн дээд сургуульд та хэн хэнтэй хамт явсан бэ?

	— Новиков багш Уралын хөгжмийн дээд сургуулиас ирж шалгалт авсан юм. Би 1955-1961 онд Свердловскт суралцсан. Хөгжимчнөөс талийгаач Отгонбаярын Бэгз бид хоёр явсан. Дуулаачийн ангид Пүрэвдорж, Дариймаа, Лувсандамдин гуай, Цэвэлсүрэн, Нямсүрэн, Дамиран, Баатар, Дарьсүрэн нар суралцсан. Бэгз бид хоёр таван жил нэг өрөөнд оюутан хүний жаргал зовлонг хуваалцсан даа. Хоёулаа хийлээр төгсөж ирсэн. Талийгаач нөхрөө л нэг сайн дурсмаар байна, болох уу?

	 

	— Бололгүй яах вэ. Нөхрөө дурсахаас сайхан юм хаа байх вэ. Тэр тусмаа оюутан насныхаа найзыг дурсана гэдэг... 

	— Бэгз монголын хөгжмийн зохиолчдоос анх удаа гадаадын хөгжмийн дээд сургуульд явж суралцсан хүн. Шатар, даамаас эхлээд юм юм сонирхоно. Хүнд тусч гэж жигтэйхэн. Их сайхан цагаан цайлган сэтгэлтэй, суръя мэдье гэсэн чин эрмэлзэлтэй нэгэн. Тусархаг, цайлганаасаа болж сургуулиа төгсөж ирээд болох бүтэхгүй хүмүүст мөн ч их уруу татагдсан даа. Бэгзийг хайрлаж хамгаалаагүй, хатуу ширүүн гараар хандсан. Аав, ээж нь залуугаараа өөд болж, хүүхэд нь нас бараад, хань ижилгүй явсан. Хүний зүрхний шархыг сэдрээдэг байсан Соёлын яамны түшмэд Бэгзэд “олиггүй хүн” гэсэн тамгаа дараад хөдөө хөөсөн. Нөхөр маань архинд орсон. Бэгзийн амьдрал тэр чигээрээ “трагедия”. Эцэст нь хараагүйчүүдийн сургуульд хөгжмийн багш хийж байгаад өөд болсон. Сайхан нөхрийн минь хийлээрээ хөгжимдөж Монголын радиод бичүүлсэн Ч. Лхамсүрэнгийн үг “Маамуу нааш ир” дууг хангинахад хамрын уг руу шархираад явчихдаг юм. Хөөцөлдөж байж Монголын Хөгжмийн Зохиолчдын Холбооны гишүүн болгож, Хөгжмийн зохиолчдын V их хуралд төлөөлөгчөөр сонгуулсан. Хараагүйчүүдийн сургуульд сайн ажилласан. Сургууль нь ч их дэмжсэн. Өөд болохынхоо урьд жил сургуулийнх нь хоёр дахь удаагийн тодорхойлолтоор Соёлын тэргүүний ажилтан. Болсон. 

	 

	— Оюутан нөхдөөсөө өөр дурсах хүн байна уу?

	— Дуурийн алдарт дуучин Лувсандамдин гуай Монгол Улсын нэгдүгээр баритон. Свердловскт сурч байхад багш профессорууд “Танай Лувсандамдинд 6 гэдэг дүн байдаг бол тавиад өгмөөр байна. Даанч 5 гэдгээс дээш үнэлэлт манай сургалтын системд байхгүй нь харамсалтай” гэдэг байлаа. Хамт сурдаг орос оюутнууд нь 5 авч чадахгүй байхад манай Лувсандамдин ах дандаа онц авдаг байсан юм. Давтагдашгүй хоолойтой хүн. Уг нь Соёлын яам цэргийн ансамблиас авч дээд сургуульд явуулсан юм. Ирсэн хойно нь авгай, хүүхэд гэхчлэн элдэв юмаар далимдуулаад дэмжээгүй, өгөх ёстой алдар цолыг нь ч өгөөгүй. Монгол улсын жинхэнэ, мөнхийн гавьяат жүжигчин. Одоо радиогоор түүний дуулсан ямар дуу явдаг билээ дээ. Монголын радиогийнхонд баярлалаа. 

	 

	— Одоо таны амьдрал руу эргэж оръё. 

	— 1961 онд дээд сургууль төгс ирээд Хөгжим бүжгийн дунд сургуулийн хийлийн багш болсон. Эдүгээ хүртэл энэ сайхан сургуульдаа багшилж байна. Завсар зайгаар нь ДБУАТ-ын дэргэд анх удаа байгуулагдсан Г. Хайдав (Ардын жүжигчин) захиралтай дуурийн дуучин бэлтгэх студид хичээл заадаг байлаа. Эдүгээ урлагийн од болсон Уртнасан, Баадайжав, Гэцэл, Насанбуян, Ховдын Жавзмаа гээд “оюутнууд” байлаа. Энэ он жилүүдэд Зангад бид хоёр хэрдээ мандсан юм. 

	 

	— Тэр үед та хоёр Монголын дууны урлагт бүр цоорсон шүү дээ. 

	— Анх Зангадтай гадаадын урлагийн дээд сургуульд сурдаг оюутнууд зуны амралтаар нутагтаа ирж концерт бэлтгэж тоглоход танилцсан юм. Зангад П. И. Чайковскийн Хөгжмийн дээд сургуулийг 1962 онд төгсөж ирээд мөн ХБДС-ийн багш болсон. Бид хоёр 35, 36 гэсэн дугаартай зэргэлдээ өрөөнд байлаа. Хорин хэдтэй гялалзсан залуус. Хийе бүтээе гэсэн хорхой гозгонож, онгод орсон үе байлаа. Б. Хаянхярваагийн шүлгээр “Хавар ирлээ шүү, Хүүхнүүд ээ” дуу хийв. Зангад дуулав. Халуун дотно угтлаа. Урамшаад Д. Намсрайжавын “Чиний минь хайр” үгээр дуу хийв. Бас л дажгүй боллоо. Ингээд хамтын уран бүтээл минь ундарсан. Зангад миний ганц бодлыг таасан шиг хатгасан юм. 

	 

	— Юуг тэр вэ?

	— Би ээждээ зориулж, ганц дуу хийчхээд маргааш нь ч хамаагүй үхнэ гэж бодож явдаг байлаа. Нэг өдөр Зангад орж ирээд “Чи энэ үгээр нэг дуу хийгээдэх, би дуулна” гэж хэлчхээд л гараад явчхав. Үзсэн чинь Д. Нацагдоржийн эхийн тухай шүлэг байна. Урьд нь Лувсаншарав, Цоодол багш хоёр “Монголын үзэсгэлэнт саран гуа намайг төрүүлсэн ээж...”-д ая хийчихсэн байлаа. Зангадад хэлсэнд нэг үгэнд хэдэн ая ч хийж болно шүү дээ гэв. Би багш нараасаа айсан боловч нөхрөө бодоод ая оролдов. Гэнэт... муу ээж минь бодогдлоо. Хониныхоо захад суугаад ээжийг эмчлүүлэхээр ахын авч явсан замыг харуулдаж сууснаа саналаа. Тэр уудам тал, алсын алсад одсон уртын урт зам. Нутгаасаа цовоо гарсан тэмээний маань унжиж хоцорсон хоёр бөх, яс арьс болчихсон буцаж ирсэн тарган хээр морь, итгэл өвөрлөж явсан ахын минь урвагар, баргар царай... Үүрд ээжгүй болжээ гэсэн хүүхэд миний өнчин бор зүрхний мэдрэмж... Энэ бүхнийг бодмогц ээжийн тухай дууны ая хойно хойноосоо ороод ирэв. Зангад дууллаа. Сэтгэл зүрхээ оргилуулан байж дууллаа. Хайрт аав, ээжээсээ балчир багадаа ив ижилхэн өнчин хоцорсон бидэн хоёрын сэтгэлийн утас ийнхүү нэгэн үзүүрт холбогдов. Багш нартаа сонсголоо. Гончигсумлаа багш “Ийм дууг радиогийн фондод бичүүлэхгүй юм бол өөр ямар дууг бичүүлэх вэ”, Лувсаншарав багш “Пушкиний үгэнд олон хөгжмийн зохиолч ая хийсэн юм” гэж хэн хэн нь бидэнд урам хайрлаж, сэтгэл тэнийлгэв. Би зориг орж, энэ дуундаа:

	 

	Алтан дэлхийд нар ганц

	Амьд явахад эх ганц

	 

	гэж ээждээ зориулсан үг бичсэн юм. Мянган сайхан үг байсан ч дахин би эхийн тухай дуу хийхгүй. Энэ дуу минь л Зангад бид хоёрын хоёр ээждээ босгосон мөнхийн алтан хөшөө болог!

	 

	— “Хар ус нуурын шагшуурга”-аар Зангад гуай та хоёр ёстой мандсан даа?

	— Дуу бүтсэн түүх нь сонин. Обо (яруу найрагч Очирбат) Б. Явуухулангийн ийм нэртэй дууны үгийг гар бичмэлээр нь надад авчирч өгөөд “Багшийн үг, сайхан дуу болно” гэсэн юм. Ая биччихээд Явуухулан гуайд утасдаж ирж сонсохыг хүссэн. Том ч зүрхтэй байж. Явуухулан гуай тэр дороо гүйгээд ирсэн. Эртний томчууд яасан ч даруухан улс байсан юм бэ! Төгөлдөр хуур дээрээ тоглож өөрөө дуулж өгсөн. Сайхан дуу болж гэв. Тэгэхээр нь зориг ороод “Та намайг уучлаарай, шагшуурга гэдэг чинь угтаа юу гэсэн үг юм бэ?” гэсэнд Явуухулан гуай инээгээд “Чи баруун аймгийн хүн биш учраас мэдэхгүй байж мэднэ” гэснээ, “Чамд яавал амархан ойлгуулах вэ” гээд хэсэг бодсоноо “Шараа чи Туул голын шугуйд очиж үзсэн үү?” гэв. “Үзсэн, үзсэн” гэсэнд “За тэгвэл Туулын бургас шуугихыг хэлж байгаа юм. Манай Хар ус нуурын зэгс нь намар салхины аясаар шуугихыг шагшуурга гэдэг юм” гэж билээ. Дуугаа улам сайжруулахад Явуухулан гуайн энэ тайлбар надад их тус болсон. Би салхины аясаар ганхах бургасны ширхгийг бодоод дууны бичлэгийн нэг хэвт загварыг эвдсэнээрээ нэгэн ёсны нээлт хийсэн гэж боддог. 

	Энэ дуугаараа би Монголын залуучууд оюутны II их наадмын тэргүүн шагнал хүртсэн. 1964 онд Монголын хөгжмийн зохиолчдын анхдугаар их хурал хуралдлаа. Их хурлын хүлээн авалт “Улаанбаатар” зочид буудалд болсон юм. Зангад бид хоёр доогуурхан, үүд хавьдуу байлаа. Томчууд, аваргууд дээгүүр байв. Нэг хартал Явуухулан гуай хундагатай архи барьчихсан Зангад бид хоёрыг шууд чиглэж ирээд бид хоёрт хандаж оросоор “Хар ус нуурын шагшуурга” не повторимое приозведение. Спасибо вам большое. За это выпим” гэж билээ. Үүнээс том үнэлгээ гэж тэр үеийн залуу уран бүтээлч бид хоёрт байх уу даа. Би урамшаад Явуухулан гуайн “Сартай шөнийн дуу”-нд ая хийсэн. Зангад дуулсан. Хожим нь Б. Явуухулангийн “Би хаана төрөв”, “Эх орны тухай дуу” (“Агийн цэнхэр утаа шиг...” гэж бусад дуунаас ялгаж нэрлэдэг), “Ганга нуур”-т ая хийсэн. Урам хайрлахад бүтээл ундардаг юм билээ. 

	 

	— Та Ч. Чимидийн “Би монгол хүн” алдарт шүлэгт ая хийсэн?

	— Үнэхээр сонин тохиолдол болж, дараа нь би ая хийсэн юм. Соёлын яам дээр очлоо. Тэгэхэд Чимид гуай Соёлын яаманд ажиллаж байсан юм. Голын шатаар Чимид гуай бууж яваад намайг харснаа “Шараа чи сүүлийн үед “любовная тема”-наасаа эх орны сэдэв рүү шилжиж байгаа чинь үнэхээр олзуурхууштай зүйл. Тун зөв. Чи миний “Би монгол хүн”-д ая хийгээч” гэхэд нь би сүлд болсон үгэнд над шиг юм ая хийнэ гэдэг даанч ахадсан хэрэг гэж бодоод “за” ч гэлгүй, “үгүй” ч гэлгүй хий бантаад юу ч хэлээгүй бөөрөнхийлөөд өнгөрсөн юм. Чимид гуайг цаанаас нь хүн дуудахад “За, Шараа дараа хоёулаа тухтай ярилцъя” гээд явчхаж билээ. Харамсалтай нь Чимид гуай бид хоёр дараа тухтай ярилцаж чадаагүй юм. Арваадхан хоногийн дараа Чойжилын Чимид гэнэт бурхан болсон. Энэ тохиолдлыг би ямагт сэтгэлдээ бодож явсан. Бодсоноо хэрэгжүүлж 1982 онд Дарханд ажиллаж байхдаа “Би монгол хүн”-д ая хийсэн. Дарханы залуучуудын театрын гоцлол дуулаач Байгал анх дуулсан. Өвөр монголын дуучин Тэнгэр “Би монгол хүн”-д эх нутгаа санагалзсан, эх нутагтаа очихыг мөрөөдсөн хүний сэтгэлээр ая зохиосон. Би, монгол хүн монгол эх орондоо эзэн нь, хүү нь, иргэн нь гэсэн сэтгэлээр ая бичсэн. 

	 

	— Танд нээлт, анхны юм хэр олон бий вэ?

	— Биеэ тоолоо гэхгүй гэж бодоод нэрэлхэлгүй хэлчихэд чавхдаст хөгжмийн анхны симфони биччихэж, хүүхдийн анхны симфони хийчхэж. 

	 

	— Та ер нь хэчнээн дуу бичсэн бэ?

	— 1962-1968 онд тодорхой хаяг тавиагүй ч Зангадын хоолойд зориулж Н. Очирбатын “Чин зүрхний хайр”, Б. Дамдины (Зангадын төрсөн ах, ганц энэ л дуутай) “Хайрын сайхантай зүйрлэе”, Ж. Шагдарын “Дуучин болов оо, би”, Ж. Бадраагийн “Мөрөөсөл”, Б. Явуухулангийн “Сартай шөнийн дуу”-нд ая хийж Зангад дуулсан. Нийтийн болон хүүхдийн 100 гаруй дуу бичжээ. Д. Батсүрэнгийн “Гэгээн өглөө сайн байна уу?” хүүхдийн дуу гуч гаруй жил монголын радиогоор дуулагдаж байна. Д. Лхашидын “Миний хөөрхөн дүү”-г цэцэрлэг, яслийн хүүхдүүд андахгүй. Тавин насандаа Д. Нямсүрэнгийн үгээр “Долоон нас” дуу хийв. Хүү Баттөрдөө зориулсан юм. Миний хүү долоон насандаа сургуульд орж, сургалтын шинэ системд хамрагдсан. Дууны үгийг “Цог” сэтгүүлд хэвлэгдсэн байхыг нь эхнэр маань олж уншаад аятайхан үг байна гэж надад авчирч өгсөн юм. Энэ аяар Ч. Жаргалсайхан бүжиг дэглээд одоо Монголын хүүхдийн ордны бүжигчид бүжиглэж байна. 

	 

	— Та хэдийнээс хөгжим зохиож эхэлсэн бэ?

	— Угтаа оюутан байх үеэс хөгжим зохиох гэж оролдож эхэлсэн. “Монгол аялгуу” нэртэй төгөлдөр хууртай хийлийн гоцлол бичсэн. Үүгээрээ шалгалт өглөө. Миний багш Наум Абрамович Шварц “Чи их сайхан хөгжим бичжээ. Би авч тоглоё” гэлээ. Багшийг тоглож даапаалж байна гэж бодоод нотоо өгөлгүй хэсэг явлаа. Тэгтэл багш нэг удаа тааралдаад “Чи хө, нөгөө нотоо өгөх чинь яасан бэ” гэхээр нь сая үнэмшиж, айсандаа маргааш нь аваачиж өгсөн. Шварц багш манай хөгжмийн дээд сургуулийн профессор Циомик (морин хийлч), доцент Багамаз (төгөлдөр хуурч) хоёртой гурвал болж, байнга концертод оролцож, радиод бичүүлдэг байсан юм. Энэ алдарт гурвалыг Урал даяар андахгүй. Долоо хоногийн дараа багш тааралдаад “Чиний хөгжмийг тоглож, радиод бичүүлсэн шүү, сонсоорой” гэдэг байгаа. Баярласандаа дэмий л “За, багшаа. Их баярлалаа” л гэв. Үнэхээр Свердловскийн радиогоор тоглолоо. Миний хөгжим мөн байгаа даа гэтэл ая, өнгө гарав. Баярласан гэдэг жигтэйхэн. Ойр сон бол хайрт багшийгаа тэвэрч аваад дахин дахин үнсмээр санагдав. Багш ганц утасдаад л надад радиогоос хуулуулж өгсөн юм. Би Монголдоо авчирч багшийнхаа тоглолтыг монголынхоо радиогоор сонсгосон. Урам зориг бадарч өөрөө үг бичиж “Миний эх орон” дуу хийсэн. 

	 

	Навчит сайхан ойнууд

	Найган ганхах нь гоёхон доо

	Намайг чамайг мөрөөдүүлсэн

	Нарлаг орон минь сайхан даа

	 

	гэж А. Загдсүрэн дуулж радиод бичүүлсэн. Загдсүрэн мандаж байсан үе. “Чиний минь хайр”, “Ирээч дээ” ариг бас Загдсүрэн дуулсан. 

	Хөгжмийн зохиолчид голдуу нийтийн дуугаар хөгжмийн зохиол бүтээлээ эхэлсэн байдаг бол миний хувьд дан хөгжмийн бүтээлээр уран бүтээлээ эхэлснээрээ онцлог юм. 

	 

	— Та хэдийнээс том хэлбэрийн хөгжмийн зохиол туурвисан бэ?

	— Далаад оноос. Анх удаа чавхдаст найрал хөгжимд зориулж 1971 онд “Эх орны уянга” хөгжмийн зохиол бичиж Ардын хувьсгалын 50 жилийн ойн уран бүтээлийн уралдаанд тэргүүн байр эзэлсэн. Түүнээс хойш симфони уран сэтгэмж, симфони дүрслэл. Симфони чуулбар, хийлийн концерт, “гурвалсан” концерт, өнгөрсөн онд буюу “Эх орны уянга”-с хойш 22 жилийн дараа үргэлжлэл нь болох “Уянгын дуулал” симфонийг чавхдаст найрал хөгжимд зориулж бичсэн. Хийл, төгөлдөр хуурд зориулсан аяз тавь гаруй бий. Шинэ бүтээлүүдийг маань удахгүй хаврын эхэн сараар, бүсгүйчүүдийн маань их баяраар болох “Хавар ирлээ шүү, Хүүхнүүд ээ” тайлан тоглолтын үеэр үзэгч, сонсогчид сонирхоно гэж найдаж байна. Тайлан тоглолтод Монголын урлагийн ажилтны нийгэмлэгийн холбоо, Улсын филармони, Дуурь бүжгийн улсын академик театр, миний хамтран зүтгэгч уран бүтээлчид, багш, шавь нар их анхаарч тусалж байгаа. 

	 

	— Та киноны хөгжим бичээгүй юу?

	— Жүжгийн хөгжим бичсэн. Дарханд ажиллаж байхдаа Нямгаваагийн найруулсан “Бардам туулай”, “Татьяна” орчуулгын жүжигт хөгжим бичсэн. “Морьтой хүүхдүүд”, “Найрамдал”, “Ганга нуур”, “Долоон нас” арваад бүжгийн хөгжим бичлээ. Телевиз, радиогийн чимэг хөгжим бишгүй бий. 

	 

	— Бүтээл нэгт хөгжмийн зохиолчид чинь таныг хэрхэн үнэлдэг вэ?

	— Хүн хүн өөр өөрийнхөөрөө л үнэлж таараа. Харин С. Гончигсумлаа багш “Шараа халтуршик бишид би баярладаг”, Х. Билигжаргал “Шараа багш тоонд биш чанарт анхаарлаа” гэсэн хоёр үнэлэлт урам нэмдэг юм. 

	 

	— Та чанар гэдгийг хэрхэн ойлгодог вэ?

	— Дөрөв, таван зуун дуу ч бичиж болно оо. Энэ олноос ганц нь л хүний зүрх сэтгэлд хүрч чадвал уран бүтээлч хүн тэнгэрийн умдаг атгах нь тэр. Л. Чойжилсүрэнгийн үг, улсын гавьяат жүжигчин Түмэндэмбэрэлийн дуулсан “Мөрөөдөл” дуу маань ардын болсон шүү. Гончигсумлаа багш “Чиний дуу юм уу, би ардын дуу л гэж боддог байсан юм” гэж үнэн сэтгэлээсээ хэлж, намайг учиргүй баярлуулж билээ. “Мөрөөдөл” ардын дуунаас эстрадад шилжиж, цар хүрээ нь өргөжсөн. Нандинцэцэг сайхан дуулсан. 

	 

	— Та хэдийд уран бүтээлээ туурвидаг вэ?

	— Хэдийд ч төгөлдөр хуурынхаа ард сууж мэднэ. Өглөө тав, зургаад босдог. Хүүхдүүд өсөөд төгөлдөр хуураа унтлагынхаа өрөөнд шилжүүлсэн. 

	 

	— Хөгжмийн зохиолчдоос хэнийг онцолж дурсмаар байна?

	— Лха. Доржийг. “Цэнхэр пансан алчуур”-аараа монголын дууны урлагт алтан хөшөө босгосон энэ алдарт хөгжмийн зохиолчийг дурсаад дурсаад үл хананам. Амьдад нь ядахдаа “Улсын гавьяат жүжигчин” цол өгчихсөн бол аштай юу. Лха. Доржтой хамт мөнхөрсөн эдүгээ амьд сэрүүн буй дуучин Төмөрт энэ алдрыг нь нөхөөд өгчихвөл урлагт хайртай монгол түмэн мөн ч их баярлана даа. Лха. Дорж гуайг Ховдод ажиллаж байхад уулзсанаа санаж байна. Түүн шиг сонсголтой хөгжмийн зохиолч монголд үгүй. Гутарсан уран бүтээлч байсан. Халамжилж хайрлаагүй. Ийш тийш шидэгдсээр яваад өөд болсон. Авьяасыг хайхардаггүй, атаархаж жөтөөрхдөг бузар муухай зангаасаа бид хэзээ ч салж чадахгүй нь. 

	Мөөеө багш. Монгол улсын төрийн соёрхолт, Ардын жүжигчин Мөрдорж багш угтаа монгол улсын хөдөлмөрийн баатар хүн шүү дээ! Бид харамлаж атаархаж өгөхгүй байсаар багшийг минь алдах нь ээ. Авьяаст атаархдаг уу?! Ёстой тэнэг хэрэг. Мөөеө багшийн дуугаар Монгол орон монголчууд бид өглөө сэрж, үдэш унтаж байна!

	 

	— Таныг алдарт дуучин Магсархурцын Дугаржав гуайн дараа Жаахан шаргын нутгаас төрсөн хоёр дахь алдартан нь гэж би хувьдаа бодож явдаг. Урлагийн гавьяат зүтгэлтэн цол хэдийд хүртсэн бэ?

	— (Шараа намайг үнэхээр гайхсан харцаар ширтсэнээ тоглоогүйг минь ойлгоод) Би урлагийн гавьяат зүтгэлтэн биш шүү дээ. Соёлын тэргүүний ажилтан ч болж чадаагүй л явна гэв. 

	 

	— Та Монголын урлагийн өнөөгийн байдлын талаар юу хэлмээр байна?

	— Хатуухан хэлэхэд Монгол улсын урлаг, соёлын бодлого Чадраабалын Лодойдамба, Ламзавын Ванган хоёроор дууссан гэж боддог. 

	 

	— Та олон сайхан дуутай хүн. Хэр шан харамж (гонорар) авав даа?

	— “Хар ус нуурын шагшуурга” маань толгой цохисон. 

	 

	— Хэдэн төгрөг авсан бэ?

	— 300 төгрөг. 

	 

	— Танайх дөрвөн сайхан хүүтэй айл?

	— Дөрвөн сайхан хүүг минь төрүүлж өсгөсөн ганц сайхан эхнэр бас надад байгаа. 

	 

	— Ганц сайхан эхнэр, дөрвөн сайхан хүүгээ уншигчдад танилцуулахгүй юу?

	— Дуртайяа танилцуулъя. Эхнэр Лувсандоржийн Дарьсүрэн Ховд аймгийн харьяат. УБДС-ийн монгол хэл-уран зохиолын ангийг 1971 онд төгсөж, үндсэндээ өнөө хүртэл нийслэлийн 51 дүгээр дунд сургуульд багшилж байна. Эхнэрээ ийнхүү дэлгэрэнгүй танилцуулдгийн учир гэвэл би гэртээ уран бүтээлээсээ өөр юу ч хийдэггүй. Манайх гэдэг айлын бүхий л ажил “ганц сайхан авгай” дээр минь тохоостой байдаг. Том хүү Одонтөр МУҮИС-ийн монгол хэл-уран зохиолын ангийг Д. Сүхбаатарын нэрэмжит цалинтай төгсөөд УБИС-д багшилж буй. Удаах хүү Ундраабаатар 51 дүгээр сургуулийг онц төгсөөд Техникийн их сургуулийн менежментийн ангийн III курсийн оюутан, 1993 онд Монголын залуучуудын холбооны “Залуу удирдагч сан”-ийн нэрэмжит анхны шагналтан болж мөнгөн шагнал, дипломоор шагнуулсан. Эрдэнэтөр 51 дүгээр дунд сургуулийн 10 дугаар ангийн сурагч, “Залгамжлагч” сэтгүүлийн 1993 оны тэргүүн бичлэгийн шагналтан. Отгон хүү Баттөр 51 дүгээр дунд сургуулийн VI ангийн сурагч. Идэвхтэн бичигч... 

	Үнэхээр Жамбалын Шараа ганц сайхан эхнэр, дөрвөн сайхан хүүтэй хүн юмаа. Хүн юугаар баян түүгээрээ бахархдаг. Шараа ухаалаг эхнэр, ухаан төгс үр хүүхдээрээ бахархаж байна. Монголчууд бид юугаараа бахархах вэ? Хийсэн бүтээсэн юмтай Шараа шиг авьяас билигт ахмад үеэрээ, хийх бүтээх оюуны арвин баялаг нөөцтэй, монгол улсын ирээдүй болсон Шараагийн дөрвөн сайхан хүү шиг залуу үеэрээ бахархах ёстой. Энэ нь угтаа монголчууд бид чинь бахархах юмтай, бие биеэрээ, ахмад залуу үеэрээ бахархах ёстой гэсэн үг билээ. 

	 

	“Засгийн газрын мэдээ” 1994

	“Хүмүүн бүхэнд гэрэл буй” УБ., 2001

	Ж. Шараа “Дуугаар дүүрдэг хорвоо” УБ., 2006

	 


Ш. Баттөр : “ХАР УС НУУРЫН ШАГШУУРГА” БОЛ МОНГОЛЫН УЯНГЫН ДУУНЫ НЭГ ХЭМТ ЗАГВАРЫГ ЭВДСЭН НЭЭЛТ БАЙСАН ЮМ

	Язгуур гурван урлагийн нэгэн болох хөгжмийн тухай нийтлэлүүдээ бид “ТӨГӨЛДӨР ХУУР” хэмээх нүүрээр хаяглаж байх боллоо. Хамгийн олон өнгө дуугарч чаддаг, хамаг зэмсгийн аялгууг нэгэн дор цуглуулсан их хаан хөгжмийн нэр манай нийтлэлүүдийн өнгө, аялгууг танд бүрнээ илтгэж чадна хэмээн найднам. Ингээд “төгөлдөр хуур”-ын маань ард хөгжмийн зохиолч, хийлч Ж. Шараа гуай суулаа. 1962 онд “Хавар ирлээ шүү, Хүүхнүүд ээ” хэмээн монголын хөгжмийн урлагийн сод төлөөлөгчид дунд цээж түрэн орж бүтээлээ эн зэрэгцэн туурвисан Ж. ШАРАА бол Л. Мөрдорж агсны гарын шавь нарын нэг юм. Түүнтэй хийсэн ярилцлагыг сонирхон уншина уу. 

	 

	— Д. Нацагдоржийн “Миний эжий”-д танаас өмнө Д. Лувсаншарав, С. Цоодол нар ая хийсэн юм аа? Яагаад нэгэнт дуу болчихсон шүлэгт ая хийх болов?

	— Нэгдүгээрт, нэг шүлэгт хэдэн ч хүн ая хийх явдал бий. Хоёрт, бага сургуульд орохын өмнө ээж минь бурхан болсон. Тэгээд л ээждээ зориулж ганц дуу хийх юм сан гэж үргэлж хүсэн мөрөөдөж явсан юм. Нэгэн өглөө Зангад маань энд ая хийгээч гээд Лувсаншарав гуайн түүвэр бариад ороод ирлээ. Өмнөх Цоодол гуайн аяыг ч сонсож байсан. Лувсаншарав гуайн аяыг ч мэднэ. Шүлгийг цээжээр мэдэх хэдий ч хөгжмийнхөө өмнө очоод түүврийг өмнөө дэлгээд аялаад суутал аяндаа л ая орж ирсэн юм. Ээж минь Лянхуа гэж сайхан нэртэй сайхан ч хүн байв. Зангад ч бас өнчирсөн хүн. Бид нарын сэтгэлийн үзүүр энэ дуунд үнэхээр нийлсэн дээ... 

	Зангад Москвад, би Свердловскт сурч байхаасаа л бие биеийгээ сайн таньдаг, нааш цааш хамт явдаг, тэр үед зохиогддог асан оюутны концертод цуг оролцож байлаа. Төгсөж ирээд би Хөгжим бүжгийн дунд сургуульд, Зангад Ховдын театрт ажиллахаар болоод нэг жилийн хойно хөгжим бүжигт ирсэн. 62 оноос эхлэн хамтарч уран бүтээл туурвисан юм. “Хавар ирлээ шүү, Хүүхнүүд ээ”, “Чиний минь хайр”, “Хар ус нуурын шагшуурга”, “Миний эжий”, “Мөрөөсөл”, “Хайрын сайхантай зүйрлэе” зэрэг олон дууг хамт ажиллаж асан тэр сайхан, дурсамж дүүрэн он жилүүдэд бүтээсэн дээ. 

	 

	— Таны нэгэн бүтээл Москвагийн радиогоор байсхийгээд явдаг гэсэн?

	— Хийл, төгөлдөр хуурт зориулсан “Хөгжилтэй аяз” маань Москвагийн радиогийн алтан фондод орсон билээ. Энэ зохиолын хийл хөгжмийг Москвагийн хөгжмийн дээд сургуулийн профессор, олон улсын шагналт, татаарын соёлын гавьяат зүтгэлтэн Шахмурзаева, төгөлдөр хуурыг бас л олон улсын шагналт залуу тоглож бичүүлсэн юм. 

	 

	— Манай зохиолчдоос өөр бүтээл тэнд орсон болов уу?

	— Тэр Шахмурзаева гэж эмэгтэй Ж. Чулуун багшийн “Ардын хоёр найруулга”, Б. Дамдинсүрэн гуайн “Хэнтийн өндөр ууланд”-ыг тоглосон, гэхдээ фондод яг ямар бүтээл орсныг нарийн сайн мэдэхгүй байна. 

	Явуухулан, Чимид гуай гээд л ер нь том том найрагчид уянга яруу найргаа туурвиж асан тэр үед би уран бүтээлээрээ гарч ирсэн учраас их сайн танилууд байсан л даа. Тэдний уран бүтээлийг биширч уншдаг, ойр дотно байсан утгаараа Явуухулан гуайн “Хар ус нуурын шагшуурга”, “Сартай шөнийн дуу”, “Ганга нуур”, “Шилийн богд”, “Эх орны тухай дуу” зэрэг шүлэгт ая хийсэн юм. 

	Явуухулан гуай “Хар ус нуурын шагшуурга”-ыг дууны үг гэж бичээгүй. Намайг энэ шүлэгт ая хийх үед манай улсад солигдмол размер гэдэг юмыг хэрэглэх нь их ховор байлаа. Энэ дууны онцлог бол эхнээсээ адгаа хүртэл дөрөвний гурав, дөрөвний хоёр гэсээр дуусдаг. Үг нь үнэхээр тансаг сайхан, өөрөө хөгжим байсан учраас тэр дор нь л ая хийсэн юм. Зангад ч сайхан дуулсан даа. 

	Би ихэвчлэн аяа бичээд яруу найрагчдад сонсгож, үг захиалж хийлгэдэг. Зарим дууг бэлэн шүлэгт хийсний нэг нь “Би монгол хүн” юм. Ая хийхийг Чимид гуай санаачилсан юм. “Чи миний “Би монгол хүн”-д ая хийгээдхээч” гэхэд нь би “Чимид гуай минь, найман настай балчраасаа наян настай буурал хүртлээ мэддэг энэ сайхан шүлэгт ая хийж чадах болов уу” гэсэн. Тэгээд л Чимид гуайг хүн дуудаад яваад өглөө. Харин долоо хоногийн хойно нас барсныг нь сонссон. Тэр мэдээг сонсоход маш харамсалтай байлаа. Дараа нь яагаад ийм мундаг хүн энэ шүлэгтээ ая хий гэсэн юм бол надад итгэж дээ, тийм учраас би заавал ая хийх ёстой гэсэн үүрэг өөртөө өгөөд 1983 онд Дархан хотод хөгжмийн оройн сургууль нээх ажлаар очоод байхдаа ая бичсэн. 

	“Хар ус нуурын шагшуурга” дуу нь монголын залуучууд оюутны IIих наадмын тэргүүн шагнал хүртжээ. Концертод дуулагдсаны дараа их наадмын хүлээн авалт дээр Б. Явуухулан сэтгэл нь хөөрсөн бололтой “Энэ бол хэзээ ч давтагдашгүй бүтээл” гэж оросоор хэлээд Шараа бид хоёртой хундага тулгаж билээ гэж ардын жүжигчин Б. Зангад гуай ярьж байсан. 

	 

	— “Миний хөөрхөн дүү”, “Гэгээн өглөө сайн байна уу?”, “Бороо”, “Солонго”, “Сүхбаатарын гавьяа”, “Долоон нас” зэрэг хүүхдийн олон дууг тань мэдэх юм. Заримынх нь түүхээс сонирхуулахгүй юу?

	— Хөгжим бүжгийн дунд сургуульд багшилж байхдаа үргэлж л багачуулын баясгалантай инээд хөгжил дунд байсны учир нэгэн ая бичсэнийгээ яруу найрагч Д. Батсүрэнд сонсгоход маргааш өглөө нь үг аваад ирсэн. Сурагч Наранцэцэгээр дуулуулсан нь радиогийн “Өглөөний мэнд” нэвтрүүлгийн сүлд дуу болсон юм. Харин Батсүрэн маань сарын дараа хөдөөгийн ард түмнээс санаа авч хөдөөгийн малчидтай мэндэлсэн бадаг нэмснээр гучаад жил радиогоор эгшиглэж байна. 

	Хөгжим судлаач Д. Батсүрэн “Ж. Шараа дан чавхдаст найрал хөгжмийн зохиолоороо манайд үгүй байсан төрөл буй болгож... олон хоолойн зүй ухаанд тулгуурласан нь “Эх орны уянга” симфонийн амжилт юм” гэж дүгнэжээ. Мөн “Хар ус нуурын шагшуурга” дууг нь С. Гончигсумлаа гуай Монголын хөгжмийн зохиолчдын эвлэлийн анхдугаар их хурал дээр “Монголын уянгын дууны урлагийн санд үнэт хувь нэмэр оруулсан өвөрмөц бүтээл бөгөөд манайд тогтсон нэг хэмт загварыг эвдсэн шинэчлэл” гэж илтгэлдээ дурдсан байна. 

	 

	— Монголын хөгжмийн урлагийн алтан үе шиг тийм үзэгдэл дахин давтагдах уу, манайд жинхэнэ урлаг мөхлийн замд орсон гэж ярьдаг?

	— Ерөөсөө 60-аад он бол соёл, урлаг төдийгүй салбар болгоны оргилдоо хүрсэн үе гэдгийг хүн бүхэн зөвшөөрнө. 60-аад он гэдэг Гончигсумлаа, Дамдинсүрэн, Мөрдорж, Лувсаншарав, Лха. Дорж, Дарамзагд, Мяасүрэн... туурвиж явсан үе гээд бодохгүй юу. Би жинхэнэ урлаг авьяасаар амьдрах үе Монголд ирнэ гэдэгт итгэнэ, итгэхийг ч хүсдэг. Яагаад гэвэл авьяас мөнхийн юм. Ялангуяа бүтээл туурвил бол ард түмэнд өгч буй соёлын, оюун санааны том хөрөнгө оруулалт. Энийг ойлгодог цаг ирэх байх л даа. Харин... харин бидний үеийнхэн тэр цагийг үзэх болов уу... 

	 

	— Ард түмэн, төр засгийн аль нь авьяасыг үнэлэх вэ?

	— Ард түмэн. Талийгаач Адарсүрэн үнэнхүү ардын авьяастан, сонсгол сайтай дуучдын нэг байв. Ард түмэн гавьяатыг нь өгсөн ч төр засаг баталгаажуулаагүй тэр сайхан авьяасыг зэврүүлж, өнгөрүүллээ. 

	 

	— Шинэ санаа, агуу зохиолчид, суут бүтээлийг цагт нь таньж мэддэггүй гэдэгтэй санал нийлэх үү?

	— Нийлнэ. 

	 

	— Оргил бүтээлээ туурвисан гэж үздэг үү?

	— Оргил бүтээлээ туурвисан гэж... Яах вэ дээ, 60-70 онд хийсэн бүтээлийгээ өөрийнхөө хувьд нэлээд өндөр төвшинд бичигдсэн гэж бодож байна. Жишээлбэл “Эх орны уянга” чавхдаст найрал хөгжимд зориулсан том хэлбэрийн бүтээл. Хөгжим судлаачид шинэлэг зүйл болсон гэж дүгнэсэн байдаг. 

	 

	“Өчигдөр” сонин. 1998 он

	Ж. Шараа “Дуугаар дүүрдэг хорвоо” УБ., 2006

	 


Б. Даариймаа : Ж. ШАРАА: САЯ ТӨГРӨГ ӨГЬЕ ГЭСЭН Ч ЗАХИАЛГААР ДУУ ХИЙХГҮЙ

	Урлагийн гавьяат зүтгэлтэн, хөгжмийн зохиолч Ж. Шараатай ярилцлаа. Тэр бээр Д. Нацагдоржийн “Миний ээж”, Б. Явуухулангийн “Хар ус нуурын шагшуурга”, “Сартай шөнийн дуу”, Ж. Бадраагийн “Мөрөөсөл”, “Хослох заяа”, Ч. Чимидийн “Би монгол хүн”, Л. Чойжилсүрэнгийн “Чамайгаа үгүйлнэ”, Д. Батсүрэнгийн “Дэлгэрхэн дэлхий”, “Амар түвшин”, “Гэгээн өглөө сайн байна уу?”, Д. Нямсүрэнгийн “Долоон нас”, Б. Хаянхярваагийн “Хавар ирлээ шүү, Хүүхнүүд ээ” зэрэг ард түмний сэтгэл, зүрхэнд хоногшсон олон дууны ая данг тааруулсан билээ. Түүнчлэн “Монгол аялгуу”, “Гэгэлгэн аяз”, “Уран сэтгэмж” зэрэг дан хөгжмийн, “Бардам туулай”, “Морьтой хүүхдүүд”, “Ганга нуур” зэрэг жүжиг, бүжгийн хөгжим туурвижээ. Сүхбаатар аймгийн Асгат сумаар овоглодог хөгжмийн зохиолч маань ирэх сарын 5-нд Монголын хүүхдийн ордонд “Дэлгэрхэн дэлхий” цэнгүүнээ хийх гэж байна. 

	 

	— Удахгүй болох “Дэлгэрхэн дэлхий” цэнгүүний талаар яриагаа эхлэх үү?

	— Уучлаарай, ах нь өөрийнхөө тухай түр азнаж, өөр зүйл яримаар байна. 

	 

	— Тэг л дээ. Юуны тухай вэ?

	— Магсархурцын Дугаржав гэдэг хүнийг онцолъё. Тэр бээр Далай вангийн хошуу Сэцэн хан аймгийнх. Одоогийн Сүхбаатар аймгийн Мөнххаан суманд 1893 онд төрсөн юм. Манай нутгийн энэ хүн ардын хувьсгалын анхны дуу “Улаан туг”, “Магнаг үсэгтэй туг”, мал сүргээ магтан дуулсан “Баян монгол”, “Үхэрчин хөвгүүн Цэрэндорж”, “Жавхлант сүрэг”, “Идэр жинчин”, “Таван эрдэнэ”, “Үзэсгэлэн гоо” болон “Сийлэн бөөр”, “Янжуур тамхи” зэрэг олон сайхан бүтээл туурвисан. Мөн эрдэм шинжилгээ судалгааны бүтээл болох “Монгол дуунууд”, “Монгол уртын дууны түүвэр-ийг хэвлүүлсэн. Монголын орчин цагийн хөгжмийн урлагийг үндэслэгчдийн нэг. Тэр бээр хөгжмийн зохиолч, хөгжим судлаач, алдарт уртын дууч, сурган хүмүүжүүлэгч, төр нийгмийн нэрт зүтгэлтэн, Монгол Ардын Намыг үүсгэн байгуулалцсан, Д. Сүхбаатар жанжныг улс төрд ороход их нөлөө үзүүлсэн хүн. Энэ хүний амьдрал, уран бүтээлээр Ж. Энэбиш докторын зэрэг хамгаалсан. Хамгийн гол нь энэ алдарт хүний 120 жилийн ой 2013 онд тохионо. Ойг угтаж түүний нэрэмжит шагналыг бий болгоосой гэж бодож байна. Энэ хүний гавьяа зүтгэлийг Монголын ард түмэн мартах учиргүй. 

	 

	— Хоёулаа үндсэн яриандаа оръё. Анх ямар бүтээлээр хөгжмийн урлагт хөл тавьсан бэ?

	— Хийл, төгөлдөр хуурт зориулсан хөгжмийн бүтээл туурвиж хөгжмийн урлагт анх хөл тавьж байлаа. Хөгжим бүжгийн дунд сургуульд 40-өөд жил багшилсан. Хөгжмийн урлагт хөл тавиад 50 гаруй жил болж байна. Энэ удаагийн цэнгүүнээ

	 

	Агаарын чинь сайхан уу даа, дэлхий минь

	Алиахан төрсөн юм даа, Дэлгэрмаа минь

	 

	гэх сайхан дуугаараа нэрлэлээ. Ж. Бадраа, Л. Дагвадорж, Д. Батсүрэн нар дууны үгийн гурван оргил байлаа. Д. Батсүрэнгийн “Дуунаас дуурь хүртэл” ном нь урлагийн сургуулиудад суралцагчдын ширээний ном хэвээр байна. “Хөгжмийн суутан” хэмээх гурван цуврал ном туурвисан түүнтэй би “Гэгээн өглөө сайн байна уу?”, “Амар түвшин” зэрэг олон дуугаа хамтарч хийсэн. Тэр бээр хүн, байгалийн шүтэлцээг холбон бичихдээ гаршсан уран бүтээлч байсан юм. Дууны шүлгийг уран сайхан тэрлэдэг нь одоо ч надад үгүйлэгдсээр байна. “Дэлгэрхэн дэлхий” цэнгүүнд хүүхдийн дуу, хийл, төгөлдөр хуурын бүтээл, нийтийн дуунуудынхаа дээжээс толилуулна. Хүмүүсийн сэтгэлд хүрсэн олон сайхан бүтээлүүдээсээ эгшиглүүлэхийг зорьж байна. 

	 

	— Энэ Таны хэд дэх тоглолт вэ?

	— Хоёр дахь тоглолт. ДБЭТ-т 1994 онд “Хавар ирлээ шүү, Хүүхнүүд ээ” анхны тайлан тоглолтоо хийсэн. Энэ удаагийн “Дэлгэрхэн дэлхий” тоглолтоо “Би монгол хүн” дуугаар өндөрлөнө. Дууг БЦДБЭЧ-ын гоцлол дуучин Б. Батбаатар найрал дуучид, симфони найрал хөгжимтэй дуулна. Ч. Чимид гуайн бичсэн энэ дууны үгэнд:

	 

	Би Монгол

	Бид Монголчууд

	 

	гэсэн хоёр мөрийг би нэмсэн юм. 

	 

	— Тоглолт хийхгүй их уджээ. Гэхдээ олон цомогтой биз дээ?

	— Сүхбаатар аймгийн ЗДТГ, ИТХ зэрэг газрууд хамтран тоглолтыг маань зохион байгуулна. Хүмүүс дэмжээд тоглолтыг чинь хийе гэж байхад би яаж үгүй гэх вэ. Баярлаад л тоглолтдоо бэлтгэж байна. Гаргасан цомог байхгүй. Гэхдээ сайхан дуунууд маань эгшиглэсээр байна шүү дээ. Миний ихэнх дууг Ардын жүжигчин Б. Зангад дуулж олонд хүргэсэн дээ. 

	 

	— Таны үед бүтээл туурвихад нарийн шүүлтүүр байсан. Энэ хяналт уран бүтээлч хүнд их тушаа болж байв уу?

	— Өнөө цагт урлагийн бодлого алдагдсан. Хэн дуртай нь ганц шүлэг бичиж, ая хийчхээд яруу найрагч, хөгжмийн зохиолч гэж өөрийгөө тунхаглах болж. Энэ нь уран бүтээлд тавьдаг хяналт, шүүлтүүр алга байгаагийн шинж. Урлаг хүнийг хүмүүжүүлэх, соён гэгээрүүлэх үүрэгтэй учраас хяналт зайлшгүй хэрэгтэй. Хяналт сайтай байвал сайн бүтээл төрнө. Бидний үед уран бүтээл төрлөө гэхэд мэргэжлийн хяналтын хороогоор орж гарын үсэг зуруулсны дараа ард түмэнд түгээх эрхтэй болдог байв. Энэ нь чанартай бүтээл төрөх хөшүүрэг байсан учир одоо ч үгүйлэгддэг. 

	 

	— ... Монголын үзэсгэлэнт саран гоо

	Намайг төрүүлсэн эжий... гэж эхэлдэг “Миний ээж” дууны бүтсэн түүхээс ярьж өгнө үү. Хөгжмийн гурван зохиолч зэрэг ая хийж, Таны аялгуу мөнхөрсөн гэдэг?

	— Хөгжмийн гурван зохиолч ая хийсэн нь үнэн. Хөдөлмөрийн баатар, Ардын жүжигчин Д. Лувсаншарав, УГЖ, алдарт уртын дууч С. Цоодол бид гурав энэ шүлэгт ая зохиосон юм. Хөгжмийн хоёр нэрт зохиолч ая хийсэн байтал яагаад дахин хийх болов гэвэл их учиртай. Шүлэг надад ая хийх зориг хайрласан юм. Намайг наймхан настай байхад миний ээж бурхан болсон. Ээжийг маань Лянхуа гэдэг байв. Сайхан ээждээ мөнхийн хөшөө босгоё гэж зорьсон болохоор хүмүүсийн сэтгэлд хүрсэн болов уу. 

	 

	— Монголын нийтийн дуунд шинэчлэл хийсэн “Хар ус нуурын шагшуурга” дууны талаар бас асуухгүй өнгөрч боломгүй нь. 

	— ХХ зууны шилдэг дууны жагсаалтад “Хавар ирлээ шүү, Хүүхнүүд ээ”, “Хар ус нуурын шагшуурга” зэрэг дуунууд маань багтсан байдаг. “Хар ус нуурын шагшуурга” дууны 

	 

	... Хотон шувуудаа явчихлаар 

	Хатан хар ус уйдаа юу

	 

	гэх хоёр мөр үнэхээр гайхалтай. Гүн ухаанаар бичигдсэн мөр байгаа юм. Хүн, байгалийн холбоог чадварлаг гаргаж өгснөөрөө онцлогтой. Монголын нийтийн дууны урлагт шинэчлэл хийсэн гэдэг нь энэ бадагтай холбоотой байж болно. Энэ дууг сонсоод яруу найрагч Б. Явуухулан “Энэ бол хэзээ ч давтагдашгүй гоц бүтээл боллоо” гэж дуу алдсан. Үгийг нь өөрөө бичсэн атлаа дуу алдаж байсан юм шүү дээ. 

	 

	— Сүүлд ямар бүтээл туурвив?

	— Өнгөрөгч онд МҮОНР-гийн алтан фондод хүүхдийн гурван дуу бичүүллээ. Н. Очирбатын “Найрамдал зуслан”, Г. Жамьянгийн “Бөөдий” зэрэг дуу хийсэн. Мөн хийсэн уран бүтээлээ эмхэлж, цэгцлэх гээд ажил ихтэй байна. 

	 

	— Та гэр бүлээ танилцуулахгүй юу. Хүүхдүүдээс тань урлагийн мэргэжил эзэмшсэн үү?

	— Ханийг минь Л. Дарьсүрэн гэдэг. Монгол хэл уран зохиолын багш мэргэжилтэй. Ховд аймгийн Дарви сумынх. Бид дөрвөн хүүтэй. Том хүү Ш. Одонтөр МУИС, ОУХДС дүүргэсэн. Хоёр дахь хүү Ш. Ундраабаатар ШУТИС, гурав дахь хүү Ш. Эрдэнэтөр УБИС тус тус төгссөн. Отгон хүү Ш. Баттөр мөн УБИС төгссөн, хэлбичгийн ухааны доктор. Урлагийн мэргэжил эзэмшсэн хүүхэд алга даа. Бүгд ээжийнхээ мэргэжлийг эзэмшсэн. 

	 

	— Та захиалгаар хэр олон бүтээл хийж байна?

	— Ер нь үг, ая хоёр нь нийцэж байж сайхан дуу болно. Аль нэг нь муу байвал сэтгэлд хүрэхгүй. Үг, ая нь сайхан болсон дууг дуучин сайн дуулахгүй бол ард түмний сэтгэлд хоногшихгүй. Энэ бүхэн нийцэж байж сайхан дуу төрнө гэдэгт итгэдэг. 

	Муу юмыг зуу дахин давтахаар сайн болдог гэдэг шиг сулхан бүтээлүүдээ хүмүүсийн чихэнд хүчээр хоногшуулж байна. Солонгосын олон ангит кино шиг уйтгартай дуу ихээр төрж байгааг нуугаад яах вэ. Иймээс би сая төгрөг өгье гэсэн ч захиалгаар дуу хийхгүй. 

	 

	— Танд мөнгө хэрэггүй гэж үү?

	— Сэтгэлд хүрсэн дууны шүлэг алга. Ийм байхад би яаж дуу төрүүлэх юм бэ? Хүний сэтгэлийг сэргээж, амьдралд уриалан дуудсан дууны үг байхгүй байна. Уншаад самсаа шархирах тийм л үг үгүйлэгдэж байна. Хэл, соёл, газар гурав монголчууд бидний өмч. Дуундаа энэ бүхнээ мөнхлөх хэрэгтэй байна. 

	 

	— Та оргил бүтээлээ туурвисан гэж үздэг үү?

	— “Эх орны уянга” чавхдаст найрал хөгжимд зориулсан том хэлбэрийн бүтээлийг маань Монголын хөгжмийн урлагт нээлт хийсэн гэж урлаг судлаачид онцолдог. Бүтээлүүдээ би тэр нь оргил гэж зүрхлэхгүй нь. Харин сайн бүтээл болсон байх. Тэгээд ч дэлхийн суут хөгжмийн зохиолч Бетховен, Моцарт нар энэ миний оргил бүтээл гэж хэлж байсан билүү. Үгүй юм аа. 

	 

	— “Гэгээн өглөө сайн байна уу?” дуу тань 40 гаруй жил МҮОНР-гоор эгшиглэж хүүхдүүдийг өглөө бүр нойрноос нь сэргээдэг. Харин “Хавар ирлээ шүү, Хүүхнүүд ээ” дуу урин цаг айсуйг хавар бүр сануулдаг. Ер нь Танд хавар цаг юу шивнэдэг вэ?

	— “Хавар ирлээ шүү, Хүүхнүүд ээ” дууг анх дуулсан, Ардын жүжигчин Б. Зангад “Энэ дууг хаврын тухай, мөн сайхан монгол хүүхнүүдийн тухай дуу ч гэж болно” гэдэг. Миний хувьд хавар цаг хийж бүтээхийн оргилуун их хүсэл, эрч хүч тээсээр ирдэг. Харин “Гэгээн өглөө сайн байна уу?” дуу маань он удаан жил эгшиглэж буйд сэтгэл хангалуун явдаг даа. 

	 

	“Монголын үнэн” 2011

	 


Ж. Эрдэнэцэцэг : Ж. ШАРАА: МӨРДОРЖ БАГШ БОЛ МОНГОЛЫН МОЦАРТ ЮМ ШҮҮ

	Агуу бүхэн эгэл байдгийн жишээ болсон нэгэн бууралтай уулзлаа. Нэгэн цаг үед алдрын оргилд хүрч, Монголын хөгжмийн урлагт шинэчлэл хийж явсан энэ хүнийг монголчууд андахгүй. Нөгөө алдартай “Гэгээн өглөө сайн байна уу”, “Хар ус нуурын шагшуурга”-ын хөгжмийг зохиосон Ж. Шараа. “Сартай шөнийн дуу”, “Чиний минь хайр”, “Дуучин болов оо, би”, “Би хаана төрөө вэ”, “Ганга нуур”, “Мөрөөсөл”, “Би Монгол хүн”, “Миний хөөрхөн дүү”, “Бороо”, “Солонго”, “Монгол аялгуу”, Шанзанд зориулсан 12 аяз, “Этюд”, “Хийлийн концерт” “Уран сэтгэмж”, “Симфони чуулбар” гээд түүний туурвисан 100 гаруй дуу, дан хөгжмийн 60 гаруй бүтээл болон жүжиг, хөгжмийн бүтээлийг жагсаавал нэлээд хэдэн хуудас болно. Зарим уран бүтээлч ганц, эсвэл тоотой хэдэн бүтээлээрээ нэрээ мөнхөлсөн байдаг бол энэ хүний ихэнх бүтээл жинхэнэ хит болж, монголчуудыг байлдан дагуулж, олон жилийн турш сэтгэлийг нь хөглөсөөр. 

	 

	— Миний бага нас хөгжмийн зохиолч Ж. Шараагийн “Гэгээн өглөө сайн байна уу” дуугаар “амьсгалж” өнгөрсөн гэж болно. Өглөө бүр радиогоор Төрийн дуулал эгшиглэсний дараагаар удалгүй “Намайг дуудан сэрээсэн гэгээн өглөө сайн байна уу...” гээд цангинатал дуулдаг байж билээ. Албандаа явахаар өглөө эртлэн боссон багачуудын хувьд тэр дуу нь нэг ёсондоо сүлд дуу нь байжээ. “Шараа бол хүүхдэд зориулсан “Төрийн дуулал” зохиосон хүн” гэж ярих хүмүүс ч байдаг юм билээ. “Гэгээн өглөө сайн байна уу”-д тухайн үеийн нийгмийн байдалд тохируулан нэмэлт бадаг хийж байсан гэж сонссон. 

	— 47 жилийн тэртээ сэтгүүлч Авирмэд агсан, нуруулагч Туяа хоёр Монголын радиод “Өглөөний мэнд” нэвтрүүлгийг санаачилсан түүхтэй. “Гэгээн өглөө сайн байна уу” дууг тэр нэвтрүүлэгт зориулан бичсэн юм. Ийм олон жилийн настай бүтээл хийж байгаагаа тухайн үед би мэдээгүй. Одоо хэр нь хүмүүс сайн мэддэг, дуулдаг болохоор их сайхан санагддаг. “Сайхан дуу болжээ. Баярлалаа” гэсэн үгтэй олон захидал хүлээн авсан даа. Тэр үед “Утга зохиол” сонинд Мандир гэдэг багш энэ дууны тухай нийтлэл бичиж, баяр хүргээд сэтгэгдлээ бичжээ. “Сайхан бүтээл байна. Гэхдээ малчин түмэнтэйгээ мэндэлсэнгүй дээ” гэж саналаа бичсэн байна. Үүнээс үүдээд “Түмэн төлөөр арвижсан буман сүргүүд сайн байна уу, Баян талдаа цэнгэлтэй баатар малчин сайн байна уу” гэсэн бадгийг нэмсэн юм. Дуу маань тэр нэвтрүүлэгтэйгээ 20 гаруй жил тасралтгүй эгшиглэсээр 1990 онтой золголоо. Радиогийнхон шинэчлэл энэ тэр хийж “Өглөөний мэнд” дууг солихоор шийджээ. Нэг хэсэг шинэ дуутайгаар нэвтрүүлэг цацагдлаа. Тэгсэн радиогийн Хүүхдийн редакцад хот, хөдөөгийн олон сонсогчоос санал хүсэлт ирж, “Гэгээн өглөө сайн байна уу”-г яагаад явуулахгүй байгаа юм гэж л дээ. Радиогийнхон надад “Та удирдлагуудад энэ санал хүсэлтийг дамжуулж хэлээч” гэхэд нь би “Байгууллагын дотоод асуудалд ах нь оролцохгүй. Тийм эрх ч байхгүй. Миний дуу хүмүүст хүрээд, үгүйлэгдэж байгаа нь надад хангалттай” гэсэн. Хүмүүсийн санал хүсэлт тасралтгүй ирээд байсан тул хэсэг хугацааны дараа миний нөгөө дууг дахин цацаж эхэлсэн юм билээ. Амьдралаас урган гарсан бүтээл мөнх байдгийг харуулсан явдал болсон гэж боддог. Энэ дууны 45 жилийн ойг засаг, төр маш өндөр хэмжээнд тэмдэглэж. Төрийн ордонд намайг хүлээж авсанд би их баярласан. Тэр үеэр МҮОНРТ надад тэргүүний ажилтан цол, тэмдгээ хайрласан шүү. 

	 

	— Таныг би Төрийн шагнал хүртсэн гэж боддог байлаа. Гэтэл нэлээд хожуу 1999 онд урлагийн гавьяат зүтгэлтэн болсон гэв үү?

	— Би тэтгэвэрт суусныхаа дараа, 1999 онд Урлагийн гавьяат зүтгэлтэн болсон шүү дээ. Нэг өдөр Чулууны Чинбат над руу залгаад “Багш аа, таны цээж зураг хэрэг болоод байна” гэхээр нь шагнал авахын чинээ бодолгүй “Байхгүй ээ” гэтэл “Надад нэг зураг байна. Тэрийг ашиглаж болох уу” гэлээ. Тэгсэн хэд хоногийн дараа “Ерөнхийлөгчийн Тамгын газраас залгаж байна. Маргааш шагнал гардуулах ёслолд ирээрэй”гэсэн. Тэгээд маргааш нь шагнал гардуулах үед л Урлагийн гавьяат зүтгэлтэн болсноо мэдсэн. Надад шагнал урамшуулал өгсөнгүй гэж энэ үгийг хэлж байгаа юм биш шүү. Би хэзээ ч шагнал, урамшуулал бодож бүтээл хийж байгаагүй, гэхдээ зайлшгүй бодмоор нэг зүйл бол хүнийг хийж бүтээж байгаа үед нь урамшуулж, шагнаж баймаар санагдах юм. Би нэг түүх ярья. 1960-аад оны эхээр Нямбуугийн Нямдоржийн “Онон хатан ижий ” гэдэг ном гарч, Намын төв хорооны Үзэл суртлын хэлтсээс их шүүмж хүртсэн. Тухайн үед зохиолчдын хорооны даргаар С. Удвал гуай ажиллаж байлаа. Залуу уран бүтээлчдийн улсын зөвлөгөөнөөр тэр номыг бут авлаа даа. Тэнд байсан хүмүүс толгой гудайлгаад, хачин царайлчихсан сууж байтал С. Удвал гуай “Н. Нямдорж бол авьяастай, цаашид их зүйл бүтээх хүн” гээд түүнд хандаж “Зэмлэл сайшаалыг зэрэг дааж чаддаг болбол би эр болжээ гэж битүүхэн өөртөө итгэ” гэж хэлтэл бүгд алга ташиж, уужуухан амьсгаа авч билээ. Залуу хүний урмыг хугалчихгүй сэтгэлийг нь сайхан засаж өгдөг тийм л ухаантай хүн байж. Хэрэгтэй үед нь хэлсэн нэг үг ч гэсэн хүнд ямар их урам, итгэл хайрладгийн жишээ. Энэ үгийг би үргэлж мөрдлөг болгож, лекц унших бүртээ иш татдаг. Манай олон сайхан бүтээлчдийн урам хугарч, бор “юманд” орсон гашуун түүх бий. Оросын хөгжмийн зохиолч Соловьёв Седой том хэмжээний бүтээлгүй ч зөвхөн “Подмосковные вечера”-д нь Лениний шагнал олгосон байдаг юм. Тэр доктор, профессор зэргийн гуншныг автоматаар өгдөг байхгүй юү. Учир нь тухайн бүтээл л өөрөө нээлт, сургалтын ухагдахуун болдог гэж үздэг юм. Харин манайд тийм юм алга. Аливаа бүтээлийг задлан шинжилж, судлаад эрдмийн ажил болгохгүй байна. 

	 

	— Офицерын сургуулиас зугтаж цэргийн хүн болсон түүхээ дурсаач?

	— Би бага сургуулиа онц дүнтэй төгсөөд шуудангийн машины ачаан дээр суугаад Улаанбаатарт ирж билээ. Тээврийн товчоонд ирэхэд орой болж, нар жаргаад, тэнгэрийн хаяа улайгаад хачин гоё байсан. Туул гол халгиж, цалгиад, салтай хүмүүс явж байгаа харагдана. Гэрэл гялбуулсан үлгэрийн мэт хачин сайхан газар санагдаад зүүдэлж байгаа юм шиг болж билээ. Тэр үед сурлага сайтай хүүхдүүдийг Офицерын сургуульд авдаг жишгээр хотод ирж байлаа. Надаас гадна манай сумаас хоёр хүүхэд хамт ирээд сургуульдаа орсон ч би замаасаа хазайгаад урлагийн сургуульд орсон юм. Би лимбэ, морин хуур тоглочихдог, урлаг уран сайханд дуртай хүүхэд байсан. Том эгч маань их сайхан дуулна. Манай гэр Сүхбаатар аймгийн Асгат сумын хил орчмын Алтан овоонд байлаа. Хилийн цэргийн дарга, офицерууд намайг өхөөрдөөд 3, 5 төгрөгөөр шагнахаар бөөн баяр болдог сон. Цэргийн дүрэмт хувцастай дарга нарыг хараад би бүр биширчихдэг байж билээ. Тэднээс нэг их сайхан үнэр ханхална. Одоо бодох нь ээ, үнэртэй усны үнэр байх л даа. 

	 

	— Монголчууд морин хуур, битүү амьсгаагаар лимбэ үлээх зэрэг нэлээд хэдэн өв соёлоо ЮНЕСКО-д бүртгүүлсэн та энэ бүхнийг багаасаа л сурчихсан сүрхий “амьтан” байж л дээ?

	— Миний сайных гэж юу байх вэ, нутгийн хөгшдөөс сурсан эрдэм байхгүй юу. Би багадаа хурдны морь унадаг байлаа. Сумын наадамд азарга унаж, түрүүлж байлаа шүү дээ. Жижиг биетэй, хурдан хөдөлгөөнтэй хүүхэд байсан болохоор уяачид морио унуулах дуртай байсан. Зунжингаа уяачийн хүүхэд болоод явчихдаг байж билээ. 

	 

	— Одоо наадам үзээд нулимсаа унагана биз?

	— Морь гэдэг хийморьтой амьтан шүү дээ. Хурдны морь хараад өөрийн эрхгүй нулимс унагана даа. Бөхөд бас хорхойтой. Хоёр Мөнх аваргыг ид мандаж байхад одоогийнхоор бол жинхэнэ фэн нь явлаа. 

	 

	— Хөгжмийн зохиолч Шараа хүний үгийг их соргог хүлээн авч, бүтээлдээ тусгадаг, зөөлөн чихтэй гэх юм билээ?

	— Би хүний хэлснийг, ялангуяа шүүмжлэлийг их нухацтай хүлээн авч, зөв талаас нь тусгахыг хичээдэг. Тэгж байж л сайн бүтээл гарна. Гончигоо (төрийн шагналт С. Гончигсумлаа) багш “Шараа бол халтурщик биш” гэж хэлсэн нь бий. Мөн Х. Билэгжаргал маань “Шараа багш тооны төлөө биш чанарын төлөө хийдэг” гэсэн нь миний хийж бүтээснийг дүгнэсэн үнэлгээ гэж боддог. Зөвлөлтөд хөгжмийн сургууль төгссөн нэг төгөлдөр хуурч “Шараа чиний дуу болгон хүмүүст хүрээд, радиогоор байнга явах юм. Олонд хүрээд байгаа учир нь дуучин Зангадад байна уу, чиний авьяасад байна уу” гэж асууж билээ. Ардын жүжигчин Б. Зангад бид хоёр тэр үед бол одоогийнхоор ёстой од болж байлаа шүү дээ. Тэгээд би хэв маягаа эвдэж, өөр дуучнаар ч дуугаа дуулуулах хэрэгтэй юм гэдгийг ойлгож, Л. Чойжилсүрэн гуайн “Чамайгаа үгүйлнэ” шүлэгт ая зохиогоод Д. Түмэндэмбэрэлд өгчихлөө. Түмэндэмбэрэл маань цөөхүүл хөгжимтэй дуулаад радиод бичүүлсэн нь ёстой хит болчхов оо. “Баян Монгол”, “Соёл-Эрдэнэ” хамтлагийн Оюунчимэг, Нандинцэцэг, Ууганчимэг, Галсантогтох гээд сайн дуучид бүгд л дуулсан. Сайхан, үг аялгуутай дууг ард түмэнд яаж хүрдгийн жишээ бол энэ дуу гэж боддог. Яагаад энэ бүтээлийг онцлоод байна гэхээр Л. Чойжилсүрэн гуай бол үргэлжилсэн үгийн том зохиолч, ердөө ганц л шүлэгтэй нь “Чамайгаа үгүйлнэ” шүү дээ. 

	 

	— 1960-аад онд Монголын урлагийн ертөнцөд тэсрэлт болсон гэдэг. Алтан үеийнхнийг залгамжилсан олон сайхан уран бүтээлч тэр үед төржээ. Тэр их өрсөлдөөн дундаас тодорч гарна гэдэг төрөлхийн авьяас шалгуур юм болов уу?

	— Би дэндүү гэмээр азтай хүн шүү. 1952 онд Хөгжимт драматик сургуульд ороход элсэлтийн шалгалтыг алдарт хуурч Г. Жамъян, агуу хөгжмийн зохиолч, удирдаач Ж. Чулуун, Ц. Намсрайжав багшийн гэргий Д. Цэрэндолгор нар авч, Гончигсумлаа, Хайдав, Цэрэндорж нарын агуу багш хичээл зааж байлаа. 1962 онд 24 настайдаа ЗХУ-ын Уралын хөгжмийн дээд сургуулийг хийлийн багш мэргэжлээр төгсөж ирээд Мөрдорж, Гончигсумлаа, Дамдинсүрэн, Лувсаншарав, Дарамзагд, Мяасүрэн нарын алтан үеийн аваргуудаар хурцлагдан, суралцсан хүн. Хувьсгалын тохироо бүрдэнэ гэхчлэн тэр үед Шараа гэдэг хөгжмийн зохиолч төрөхөд бүх тохироо нь бүрдчихсэн байсан. Миний авьяас тэд нарын ачаар их хөглөгдсөн. Ирэнгүүтээ л “Хавар ирлээ шүү, хүүхнүүд ээ”, “Хар ус нуурын шагшуурга”, “Сартай шөнийн дуу”, “Миний ээж” гэх мэтчилэн олон дууны ая зохиосон. Нэг хөгжилтэй юм ярья. Би урлагийн сургуульд шалгуулахаар очихдоо лам дээлтэй, даавуун цүнхээ мөрөндөө зүүчихсэн очлоо. Бас болоогүй ээ, цүнх дээрээ таван хошуутай. Тэгсэн Гончигоо багш намайг хараад “Яг багийн дарга шиг...” гэж билээ. Түүнээс хойш хүүхдүүд намайг “Багийн дарга” гэдэг болсон. 

	 

	— Энэ өдрүүдэд таны багш Л. Мөрдоржийн нэрэмжит Үндэсний хөгжимчдийн уралдаан болж байна. Тэрхүү агуу хүний талаар товчхон дурсана уу?

	— Миний багш Л. Мөрдорж хамгийн номхон, хамгийн даруу, хамгийн эгэл хүн байсан. Авьяасын хувьд давтагдашгүй, байгалиас заяасан агуу мэдрэмжтэй. Л. Мөрдорж багш бол Монголын Моцарт юм шүү. Хүнийг дарга, цэрэг гэж ялгахгүй, хүнлэг сэтгэлтэй тэр хүнээс л тийм сайхан аялгуу гарахгүй бол өөр хэнээс гарах билээ гэж боддог. 

	 

	— Та түрүүн эвлэлийн байгууллагын талаар ярилаа. Өмнөх нийгмийн үед пионер, эвлэл гэх мэтчилэн хүүхэд, залуучуудын шат дараалсан байгууллага байлаа. Тэдгээр байгууллага нийгмийг хүмүүжүүлэхэд тун их тустай байсан шиг санагддаг?

	— Тэр үед багачуудын, пионерын, эвлэлийн, үйлдвэрчний гээд шат дараалсан олон байгууллага байсан нь хүмүүжлийн асар ач холбогдолтой байсан юм шүү. Өнөөдөр тийм байгууллагууд үгүйлэгдэж байна. Хувь хүн болох ухааныг тэндээс л суулгаж байсан юм. Хүн ямар ажил мэргэжилтэй байх нь хамаагүй. Хамгийн гол нь амьдралын ухаантай, төлөвшсөн хүн байх нь л чухал. 

	Тэр бээр “Чи их зөв асуудал хөндлөө би энэ талаар заавал ярина гээд бүр бичээд бэлдээд ирсэн” гээд ар өвөргүй дүүртэл бичсэн хоёр нүүр тэмдэглэл гаргаж ирлээ. “Алтнаас үнэтэй баялаг бол хүүхэд, залуучууд маань. Тиймээс тэдний хүмүүжил, соёлд онцгой анхаарах учиртай. Монгол хэл, соёлыг тээсэн монгол хүнийг хүмүүжүүлж, амьдрах чадвартай монгол хүнийг багаас нь бэлтгэх явдал чухал байна. Монгол хүүхдүүдийг дэлхийн багачуудаас дутахааргүй чадварлаг, соёлтой хүн болгоход юуны өмнө цэцэрлэг, сургуульд дуу хөгжмийн боловсролыг тодорхой бодлого, системтэйгээр эзэмшүүлэх хэрэгтэй. Үндэсний дуу хөгжмөөр дамжуулан эх оронч хүмүүжил олгох нь чухал байна. Дуу хөгжим үндэсний хэл соёлыг хамгаалж, олонд түгээдэг ач холбогдолтой. Тэгэхээр монгол дуу, хөгжмөөрөө хүүхэд багачуудыг хүмүүжүүлэхэд төр засгийн бодлого байх ёстой” гэж тэр бээр шүлэглэн уншлаа. 

	 

	— Та хүүхдийн олон дуутай өөрийн хүүхдүүдэд зориулж дуу зохиож байв уу?

	— “Цог” сэтгүүл дээр “Эрээнцавын Д. Нямсүрэнгийн” долоон настнуудын тухай шүлэг гарсныг манай хөгшин уншчихаад надад үзүүлсэн юм. Их урт шүлэг байв. Яг тэр үед долоон настнуудыг нэгдүгээр ангид сургахаар нэлээд ажил болж байлаа. Бас бага хүү маань долоон нас хүрч таардаг байгаа. Тэгээд л “Долоон нас” дууны аяыг хүүдээ зориулаад бичсэн. Хүүхдийн дуунууд дундаас “Бөөдий” их сонин түүхтэй. Ахмад сэтгүүлч Г. Жамьян маань хорвоог орхисон хайртай зээдээ зориулаад нэг шүлэг бичээд, түүндээ ая хийж өгөөч гээд манайд ирлээ. Би өөрөө ая зохиохгүй ч шавь нартаа хэлээд заавал нэг дуу болгоно гэж хэлээд явуулчихлаа. Муу найзаа гарсны дараагаар “Хүн намайг зориод сэтгэл гаргаад ирж байхад би тэгж хэлээд явуулчихдаг юу болж байна даа” гээд ноотны цаас аваад суулаа. Тэр хүний сэтгэл, ярьж байсан зүйлсийг нь бодож байгаад дор нь ая хийчихлээ. Цаг харсан нэлээд орой болчхож. Жамьян руугаа утасдаад дуу бэлэн болсон гэж хэлэх гэснээ настай амьтан баярлаад нойр нь хүрэхгүй байх гээд өглөө нь залгалаа. Тэр мэдээг сонсоод Жамьян жигтэйхэн баярлаж билээ. 1964 онд “Миний хөөрхөн дүү” дууны шүлгийг надад нэг цэцэрлэгийн багш өгөөд ая хийхийг санал болгож билээ. Их хөөрхөн үгтэй шүлэг байна аа. Ая хийчихлээ. Тун удахгүй төрсөн эгчийн маань цэцэрлэгт явдаг хүү амандаа “Миний хөөрхөн дүү минь өглөө нартай уралдаарай...” гээд аялаад байна. Ямар их баярласан гээч. Их ч урам орсон. Ер нь хүүхдийн дуу гэдэг нас насны онцлогт нь тохирсон аялгуу, үгтэй байх ёстой. Тэгж байж л хүүхдүүдэд таалагддаг юм. Одоо тийм юм алга. Хүүхдийн дуу байтугай зохиол ч бараг байхгүй болж. 

	 

	— Та байрныхаа хавь ойрын тагтаануудыг тэжээдэг гэв үү? 

	— Тэжээгээд сүйд болохгүй ч жаахан будаа, талхны үйрмэгээр хооллодог юм. Тагтаа бол бидэнд хамгийн ойрхон байгаа байгаль юм шүү дээ. Тагтаа ч, бид ч бүгд байгалийн бүтээгдэхүүн. Тэр амьтныг баярлуулж, байгалиа хамгаалж байгаа ухаантай. Тэр хавийн тагтаанууд одоо бүр андахаа байсан. Нэг хөөрхөн цагаан тагтаа бий. Хамгийн түрүүн нисээд ирнэ дээ. Хүн бүр амьд юмыг хайрлаж, баярлуулж байх хэрэгтэй. Байгаль дэлхий л бидэнд энерги өгч байгаа шүү дээ. Би 46 жилийн өмнө одоо амьдарч байгаа байрандаа анх орохдоо нэг мод тарьсан нь саглайгаад жигтэй өндөр ургасан. Өөрийн тарьсан модыг хараад суухад сэтгэлд дулаахан, сайхан байдаг юм. Жаахан хатаад ирэхээр “Энэ чинь юу болж байна” гэх мэтээр элдэв юм бодогддог. 2008 онд би айхтар хүнд өвдөөд, хоёр том хагалгаанд орсон шүү дээ. Найдваргүй гэж байсан ч алтан гартай эмч нарын ачаар босоод ирсэн. Г. Жамьян миний тухай “Алтан овоо нь өргөж, түшиж яваа хүн” гэж бичсэнчлэн үнэхээр намайг Алтан овоо минь үргэлж хамгаалж явдаг гэдэгт итгэдэг. 

	 

	— Та хэдэн ачтай вэ? Өвөө болох нь аав болохоос ч илүү сайхан мэдрэмж төрүүлдэг гэх юм билээ. Өвөөгийн шийрийг хатаах хүүхэд байна уу?

	— Би дөрвөн сайхан хүүтэй. Тэднээс том хүү маань ачтай болгосон. Тэр амьтандаа хөгшин бид хоёр амь шүү дээ. Тун удахгүй бага хүү маань анхны үрийнхээ зулайг үнэрлэнэ. Миний хэдэн хүү номын мөр хөөгөөд үр хүүхэд нь жаахан оройтож байх шиг. Би ач нартаа өөрийн мэргэжлийг өвлүүлнэ гэж зүтгэхгүй. Аав ээж нь тэр хүүхдүүдийг чиглүүлж, хүмүүжүүлэх ёстой гэдэг байр суурьтай байдаг. 

	 

	— Дуу дуучныг төрүүлдэг. Гэтэл тэр дууны шүлэг, аяыг зохиосон хүн нь дуучиндаа дарагдаад байх шиг санагддаг. Сүүлийн үед манай дуучид “миний уран бүтээл” гэж ярихаас биш дууг төрүүлсэн нөгөө хоёр хүнийг хаяад байна уу даа. Ялангуяа ахмад үеийнхнээ алдаршуулах явдал дутмаг байна уу? 

	— Зохиогчийн эрхийг хамгаалж чадахгүй энэ мэт жишээ манайд олон. Энэ нь төр, засгийн бодлого алга болсны жишээ. Дуучид цомог гаргаад, тоглолт хийгээд орлого олдог ч тэр бүтээлийг хийсэн хүмүүст юу ч оногдохгүй байна. Зүй нь бол шүлэг, ая зохиогчоос нь зөвшөөрөл авч гэрээ хийж байгаад дууг нь дуулах эрхтэй болох ёстой л доо. Монгол улсын Төрийн дууллыг мөнхөд эгшиглүүлсэн Л. Мөрдорж гэдэг агуу хүн насны эцэст амьдрахын эрхээр орон байраа, төгөлдөр хуураа зарж байсан эмгэнэлтэй түүх бий. Харамсалтай гэхэд дэндүү харамсалтай шүү. Тэр төгөлдөр хуурыг музейд хадгалан хойч үеийнхэнд үзүүлэх ёстой нандин эд байхгүй юу. Хэрэв манайд зөв бодлого байсан бол тэр хүнийг тийм байдалд оруулахгүй, харин ч бүр элбэг хангалуун явуулах байлаа. Гэтэл бусад улс үндэстэн сайхан зүйлийг хэрхэн хамгаалж тордож байдгийн нэг жишээ бол манай хөгжмийн зохиолч Түмэнжаргалын нэг төгөлдөр хуур Хятадын музейд хадгалагдаж байна. Тэр хүний аав хятад гаралтай байсан юм л даа. Бодлого гэдэг ийм юмыг хэлж байна. 

	 

	— Шараа дэндүү даруу, онгирч мэддэггүй хүн гэх юм билээ. Хэдий даруу ч гэсэн өөрөөрөө бахархаж, онгирч байсан үе байгаа биз дээ?

	— 1960-д онд Шараа, Зангад хоёр ид гялалзаж байлаа. Тэр үед манай нэг мундаг хөгжмийн зохиолч “Шараа чи сархад хүртэхгүйгээр уран бүтээл хийж чадахгүй шүү” гэхэд нь би “За яах вэ хө, би архи уухгүйгээр уран бүтээл хийх гээд оролдож л байя. Та архиа уугаад бүтээлээ туурвиж явдаа” гэж хариулсан. Хүн хийсэн жаахан юмандаа онгирч архи ууж, амьдралаа алдаж болохгүй. Би энэ тухай шавь нартаа байнга захидаг. Архи ууж, тамхи татах “булчирхай”надад огт хөгжөөгүй юм шиг байгаа юм. Бахархдаг зүйл гэвэл би өөрөө биш, сонсогч түмэндээ баярлаж, бахархдаг. Тэдний мэргэн ухаан миний сэтгэлийн аялгууг хүлээн авч, алдаршуулсан хэрэг. Түүнчлэн Г. Хайдав багш санаачлан байгуулсан, Багшийн дээд сургуулийн дуулаачийн ангид би хоёр жил багшилсан. Анхны төгсөгч Уртнасан, Баадайжав, Жавзмаа нарын сайхан дуучдад би хөгжмийн онол заасандаа. Хөгжим бүжгийн сургуульд би 1961 оноос багшилж, олон шавьтай болжээ. Шавь нар минь нэр төртэй явцгааж байна. Энэ бол миний бахархал. Тэгэхээр би тун ч баян хүн байгаа биз. Баян гэдгийн учир нь надад бас халамжит сайхан хань, дөрвөн сайхан хүү байна. Ж. Самбуу гуайг нас барахад миний “Эх орны уянга”-ын хоёрдугаар ангийг эгшиглүүлсэн. Тэр үед төрийн зүтгэлтнүүдийг нас барахад П. И. Чайковскийн дөрвөлийн хоёрдугаар ангийг эгшиглүүлдэг байсан юм. Гэтэл Самбуу гуайг үдэх гашуудлын ёслолд Монголын хөгжмийн зохиолчийн бүтээлийг анх удаа эгшиглүүлсэн. Эх орноо гэсэн миний хайр, сэтгэл тэр бүтээлд шингэсэн учраас тэгж сонгосон юм болов уу даа. Энэ явдлаас нэлээд хожуу Мөрдорж багш маань өөд болохынхоо өмнөхөн над руу залгаад “Эх орны уянга”-ыг би дахин нэг удаа маш сайн анхааралтай сонсож үзлээ. Чамд баяр хүргэе” гэж байна. Тэр шиг том шагнал гэж юу байх билээ. Тэгэхэд би “Овоо доо” гэж өөртөө хэлсэн шүү. Багш маань намайг дотроо тоогоод л явж дээ. Хорвоогоос явахаасаа өмнө тэрийгээ хэлсэн юм болов уу гэж боддог. 

	 

	— П. И. Чайковскийн бүтээлүүдийг “уянгалаг” гэж тодорхойлдог. Монголдоо Шарааг уянгын хөгжмийн зохиолч (лиричиский композитор) гэх юм билээ. Энэ ямар учиртай юм бэ?

	— Д. Нацагдорж, Б. Явуухулангийн утга уянгыг хөгжмийн бүтээл болгосон гэдэг утгаар нь тэгж хэлээд байгаа юм. “Миний нутаг”, ”Хар ус нуурын шагшуурга” хэчнээн яруу, уянгатай билээ дээ. Мөрдорж багш маань бас “Миний нутаг”-т хөгжим бичсэн шүү дээ. Өнгөрсөн жил зурагт үзээд сууж байтал “Алтайн магтуу” явж байна. Тэгсэн гэнэтхэн л Д. Нацагдоржийн “Миний нутаг”-ийг магтаал хэлбэрт оруулж болмоор санагдаад, шууд л цаас аваад суулаа. Болж байна. Тэгээд “Хөсөгтөн” хамтлагийн шавь нартаа хандтал бүрэн бүрэлдэхүүнээ цугларсан хойноо заавал тоглож, бүтээл болгон гэсэн. Ятгачин Мөнх-Эрдэнэ нь саяхан маамаалсан юм билээ. 

	 

	— Өнөөдөр манайд оюуны бүтээлийн үнэлгээ тийм ч өндөр биш байгаа. Дээхэн үед уран бүтээлийн үнэлгээ их өндөр байсан гэдэг?

	— Дуурийг 5000, том хэмжээний бүтээл, бэсрэг симфонийг 4000 төгрөгөөр үнэлдэг байсан. Талх нэг төгрөг хэдэн мөнгө байсан тэр үед энэ бол маш их мөнгө байхгүй юу. “Эх орны уянга”-ынхаа шагналын 4000 төгрөгийг аваад би Бирваа, Ойдовжамц хоёртоо 50, 50 төгрөг авч өгөөд гадаа хүлээж байсан хэдэн нөхөдтэйгөө “Улаанбаатар” ресторанд орж, сайхан хооллож билээ. Ер нь халаас хоосонгүй л явдаг байлаа. Би цалин, шагнал гээд бүх мөнгөө эхнэртээ тушаачихдаг хүн. Эхнэр л ар гэрийн амьдралын бүх зүйлийг зохицуулдаг юм. Гэр бүлийн хоёр нэг зүгт л алхдаг учраас эхнэрээсээ “айж” явах нь буруу зүйл биш шүү. Хүн сэтгэлийн амьтан учраас бие биедээ сэтгэл хангалуун, өөдрөг байж чадвал бүхнийг даван туулж, хийж, бүтээдэг юм. 

	 

	— “Хар ус нуурын шагшуурга” нээлт болсон. Онцгой бүтээл гэх юм билээ. Юугаараа ялгардаг юм бол?

	— Манайхан таван өнгө буюу пентатоникоор бичдэг юм. Тэгвэл “Хар ус нуурын шагшуурга” тэр хэв маягийг эвдсэн бүтээл л дээ. 

	Тэр бээр 1, 2, 3... 1, 2... 1, 2, 3... 1, 2... хэмээн хөгжмийн хэмнэлд тохируулан дохихдоо хэдийнээ Хар ус нуурын эрэгт “оччихсон” байлаа. Тэрхүү хэмнэлийг сонсоход үнэхээр голын урсгал, салхины аясаар найгах бургаснуудын “шивнээ”-г мэдрэх шиг болов. Яруу найрагч Н. Очирбатын санал болгосноор “Хар ус нуурын шагшуурга” найрагт ая хийчхээд тэр бээр Дорнын их яруу найрагч Б. Явуухулан руу утасдаад “Би таны шүлэгт ая хийчихлээ. Хүрч ирээд нэг сонсох уу” гэж “бухын хүзүү”гаргасан тухайгаа яриад “Би мөн тэнэг, болчимгүй амьтан шүү. Тэр мундаг хүнийг дуудаад л. Ёстой айхаа мэдэхгүй гал халуун насандаа байж дээ” хэмээгээд нэг их инээсэн. Монголын хөгжмийн урлагт нээлт болсон том бүтээлээ хийхдээ тэр бээр 25 настай байжээ. 

	Явуухулан гуай дуудсан даруйд нь гүйгээд ирсэн гэнэ. Төгөлдөр хуураар тоглож үзүүлэхэд “Сайхан дуу болж. Би ингээд дуутай боллоо” хэмээн ихэд баярлажээ. Тэр бээр ая бичихдээ “шагшуурга” гэж чухам юуг хэлээд байгааг сайн ойлгоогүй гэдгээ Явуухулан гуайд хэлтэл “Ээ харлаа, чи баруун аймгийнх биш болохоор аргагүй ээ. Шараа, чи Туул голын шугуйд очиж бургас шуугихыг сонссон уу. Үүнтэй адил намар болохоор Хар ус нуурын зэгснүүд салхинд шуугихыг шагшуурга гэж байгаа юм” гэжээ. Шагшуургынхаа учрыг тайлсан болохоор салхины аясаар найгах бургаснуудын чимээг сэтгэлдээ ургуулан, хөгжмийн хэмнэлд оруулсан нь тухайн үеийн дууны хөгжмийн хэв маягийг эвдсэн шинэлэг зүйл болсон гэдэг. 

	 

	— Та Д. Нацагдоржийн “Миний ээж” шүлэгт ая хийсэн байх аа?

	— “Монголын үзэсгэлэнт сарангуа намайг төрүүлсэн ижий...”. Гайхалтай уран үгтэй сайхан шүлэгт ая хийхийг Зангад маань зөвлөсөн юм. Тэр шүлэгт өмнө нь Лувсаншарав, Цоодол багш ая хийчихсэн байсан болохоор жаахан эмээгээд татгалзсан ч эцэст нь Зангадын ятгалгад орсон. Ээж минь намайг бага байхад өнгөрсөн. Хот руу эмчлүүлэхээр яваад иргэж ирээгүй. Муу ээжийгээ бодтол аяндаа хөг аялгуу урсаад ирсэн. Над шиг хар багаасаа өнчирсөн болохоор, Зангад маань тэр дууг үнэн сэтгэлээсээ амилуулан дуулсан. Гончигсумлаа багш сонсчхоод “Ийм л дууг Монголын радиогийн фондод бичиж, хадгалах хэрэгтэй” гээд дор нь бичүүлсэн дээ. Энэ дуугаар Зангад бид хоёр ээж нартаа хөшөө босгосон гэж боддог. Офицерын сургуульд сурахаар нийслэл рүү явж байгаа хүүгээ үдэн гараа даллан “Аав нь удахгүй хүүгээ эргэж очно” гэсэн аавтайгаа би эргэж уулзаагүй юм. Би их эрт өнчирсөн хүн дээ. 

	“Одоо би 74 настай. Эргээд харахад энэ хугацаа их урт удаан юм шиг хэр нь бас их богинохон санагдах юм даа” гээд санаа алдах энэ хүн дэндүү эгэлхэн санагдлаа. Дорнын их найрагчийг дуудаж уулзсан хэр нь “Ажилтай хүүхдүүдийг ийш тийш нь гүйлгээд яах вэ. Ах нь өөрөө шогшоод очъё” гээд “Өнөөдөр” сонины редакцад ирсэн энэ хүн их “томоожжээ”. “Уучлаарай. Настай хүнийг ийш тийш нь гүйлгэчихлээ” гэтэл “Би угаасаа л ийм хүн дээ. Нас энэ тэр яах вэ, хамгийн гол нь цаг хугацаатай уралдаж ажилладаг хүмүүст чирэгдэл болоод яах вэ. Хүн хүнээ хүндэлж, ойлгож байхад л боллоо” гэсэн. Ж. Шараа гуай ийм л хүн аж. 

Б. Магсаржав : Ж. ШАРАА: ДУУНЫ СҮНС НЬ АЯЛГУУ ЮМ

	1960-1980 онд Монголын нийтийн дууны урлагт од болон гялалзаж явсан Монгол Улсын урлагийн гавьяат зүтгэлтэн, нэрт хөгжмийн зохиолч Жамбалын Шараа гуай энэ жил билгийн тооллоор 80 насны сүүдэр зэрэгцэж байна. Насан өндөр болсон ч хөнгөн шингэн, наргиа хөөрөөтэй, ануухан мэт гялалзаж яваа энэ хүн уран бүтээлийнхээ урт замд нийтийн болон хүүхдийн 100 гаруй дуу, дан хөгжмийн 70 гаруй бүтээл, жүжиг, бүжгийн олон хөгжим зохиосон бөгөөд өнөөдөр ч аялгуу дууныхаа ертөнцөд уран бүтээлээ туурвисаар явна. Ажил хөдөлмөрийнхөө гарааг эхэлсэн, С. Гончигсумлаа багшийнхаа нэрэмжит Хөгжим бүжгийн коллежид Ахмадын хорооны Удирдах Зөвлөлийн гишүүн, тус Зөвлөлийн “АБА” сангийн тэргүүний албыг хашиж суугаа эрхэм хүнтэй эрт эдүгээгийн тухай хөөрөлдсөнөө толилуулъя. 

	 

	— Таны төрсөн нутаг, аав, ээж, хүүхэд насныхаа тухай дурсамжаар яриагаа эхэлье?

	— Би чинь “Жаахан шарга”-ын, жанжин Сүхбаатарын, Магсархурцын Дугаржавын нутгийн хүн. Миний аав Жамбал бол Дугарын наймдугаар хүү болж төрсөн, одоогийн Сүхбаатар аймгийн Асгат сумын 4-р багийн малчин ард байсан юм. Аав минь их хөдөлмөрч, дуу цөөнтэй, ажилсаг хүн байсныг би арван нас хүртлээ ээж аавынхаа гар дээр өсөж хүмүүжсэн болохоор марталгүй санадаг юм. Ан гөрөө байнга хийдэг, мал сүргээ жилийн жилд өсгөдөг байсан. Намрын гурван сард Жамьянжанцан гэдэг нөхөртэйгөө хоёул тарваганы анд яваад ирэхдээ тарваганы махыг дэлгэж хатаагаад, том цагаан авдарт дүүргэж хадаад, өөхийг нь шарлаагаад, шар тос шиг болгочихсон авчирдаг байсан. Тэр махыг өвөл, хаваржин хэрэглэцгээж, өөхөөр нь шарвин хайрч иддэг байлаа. Арьс хөрс элдэнэ. Миний том ах Доржийг таван жил Ардын цэрэгт алба хаагаад, сэлэм далайсан баатрын дүрстэй тэмдэг (Халх голын ялалтын тэмдэг) зүүгээд ирэхэд нутгийнхан “Одон Дорж” хүндэлж, аав ээж хоёр маань хүүдээ таван ханатай гэр зэхчихсэн, хурган дотортой дээл, тарваган дотортой дээл, үнэгэн лоовууз гээд л бүх юмыг нь бэлдээд угтаж байсан юм. Сэрүүн хүйтэн улиралд үнэг, чоно, зээр агнадаг байлаа. Аав ч тэр, Жамьянжанцан гуай ч тэр ан ав хийхдээ амьтны нялх үр, эх амьтныг хөнөөхийг цээрлэдэг байсныг санана. Байгаль, амьтнаа их л хайрладаг байсан шиг. Тэр үеийн жирийн хүмүүс байгалиа яаж хамгаалахаа сайн мэддэг байсан нь аавын маань үйлээс харагддаг юм. Ээж минь гэр орныхоо ажлыг хийдэг, тэр цагийн эзэгтэй нарын адил л нэгэн байлаа. Ээжийг Бадамлянхуа гэдэг, нутгийнхан Лянхуа гэж дууддаг сан. Нүд хөмсөг сайхантай, яралзсан цагаан шүдтэй, үргэлж гэрэл цацруулан инээмсэглэж явдаг, зан сайтай хүн байж билээ. Даанч тэд маань намайг багад бурхны оронд одсон. Ээж минь намайг сургуульд орохын урьд жил өөд болж, аав минь намайг дөрөвдүгээр анги төгсөөд Улаанбаатар хот руу сургуульд явах болоход шуудангийн машинд суулгаж өгөөд араас минь харсаар хоцорсон юм. Тэр өвөлдөө ааваасаа хагацсан. Одоо эргээд бодож байхад миний хүн төрх, монгол ахуй, монгол зан заншил бүгд ээж аавын минь надад өвлүүлсэн үлгэр дуурайл юм гэж санадаг, биширдэг. Ганц шүтээн минь ээж, аав хоёр. 

	 

	— Сурсан сургууль, ажиллаж байсан байгууллагын тухайд?

	— 1948 онд Асгат сумын бага сургуульд орсон. Манай сургуулийн захирал Гонгоржав, хичээлийн эрхлэгч Аюуш, ангийн багш маань Халзан сумын сургуулийн долоодугаар ангийг төгссөн Дашдоржийн Шагдарсүрэн гэдэг залуухан эмэгтэй байсан. Нөхөр нь сумын бага эмч Далантай. Тэр үед долоодугаар анги төгссөн хүн чинь одоогийнхоор бол дээд сургууль төгссөн мэргэжилтэн адил тооцогддог байлаа. Түүгээр ч барахгүй дөрөвдүгээр ангиа онц төгссөн бол шууд багшилдаг ч удаатай. Мөн Халзан сумын сургуулийн долоодугаар анги төгссөн Бадарчийн Сүхбаатар гэдэг залуухан багш ч ажиллаж байсан. Залуу багш нар өөдрөг сэтгэлтэй, шавь нартаа урам хайрлаж чаддаг, олон зүйлийн тухай мэддэг болохоор сонин сайхныг их ярьж таниулдаг сан. Дөрөвдүгээр ангид Сүхбаатар багш биднийг дааж төгсгөсөн. Их зарчимч, шударга хүн байж билээ. 

	 

	— Бодвол, тэр үед Сүхбаатар багш Танаас нэг их олон ахгүй байсан болов уу?

	— Тэгэлгүй яах вэ, дөнгөж долоо төгсөөд ирсэн хүн чинь мөн л хүүхэд гэсэн үг. 

	— Манай нутгийнхны бахархал болсон Доржийн Гомбожав, түүний үеийнхэн дөнгөж долоодугаар анги төгсөөд Их сургуульд сурч төгсөж ирээд багшлахад ахлах ангийнхаа шавь нарын заримтай бараг насны зөрөөгүй байсан гэдэг юм. 

	— Тийм ээ, сайхан залуучуудаар А үсэг заалгаж, амьдралынхаа зам, зүгийг заалгасандаа баярлаж явдаг даа. 

	 

	— Ярианы далимд асуухад, Таны ургийн овгийг юу гэдгийг хэлэх үү? 

	— Хүмбэр гэдэг. Намайг бага байхад хүмүүс удам судраа мартчихсан үе. Юмны учир мэдэхгүй болохоор аав ээжээсээ ч асууж амжаагүй, бүр сүүлд ахаасаа асуухаас айгаад мэдэж чадаагүй юм. Тэгээд л ийм овогтой болсон доо. 

	 

	— Бага сургуульд хамт сурч байсан нөхдөө санана уу?

	— Шүхэрдорж, Цэнд-Арслан гэдэг хоёр найзаа сайн санадаг. Яагаад гэвэл бид гурав ангийнхаа онц сурлагатнууд байсан. Шүхэрдорж их сайхан зурдаг сан. Бид гурав дөрвөө төгсөөд аймгийн Цэргийн хэлтсээс өгсөн шийдвэрийн дагуу Улаанбаатарт Офицерын сургуульд суралцах хуваарь авсан. Улаанбаатарт ирээд эгчийндээ буусан. Тэднийх одоогийн Чойжин ламын сүмийн хашаанд байсан юм. Хашаан дотор нэг давхар модон байшинд цэргийн хувцастай, гоё гоё хүмүүс ирдэг, намайг хөдөөгөөс ирсэн хүүхэд болохоор гэрээс гаргахгүй, гарвал төөрөөд явчихна гээд эгч өглөө ажилдаа явахдаа цай, гамбир зэхэж орхино. Би хөдөөгөөс ирэхдээ нэг утаа зуусан морин хуур, төмөр лимбэ гэсэн хоёр хогшил чирсэн байсан. Тэднээрээ оролдож өдөр өнгөрөөнө. 1952 он юм сан. 

	 

	— Тэгж ирэхдээ хуураа хуурдаж, лимбээ үлээж сурсан байсан уу?

	— Суралгүй яах вэ. Манай сумын Улаан булангийн эрхлэгч Бүдүүн Буд гэдэг хүн сайхан хуурдаж лимбэддэг, сайн дурын уран сайханчид. Түүнээс сонсголоороо хөгжимдөхийг сурдаг байлаа. 

	 

	— Морин хууртаа хамгийн анх ямар дуу хуурдаж сурав даа?

	— “Хүмүүн төрөлхтөн”. Бүдүүн Буд гуай намайг хөгжим сургахын тулд нөгөө аялгуугаа лимбэдэхдээ “Миний гарыг хараад дагаж дар” гэнэ. Тэгээд л би лимбээ үлээж дуу гаргалгүй, Буд гуайн хуруу аялгууны дагуу хэрхэн хөдлөхийг нь дуурайн давтана. Тэрийг “битүү үлээх” гэнэ. Сайхан аялгуутай, сурахад хялбар дуу байсан. 

	 

	— “Битүү үлээх” гэдэг бол “Битүү амьсгаа” биш байх нь ээ?

	— “Битүү амьсгаа” биш. Тэр бол мундаг эд. Би 1961 онд Свердловскийн Уралын хөгжмийн дээд сургуулийг төгсөж ирээд нөгөө алдарт хөгжимчин, “Үхэрчин хүү” гэгдэж олноо алдаршсан Цэрэндорж гуайтай танилцахдаа тэр тухай мэдэж авсан. Бас алдарт дуучин Дорждагва гуайтай ч танилцсан. Цэрэндорж гуай шанзны багш хийж байсан. Магсархурцын Дугаржав гуайг ид сайхан дуунуудаа зохиож байх үед Цэрэндорж гуай театрын хөгжимчин байж. Тэр үед хөгжимчид, дуучид бүгдээрээ майхан хөсөгтэй хөдөө гарцгаагаад дуу хөгжмөө амьдрал дундаас олж зохиоцгоодог байсан байгаа юм. Наваан-Юндэн гуай “Баян Монгол”, ”Үхэрчин хүү” дууны үгийг зохиосныг та нар мэднэ. “Баян Монгол” дуунд дахилт байхгүй байж. Гэтэл Дугаржав гуай малчдын “Гүүргий, гүүргий” гэхийг сонсчхоод “Ерөөсөө дахилтад нь ”Гүүргий, гүүргий, гүүргий, гүүргий, гүүргий” гээд оруулчихъя” гэсэн гэдэг. Бас тэнд үхэр хариулж явсан хүний нэрийг мэдэхгүй болохоороо дууныхаа хэмжээнд тааруулаад “үхэрчин хүү Цэрэндорж би” гэж оруулъя” гэсэн байна. “Ингэж л би чинь дуунд мөнхөрсөн хүн шүү дээ” гэж Цэрэндорж гуай их л баяртай дурсаж байсан. 

	 

	— Та Офицерын сургуульд сурахаар ирчхээд яаж яваад урлагийн замд орсон юм бэ?

	— Хотод найман сард ирэхэд их халуун байсан. Гэрийнхээ хаяаг шуучхаад л эгчийгээ ажилд явсан хойгуур нөгөө хуур, лимбэ хоёроо оролдож өдрийг бардаг боллоо. Эгч ажлаас ирсэн хойноо нөгөө модон байшин руу хааяа очно. Нэг өдөр эгч хэлж байна "Миний дүү, энэ байшинд ирдэг Цэнд-Очир гуай надаас “Танай дүү ямар сургуульд сурахаар ирсэн юм бэ” гэж асуухаар нь “Офицерын сургуульд” гэсэн чинь “сард 120 төгрөгийн стипенд (тэтгэмж)-тэй урлагийн сургууль байдаг юм. Танай дүү урлагт дуртай сонирхолтой хүүхэд шиг байна. Тэнд шалгуулчихвал яасан юм” гэлээ” гэв. Би бушуухан “Тэгье, тэгье, тэнд шалгуулъя” гэчихлээ. Маргааш нь эгч Цэнд-Очир гуайд хэлжээ. Цэнд-Очир гуай ч “Тэгье. Би маргааш ажилдаа очихдоо дагуулж яваад шалгуулчихъя” гэсэн гэнэ. 

	 

	— Офицерын сургуульд сурах гэсэн хүн чинь хуур, лимбэ тэр холоос чирч ирдэг ер ямар учиртай байв гэдэг сонирхолтой юм?

	— Надад байсан төрөлхийн жаахан авьяас л намайг хөтөлж байсан байна гэж боддог юм. Цэнд-Очир гуай “Эрхэм уран зохиолч” цолтой байсан. Намайг дагуулаад тэр үед “Урлагийн хороо” хожим Соёлын Яам болсон газар хүрч ирсэн. Эрхэм уран зохиолч маань тэнд нэг газрын нь даргын албыг хашиж байсан бололтой. Нэг намхан бор хүнд “Энэ хүүхдийг урлагийн сургуульд аваачаад шалгуулаарай” гэж даалгалаа. Нөгөө хүн уриалгахан хүлээж аваад л намайг дагуулж явав. Одоогийн Гадаад Яам, Сүхбаатарын талбай хоёрыг л тогтоолоо. Урлагийн сургууль нь одоогийнхоор Хуучин Циркийн ард нэг давхар цагаан байшинд байсан. Тэнд, дагуулж явсан хүн маань нэг хүнтэй уулзаад “Цэнд-Очир гуай явууллаа” гээд ирсэн учраа ярилаа. Нөгөө хүн хүлээж аваад “одоогоор энд шалгахгүй байгаа. Хөгжимт драматик сургууль дээр шалгана. Та тэнд очоод шалгуулчих” гэнэ. Бид хоёр дахиад л нөгөө газар луу нь явлаа. Цэнд-Очир гуай тэр хүнд “Наадах хүүхдээ гараасаа салгаж болохгүй шүү. Хөдөөгийн хүүхэд. Төөрчихнө” гэсэн юм. Хоёулаа яваад Хөгжимт драматик театр, одоогийнхоор Дуурийн театрт ирлээ. Тэр үед Драмын театр тусдаа гараагүй, Хүүхэлдэйн театр ч хамт байсан. Хонь хурга нийлж байгаа юм шиг олон хүн бужигнасан газар байна. Миний урьд үзээгүй, шал өөр ертөнц. Би чинь сумынхаа улаан булангаас өөр газар очиж үзээгүй, аймгийн Соёлын ордныг ч мэдэхгүй байсан. Нэг өрөөнд ороод очсон чинь, ёстой л лусын дагина гэмээр сайхан хүүхэн биднийг угтлаа. Дагуулж ирсэн хүн маань бас л Цэнд-Очир гуай гэж байгаад учрыг ярилаа. Нөгөө сайхан эмэгтэй “Одоохон” гээд гарч явснаа эргэж ирээд бид хоёрыг дагуулж нэг өрөөний үүдэн дээр очоод хүлээлгэж байгаад дуудаж оруулав. Хоёр сайхан залуу сууж байна. Одоо бодож байвал, халимаг үсээ толийтол самнаж тосолсон байсан юм билээ. Өрөөний нэг буланд гялалзсан том хар авдар байна. Амьдралдаа хараагүй, том, гоё авдар байна. Угтаж авсан залуучууд зэрэгцэж сууж байгаад нэг нь нөгөө авдрыг онгойлголоо. Баахан хар цагаан юм үзэгдлээ. Ямар сонин авдар вэ гэж би бодож байв. Авдрын дэргэд сууж байсан хүн хэлж байна "Би үүнийг одоо дуугаргана. Дээшээ, доошоо янз бүрийн авиа гарна. Чи тэр авиаг дуурайж дуугараарай” гэлээ. Хар цагаан хоёроос нэгийг нь дарахлаар дуу гарах юмаа. Би гарсан авиаг нь дуурайж дуугараад байлаа. Тэгж тэгж “За, боллоо” гэнэ. Авдраа хаачихлаа. Нөгөө нэг залуу нь нэг харандаа надад өгөөд, өөрөө нэг харандаа бариад “Би энэ ширээний буланг цохино. Чи анхааралтай сонсоод, намайг дуурайгаад цохиорой” гэнэ. Би нөгөө хүний хэлснээр хийлээ.”За, болно” гэнэ. Нөгөө гоё эмэгтэй босож ирээд, ”Миний дүү босоод ир” гээд миний гарыг үзэж үзэж, намайг эргүүлж тойруулснаа “За, болно” гэлээ. Тэгснээ бид хоёрыг үүдэнд хүлээж бай гээд гаргалаа. Хоорондоо зөвлөлдөх бололтой. Удалгүй дагуулж явсан хүнийг маань дуудаж оруулсанд, “За, хүү минь, чи тэнцлээ” гэсээр нөгөө хүн гарч ирлээ. 

	 

	— Тэр гурван хүн хэн хэн байсан бэ?

	— Буцаж явахдаа нөгөө хүн хэлж байна. "Энэ гурван хүн бол морин хуурч Жамьян, удирдаач Чулуун, хийл хөгжимчин Цэрэндолгор нар шүү дээ гэв. Хожим нь би манай хөгжмийн урлагийн агуу их хүмүүс намайг шалгаж урлагт орох замыг нээж өгсөн юм байна гэж мэдсэн дээ. Тэгж тэнцээгүй бол би Офицерын сургуулийн сонсогч болох байсан. Гэтэл Офицерын сургуулийг хоёр жилийн дараа татан буулгасан. Тэгэхлээр миний их урлагийн замыг заасан хүн бол Эрхэм уран зохиолч Цэнд-Очир гуай, урлагт хөтөлсөн нь тэр гурван агуу хүмүүс байсан. 

	 

	— Гэтэл тэднээс өмнө Таныг морин хуур, лимбээр хөгжимдөх дадлага чадвартай болгосон хүн бол бүр анхны багш чинь байж дээ?

	— Тэгэлгүй яах вэ. Бүдүүн Буд гуай миний авьяасыг нээсэн хүн. Би сумын улаан буланд хуур лимбэнээс гадна мандолинаар “Хүмүүн төрөлхтөн”-ийг дарж бүжиглүүлдэг байлаа. 

	 

	— Буд гэдэг хүний удам хойч нь хаана явдаг бол?

	— Харамсалтай нь, би багадаа нутгаасаа гараад урлагийн сургуульд дөрвөн жил, Зөвлөлтөд Хөгжмийн дээд сургуульд зургаан жил сураад, нутгаасаа холдчихсон болохлоор мэдэх юм юу ч үгүй. Ахаасаа ч болов олон юмыг асууж мэдэлгүй өнгөрөөсөндөө одоо л харамсаж явдаг. 

	 

	— Буд гэдэг хөдөөгийн нэг жирийн хүн, алдарт хуурч Жамьян, агуу Жамьянгийн Чулуун, гайхамшигт авьяастан Цэрэндолгор гэсэн агуу хүмүүс л Таны багш байж дээ?

	— Тэгэлгүй яах вэ, тэр их хүмүүсийн алсын хараа, энэ хүүхдийг нэг юманд хүргэчихье гэсэн сайхан сэтгэлийн буянаар л би гэдэг хүн өдий зэрэгтэй яваа юм шүү дээ. 

	 

	— Таны дуу хөгжимд авьяастай гэдгийг Цэнд-Очир гуай яаж мэдсэн байх вэ?

	— Тэр хүн өөрөө тэр үеийн манай урлагийн бүх юмыг мэдэж байснаас гадна охин нь Цэргийн Ансамбльд сурч байж. Ансамблийнхан миний хуур лимбэ оролдохыг мэдэж. Тэгээд тэд миний тухай Цэнд-Очир гуайд хэлсэн бололтой. 

	 

	— Боловсон хүчний хэрэгцээ их, авьяас, сонирхолтой хүмүүсийг эрж судалж байж дээ?

	— Манай үеийн ахмадууд хүний авьяас чадварыг их нарийн ажиж судалдаг, хүний, өөрийн гэхгүй, улсад маань хэрэгтэй гэж өөд нь татаж авдаг байсанд нь одоо ч тэднийг биширч, тэднээр бахархаж явдаг даа. Би амьдралынхаа тухай дурсамжийг бичиж байгаа, түүндээ эрхэм хүмүүсээ оруулж байгаа. 

	 

	— Ингээд уран сайхны сургуульд тэнцчихлээ?

	— Намар нь сургуульдаа орлоо. Хөгжимт драматик театрын дэргэдэх Хөгжимт драматик сургууль гэж байлаа. Хийлийн ангид гурван жил сурлаа. Зөвлөлтөөс багш ирж шалгалт аваад... 

	 

	— Хуур, лимбэ дардаг хүнийг хийлийн ангид авдаг нь ямар учиртай байсан юм бол?

	— Олон төрлийн хөгжимд сургахаар элсүүлж байсан юм билээ. Миний хувийн үзүүлэлт гэх юм уу даа, хийл сурахад л таарна гэж үзсэн шиг. 

	 

	— Хийл гэдэг их нарийн ур дүй шаардах хөгжим шиг?

	— Ай даа, Яруу тунгалаг найрал хөгжмийн хаан шүү дээ. Хийлээр оркестрыг хөглөдөг. Нарийн мэдрэмж, сонсгол гээд л тэр бүх юмнаас надад бага сага юм байсан шиг байгаа юм. 

	 

	— Таныг хийл хөгжимд суралцах замыг нээсэн Цэрэндолгор гэдэг хүн бол гайхамшигтай хөгжимчин хийлч байсан гэж урлагийнхан ярилцдаг юм билээ. Монголчууд төдийгүй гадаадын хөгжмийн мэргэжилтнүүд ч өндөр үнэлдэг байсан гэсэн?

	— Тэгэлгүй яах вэ, байгалиас заяасан төрмөл авьяас. Чулуун багш, Жамьян багш, Цэрэндолгор багш гээд л тэд чинь байгалиас заяасан төрмөл авьяастнууд байсан. 

	 

	— Жамьян гуай, Чулуун гуай хоёрын тухай ч нэлээд дурсаж бичицгээсэн байдаг. Харин Цэрэндолгор гуайн тухайд яагаад ч юм, тодорхой бичсэн нийтлэл, дурсамжийг би ер олж үзээгүй байх юм. Чулуун гуайг Чехэд ч гэл үү, суралцахаар очиход нь хэсэг зуур байлгаж байснаа, "Танд манай энд сурах юм алга аа. Та нутагтаа буц даа” гэдэг домог гэмээр яриа байдгийг би сонссон юм байна?

	— Үнэн, үнэн. Хүлээж авсан газрынхан нь харж, таньж байна шүү дээ. Байгалиас заяасан авьяастай болохоор сургуульд ч явалгүй л агуу их болцгоодог байна шүү дээ. 

	 

	— Та Уралын хөгжмийн дээд сургуульд хэн хэнтэй, хэдүүлээ очоод, хэн гэдэг багшийн шавь болов доо?

	— 1955 онд Уралын консерваторт Монголын 12 дуучин, 2 хөгжимчин суралцахаар явсан. Хоёр хөгжимчний нэг нь Отгонбаярын Бэгз гэдэг хийлч, нэг нь би. Ц. Пүрэвдорж гуай, Баатар, Лувсандамдин, Дамиран, Банди, Х. Цэрэнсодном, Цэвэлсүрэн гуай, Нямсүрэн, Дарьсүрэн, Даариймаа зэрэг 12 дуучин. Уралд анх хөл тавьсан гадаадын оюутан нь бид байлаа. Свердловск тэр үед хаалттай хот. Биднийг их хүндэтгэж, эхэндээ “Урал” зочид буудалдаа хүлээж авлаа. Хожим нь оюутны байранд шилжицгээсэн. Наум Абрамович Шварц гэдэг профессор миний багш болсон. Тэр хүн бол Уралдаа алдартай, нэрд гарсан гурвал хөгжимчний нэг. Азаар миний онолын багш бол хөгжмийн зохиолч, Уралдаа нэртэй Топорков гэдэг онолын өндөр боловсролтой хүн байсан нь надад их нөлөөлсөн. 

	 

	— Шварц багшаараа заалгаж байхдаа Та нэг аялгуу зохиосон гэдэг юм билээ?

	— Төгсөх ангид байхдаа би Топорков багшийнхаа тусламжтайгаар хийл, төгөлдөр хуурт зориулсан “Монгол аялгуу” гэдэг зохиол бичсэн. Миний анхны зохиол. Шварц багш маань үзээд “Шалгалтад өөрөө тоглоорой” гэлээ. Шалгалтад тоглоод амжилттай боллоо. Дараа нь нэг өдөр Шварц багш маань “Би чиний зохиолыг хөгжимдөж Свердловскийн радиод бичүүлнэ” гэлээ. Би эхлээд итгэж ядлаа. Ийм том хүн миний юмыг тоглоно гэж юу байх вэ. Тоглож байгаа байлгүй гэж бодлоо. “Дараагийн хичээл дээр клавираа аваад ирээрэй” гэнэ. Дараагийн хичээл дээр нь клавираа авч очсонгүй. Тэгтэл багш клавирыг нэхлээ. Би толгойгоо маажаад “Багш аа, би мартжээ” гэвэл “За яах вэ, дараагийн хичээл дээр аваад ирээрэй” гэв. Дараа нь өглөө. Удалгүй багш хэлж байна “Би Свердловскийн радиод бичүүлчихсэн шүү. Чи төдний өдрийн төдөн цагт сонсоорой” гэлээ. Хэлснээр нь сонсоход оюутан миний тоглох, тэр том профессорын тоглох хоёр шал өөр сайхан байсан даа. Багшдаа баярлаж, багшаараа бахархаж байсан. Зуны амралтаараа бичлэгийг нь багшаасаа гуйж аваад Монголын радиод очиж сонсгосон. Гончигсумлаа багш радиогийн уран сайхны удирдагч байсан. Багш өрөөнийхөө сонсох аппаратаар тавьж сонсоод радиогийн алтан фондод шууд авч билээ. 

	 

	— Тэгэхлээр таны уран бүтээл дан хөгжмөөс эхэлсэн байх нь ээ?

	— Тийм. Би нийтийн дуу зохиож уран бүтээлийн замд ороогүй. Дан хөгжмийн зохиолоор Монголын хөгжмийн урлагт анх хөл тавьсан нь миний онцлог гэх үү дээ. 

	 

	— Өмнөх ярианаас нэг зүйлийг нөхөж тодруулах гэсэн юм. Хөдөөгийн хүүхэд таныг хийлийн ангид анх оруулсан учир юу байсан юм бол?

	— Чулуун багш хийлч, Цэрэндолгор багш бас хийлч, Жамьян багш виолончель, морин хуурын хүн. Тэд л намайг өөрсдийнхөө замыг үргэлжлүүлэг гэж бодсон юм болов уу даа. 

	 

	— Хийл гэдэг их нарийн хөгжим юм шиг Одоо, Паганинигаас эхлээд л бодоход дэлхийн хөгжмийн хамаг суу билигтнүүд хийлч байсан шиг. 

	— Тийм. Хийлчдээс хөгжмийн зохиолч, удирдаач болсон нь олон. 

	 

	— Таны “Монгол аялгуу” Монголын радиогоор хэдэн онд анх эгшиглэсэн бэ?

	— Шууд, 1960 онд. Гончигоо багш өөрийн гараар миний клавир дээр “Зохион байгуулах Товчоо” гэсэн тамгаа дарсан нь одоо надад хадгалагдаж байгаа. Монголын хөгжмийн зохиолчдын Холбоо 1964 онд анхдугаар их хурлаа хийж, Хөгжмийн зохиолчдын Холбоо тамга тэмдэгтэй болж, байгууллага болсон түүхтэй. Түүнээс өмнө Гончигоо багш Зохион байгуулах Товчоог байгуулаад түүгээрээ Хөгжмийн Холбоо байгуулах бэлтгэлээ хийж байсан байгаа юм. Соёлын Яамны нэг өрөөнд Мааяа гуай тэр хоёр үргэлж конторлодог байсныг мэдэх юм. Би бол 1961 оны Хөгжмийн Холбооны гишүүн шүү дээ. 

	 

	— Та чинь Монголын Хөгжмийн зохиолчдын Холбооны ууган гишүүдийн нэг байх нь байна шүү дээ?

	— Тийм. Гончигоо багш өөрийн гараар гишүүний батлах бичиж өгөхдөө 1961 гэхийг андуураад 1661 гэчихсэн байгаа. Багшийн гарын үсэгтэй. Гишүүний нэг жилийн татвар 36 төгрөг байлаа. Хөгжмийн Холбооны ойг тэмдэглэх талаар ярилцсан чинь манай залуу дарга нар анхдугаар их хурлыг хийсэн 1964 оныг Хөгжмийн Холбоог үүсгэн байгуулсан жил гэж тогтоох гээд байсан. Гэтэл зохион байгуулах Товчоог Гончигоо багш 1957 онд байгуулсныг миний анхны клавир дээр дарсан тамга гэрчилж байгаа юм. Ингээд Холбооны байгуулагдсан жилийг 1957 он гэж тогтсон. 1964 онд анхдугаар их Хурлаа Хүүхэлдэйн театрт хийсэн. Би анхдугаар их хурлын төлөөлөгчдийн нэг. 

	 

	— Тэгвэл энэ 2017 онд 60 жилийн нь ой болох нь байна шүү дээ. Тэмдэглэх үү?

	— Тэмдэглэнэ. Гончигоо багш бол Монголын Хөгжмийн зохиолчдын Холбоог үндэслэгч мөн. 

	 

	— Гончигсумлаа гуай бол хөгжмийн сайн зохиолчоос гадна зохион байгуулагч хүн байж дээ. 

	— Зохион байгуулагч. Багш бол үнэхээр нягт нямбай, маш их хөдөлмөрч, бүтээлдээ нарийн чанд хандана. Тэр хүний шавь болсондоо маш их бахархдаг. Надад хөгжмийн онол заасан, дуурьсахуйн ухааныг заасан хүн. 

	 

	— Саяхан би зурагтаар Гончигсумлаа гуайн зохиосон “Наянбулаг” дууг нэг цэргийн хүн дуулахыг сонслоо. Сайхан дуу байна билээ шүү. 

	— Тэр бол сүүлийн үед зохиосон дуу. Батсүрэнгийн шүлэг. Ер нь агуу их Мөрдорж багш, Гончигоо багш нарын дуунуудад хэлэх юм байхгүй. Гайхамшигтай. Одоо хүмүүс 1000 дуу бичсэн, 800 дуу бичсэн л гэж цээжээ дэлдэцгээх юм. Тэд тийм олныг хийгээгүй. Гэвч хийсэн болгон нь ардын дуу болдог. Энэ чинь дууныхаа ая, үгийг жинхэнэ ёсоор сонгож, шүүж хийдгийн ач. Манай үеийнхэн, залуу үеийнхэн тэднээс л үлгэр жишээ авах ёстой. 

	 

	— За, ингээд Уралын хөгжмийн дээд сургуулийг төгсөөд ирлээ?

	— 1961 онд төгслөө. Хөгжим бүжгийн дунд сургуулийн багш боллоо. Зөвлөлтийн 30 гаруй мэргэжилтэн бүх төрлийн хөгжимд хүүхдийг сургахаар ажиллаж байлаа. Би 12 хүүхэдтэй хийл хөгжмийн анги дааж авлаа. Тэр онд сургуулийн гурван давхар хичээлийн байр ашиглалтад орсон юм. 

	 

	— Анхны шавь нар чинь хэн хэн байв аа?

	— Анхны шавь нар тэтгэвэрт гарцгаасан. Дуурийн театрт ажиллаж байгаа Наранцэцэг, Пагма, Оюун, Ганболд нарыг мэдэж байна. 1961-1968 он хүртэл сургуульдаа хийл хөгжмийн багшаар ажиллаж байхдаа олон дууны хөгжим зохиож, ихэнхийг нь Зангад маань дуулж бид хоёр од болж байлаа. Тэгтэл намайг мэргэжлийн хөгжмийн зохиолч болгоё гэцгээгээд 1968 онд Хөгжмийн зохиолчдын Холбооны нэр дээр ЗХУ-ын Казань хотын консерваторт явууллаа. Холбооны нарийн бичгийн дарга Г. Бирваа гуай намайг дуудаж “хөгжмийн зохиолчийн мэргэжлээр суралцахаар явах уу” гэж асуулаа. Би “хаана” гэж асуувал “ЗХУ-ын Казанийн консерваторт” гэж байна. "Казанид бол би явна шүү" гэлээ. Казанид суралцах сонирхолтой байсны шалтгаан нь тэнд пентатоник суурьтай хөгжим бичүүлж сургадаг юм л даа. Пентатоник гэдэг бол “Таван хөг” гэсэн шиг утгатай. Татар, монгол хоёрын хөгжим тэр талаар ижил. Сургуулийн захирал Жиганов гэдэг профессор манай Холбооны анхдугаар их хуралд урилгаар оролцож байсан юм. Казанийн консерваторыг үндэслэгч, мундаг хүн. Бирваа гуай хэллээ, "Сургуульд хоёр хүн явна. Гурван хүнийг өрсөлдүүлнэ” Нөгөө хоёр маань Хангал, Боролдой нар байсан. Зөвлөлтөөс багш нар ирж шалгаад элсүүлсэн. Казанид хүрээд очтол вокзал дээр консерваторын проректор буурал өвгөн тосож авахдаа “Москва та нарыг манай сургуульд биш, Свердловскт сурга гэсэн. Харамсалтай байна. Уучлаарай” гэлээ. Тэр үед бүх асуудлыг зөвхөн Москва шийддэг байсан болохоор яах ч арга байсангүй гэнэ. "Волга" зочид буудалдаа буулгаад маргааш нь Жиганов гуай биднийг хүлээж авлаа. Гончигоо багшийн явуулсан захидлыг түүнд дамжууллаа. Жиганов гуай биднийг сургах боломжгүй болсондоо харамсаж байгаагаа илэрхийлж байна. Монголын хөгжмийн зохиолчид манайд сурах нь их тохиромжтой юм сан. Учир юун гэвэл манайд Пентатоникоор бичихэд сургадаг гэлээ. Санхүүгийнхээ хүмүүст биднийг Свердловск явах билет авч өгөх үүрэг өгсөнд нөгөөдүүл нь вагоны билет авч өгөх гэсэн бололтой. Гэтэл Жиганов гуай “Та нар өчнөөн хоног вагонд нүдүүлж ирсэн хүмүүсийг онгоцоор явуул” гэж байна. Тэгээд биднийг онгоцонд суулгаад зогссонгүй, нэг багшид томилолт өгч дагалдуулан Свердловск хүргүүллээ. Жиганов гуай бидэнд тэгж элэгсэг ханддаг учир нь өөрөө татар хүн байсан юм билээ. Свердловскийн консерваторт би урьд нь 6 жил сурсан болохоор бүгд танил, миний үеийнхний зарим нь багш болчихсон байсан. Захирал Д. Б. Гибалин гуай биднийг өөрийнхөө ангид авсан. Миний санаанаас Жиганов гуайн үг салахгүй байлаа. Гибалин багш татар удмын хүн боловч орос школтой гэж. Тэгтэл 1969 онд манай УБДС-д хөгжмийн зохиолчийн анги нээх болов. Свердловскт би ямар ч зовлонгүй, хэдэн жил болоод автоматаар диплом бичүүлж аваад харьж болох байсан ч одоо надад тэнд сурах юм байхгүй байлаа. Тэгээд нутаг буцахаар шийдлээ. Амралтаараа буцаж ирээд Боловсролын яамны орлогч сайд Санжаасүрэн (С. Зориг агсны аав) гуайд буцаж ирье гэж учирлалаа. Намайг дэмжиж байсан ахмадууд гадаадад хөгжмийн зохиолч болсон дипломтой болгоё гэж л хичээж байсан бололтой. Санжаасүрэн гуай намайг Алма-Ата-д очиж сурна уу гэлээ. Тэгээд Алма-Ата яваад очлоо. Хангал, Сангидорж, Сүндэд гурав сурч байна. Ахмадбек байна. Кушмяров гэдэг профессорын удирдлагад сурч эхэллээ. Хэдэн удаа хичээл хийсэн чинь санаанд нэг л таарсангүй. Бас л буцмаар санагдлаа. Намайг Улаанбаатарын УБДС-ийн хөгжмийн зохиолчийн анги л дуудаад байлаа. Учир нь тэнд миний агуу багш нар, Мөрдорж, Гончигсумлаа, Билигийн Дамдинсүрэн гээд л аваргууд багшилж байгаа. Тэднээрээ л заалгамаар санагдаад байлаа. Нэг сар болчхоод буцлаа. Манайхан ч, сургуулийнхан ч гайхаж байна. Ар гэрийн амьдрал хэцүү байна гэж шалтаглалаа. Буцаад л Санжаасүрэн гуай дээрээ ирлээ. Би зовлон тоочлоо. Соёлын Яамны Балчиндорж гуайг ч гуйлаа. Санжаасүрэн гуайгаас гуйж байгаад УБДС-д Мөрдорж багшаараа заалгахаар боллоо. Намайг буцаж ирсний дараа Хангал Уралын консерватор руу шилжиж, Сангидорж үлдсэн юм даг. 

	 

	— Та дууны уран бүтээлээ юунаас эхэлсэн бэ?

	— 1962 онд Намсрайжавын шүлгээр “Чиний минь хайр” гэдэг анхны дуугаа бичсэн. 1962 онд Ховдоос Зангад ирсэн. Бид хоёр 35, 36 гэсэн зэргэлдээ хоёр өрөөнд ажилладаг байлаа. Сургууль найрал дууны ангитай. Дорждагва гуай тэнд “Чиний минь хайр” дууг радиогоор Ардын жүжигчин Загдсүрэн заасан, радиод ч Дарьхүүтэй цуг бичүүлсэн. Дараа нь тэр дууг Зангад дууллаа. Сайхан дуулсан. Олон түмэн сайн хүлээж авсан. 1962 онд “Хавар ирлээ шүү, хүүхнүүд ээ” дуугаа зохиож, Зангад дууллаа. Тэр оноос 1968 он хүртэл миний бараг бүх дууг Зангад дуулсан юм. “Хар-Ус нуурын шагшуурга”, ”Миний ээж”, ”Мөрөөсөл”, ”Эх орны тухай дуу” гээд л... Манай Зангад ч ёстой хоолойтой төрсөн хүн шүү. Ганц жишээ хэлэхэд, “Дуучин болов оо би” дууг дуулахаар бэлдэж байхдаа өнгө өгсүүлэхийг гуйхлаар нь хоёрдугаар октавын “ля” хүргээд өгөхөд торохгүй дуулж байгаа юм. 1968 онд Зангадыг Улсын филармонийн гоцлол дуучнаар Намсрайжав гуай татаж авч, би сургуульд явах гээд бид түр салсан. 1960-аад оны дунд үеэс миний бүтээлүүдийг нэг загварчлалд орж болзошгүй хэмээн сануулах хүн гарлаа. Би ч бодлоо. Арга барилаа өөрчлөх хэрэгтэй. 1964 онд Лхашидын шүлгээр “Миний хөөрхөн дүү” гэдэг хүүхдийн дуу хийлээ. Цэцэрлэгийн хүүхдүүд, энд тэндгүй дуулж гарсан. Би урамшлаа. Өөрчлөгдөж болох юм байна гэж... 1965 онд “Гэгээн өглөө сайн байна уу” дууны хөгжим зохиолоо. Радиогийн хөгжмийн редакцын Дарамын Батсүрэнд өглөө. Маргааш нь Батсүрэн аялгуунд нь таарсан үг зохиочихсон гэж утасдаж байна. Хүүхдийн дууг хүүхдүүдээр дуулуулъя гэж бодоод төгөлдөр хуурын багш, Зөвлөлтийн мэргэжилтэн Софроновт үзүүллээ. Дэмжлээ. Төгөлдөр хуурын ангийн Уламбаярын Цэцэгмаа хөгжимдөж, найрал дууны ангийн Наранцэцэг гоцолж, Даариймаа, Жавзмаа гэсэн хэдэн хүүхэд дуулж радиод бичүүллээ. Бас л хүүхдүүд хот хөдөөгүй дуулах болсон. Тэгтэл “Соёл утга зохиол” сонинд Манибадар гэдэг хүний захидал нийтлэгджээ. Тэр хүн манай сургуулийн бүх хүүхэд дуулж байна гээд талархлаа илэрхийлэхийн хамт “Яагаад хөдөөгийн малчин түмэнтэйгээ мэндэлдэггүй юм бэ” гэсэн байна. Батсүрэндээ хэлтэл, дорхон нь нэг бадаг нэмээд оруулчихлаа. Дахин бичүүлээд түгээлээ. Батсүрэнгийнхээ чадлыг магтаж хэлэхэд, аялгуунд тааруулаад нэг л бичдэг. Ямар ч засваргүй хийнэ. Хөгжмийн мэдлэг, мэдрэмж их сайн. 

	 

	— Та бас “Долоон нас” гэдэг дуу зохиосон байсан. Шүлэг нь хэнийх вэ?

	— Нөгөө агуу их Эрээнцавын Нямсүрэнгийнх шүү дээ. “Цог” сэтгүүл дээр гарсан урт шүлэг байсан. Эхнэр маань түүнийг надад үзүүлээд дуу болгож болох уу гэлээ. Тэр жил хүүхдийг долоон наснаас нь сургуульд оруулдаг болсон юм. Бас манай Баттөр хүү долоо хүрч байсан. Ингээд л тэр урт шүлгээс боломжтой мөрийг нь түүж аваад дуу болголоо. Эвлэлийн Төв Хорооны даргын туслах Жамьянд үзүүлбэл “Найрамдал” зусланд долоо хоногийн томилолт өгье, дуу болгоод аваад ир, одоо ийм дуу хэрэгтэй байна гэлээ. Дуугаа хийчхээд Хүүхдийн ордны гурван Урнаа гэдэг эгч дүү нараар дуулуулсан. Тэд бол одоогийн дэлхийн дуучин Урнаа, хүний их эмч Урнаа, гавьяат жүжигчин Урнаа нар. Радиод бичүүлээд түгэхэд нь Галмандах маань их үнэлж, Нямсүрэн маань баярлаж талархсан захидал ирүүлсэн. 

	 

	— Ярьсаар байтал дууны шүлгийн яруу найраг гэсэн асуудал гараад ирлээ. Яруу найраг дотор дууны шүлэг гэсэн өвөрмөц төрөл байна гэж би боддог. Зарим утга зохиол судлаачид зөвшөөрдөггүй. Жанцанноров гуай бол харин миний саналыг зөвшөөрдөг. Та юу хэлэх бол?

	— Их чухал сэдэв. Дууны яруу найраг гэдэг бол их өвөрмөц төрөл гэж би ч боддог. Агуу их Нацагдорж, уянгын дууны их мастер Явуухулан, том төлөөлөгч Бадраа, Батсүрэн гэх мэт яруу найрагчдын бүтээлүүдийг би дуу болгож ирсэн. Нацагдоржийн “Миний ээж” гэдэг дөрвөн мөрт бол агуу шүлэг. Монгол эх хүний дүрийг гайхалтай гаргаж чадсан. Явуухулангийн “Хар-Ус нуурын шагшуурга” шүлэгт ая хийсэн. Тэгэхдээ тэд дууны үг гэж бичээгүй нь ойлгомжтой. Дуу гэдэг бол хоёр жигүүртэй байдаг юм. Нэг жигүүр нь яруу найраг, нөгөө жигүүр нь ая. Дуу гэдэг өөрөө яруу найраг. Яруу найраг өөрөө хөгжим. Энэ хоёр нийлээд урлаг. Дууны амин сүнс нь аялгуу. Моцарт “Хөгжмийн амин сүнс нь аялгуу” гэж хэлсэн байдаг. Дуунд ч адил. 

	 

	— Тааруухан шүлэг сайхан аялгуунд чирэгдээд алдаршиж явдаг. Яваандаа алга болно. Сайхан аялгуу нь амьдарч үлддэг?

	— Мянган сайхан аялгуунд муу шүлэг чирэгдээд удаан амьдрахгүй. Хэчнээн мундаг шүлэг байгаад муу аялгуунд дуу болон амьдарч чадахгүй. 

	 

	— Тэр шүлэгт өөр хүмүүс дахин аялгуу оруулаад амьдруулдаг?

	— Тийм. Ардынхаа сайхан дуунуудыг бодоод байхад аяыг нь ч, үгийг нь ч хэн нэгэн бие хүн л зохиосон байгаа. Тэд цагийн эрхэнд мартагдсан ч, дуу нь амьдарсаар байна. Дуу сэтгэлээс төрж, дуу зүрхэнд мөнхөрнө. Дуу дуучныг төрүүлдэг юм. 

	 

	— Та бид хоёрыг ингэж “Дуу бол хоёр жигүүртэй” гэж хэлэхлээр дууг дуулсан дуучин, хөгжимдсөн хөгжимчин гомдох болов уу?

	— Үгүй. Дуучин, хөгжимчид бол гүйцэтгэгчид. Хөгжмийн зохиолч, яруу найрагч нь халин одовч ард түмэн, өөр дуучин, өөр хөгжимчин тэр дууг дахин дахин шинээр дуулсаар, хөгжимдсөөр л байдаг. Барилгатай жишиж хэлбэл, архитектор л зохиогч нь, барилгачид бол гүйцэтгэгчид. 

	 

	— Та Явуухулан гуайтай танилууд байсан уу?

	— Яаж танил байх вэ дээ. Тэр хүн алдарт хүрчихсэн байхад би уран бүтээлээ дөнгөж эхэлж байлаа. “Хар-Ус нуурын шагшуурга”-аар л танилцсан. Хэдэн дуу хийж олонд танигдахтай болоод байтал, нэг өдөр Оба Очирбат (Намжимын Очирбат) хармаанаасаа нэг гар бичмэл гаргаж ирээд “Миний багшийн шүлэг байгаа юм. Чи энэнд ая хийж чадах уу” гээд надад өглөө. Үзье гээд авлаа. Үзээд байсан чинь цохилт энэ тэр нь сайхан таарч байна аа. Тэгэхдээ бас мэдэхгүй үг байна.”Шагшуурга” гэж юу болохыг мэдэхгүй. Ая хийчихлээ. Залуу байсан, айхыг мэдэхгүй. Явуухулан гуай руу утасдлаа. Хэллээ. Ирээд сонсоно уу гэлээ. Зөвшөөрөөд, дорхноо яваад ирлээ. Сүүлд нь тэгж зоригтой ярьсандаа жаахан зовлоо. Сонсоод “Сайхан аялгуу болсон байна” гэлээ. Шагшуурга гэж юуг хэлдгийг асуулаа. Чиний мэдэхгүй байх аргагүй гээд Явуухулан гуай хэлж байна, “Хар-Ус гэдэг чинь гайхамшигтай. Чи үзээгүй болохлоор аргагүй” гээд нуурын тухай ярьж өглөө. Надад сайхан уран сэтгэмж төртөл ярилаа. Дууныхаа хэмнэлийг эвдэх хэрэгтэй юм байна гэж бодогдоод 3/4, 2/4; 3/4, 2/4 гэж эхнээс нь дуустал өөрчиллөө. Зангаддаа үзүүлсэн чинь, Хар-Ус нуураа мэдэх юм чинь сайхан болж байна гэж аваад л дууллаа. Радиод бичүүлэхэд Гончигоо багш уран сайхны удирдагч нь байсан. Шагнал авах болсон чинь 300 төгрөг гарсан байсан. Тэр үед клавиртай сайн дуунд 250 төгрөг, дунд зэргийнхэд 200, таарууханд нь 150 төгрөг гэх мэтчилэн өгдөг байсан. Дараа нь радиогоор очихдоо Гончигоо багшийн өрөөгөөр орсон чинь “Чи Хар-Ус нуурын шагшуурга”-аа ноотлоодох” гээд ноотны цаас өглөө. Удалгүй Залуучууд оюутны их наадам боллоо. Байгалийн сэдэвтэй дууны уралдаанд Эвлэлийн Төв Хорооныхон миний дууг шалгаруулах комисст оруулжээ. Хөгжмийн холбооны дарга болохлоороо Гончигоо багш л оруулсан байх. Тэр уралдаанд тэргүүн байранд шалгарч 600 төгрөгийн шагнал, диплом хүртлээ. Багш надаар дуу ноотлуулсны учрыг сүүлд нь бодож байвал, намайгаа шалгаж л байж. Бичлэг сонсоод, солигдмол хэмнэлээр яваад байхлаар Шараа ингэж хийж үү, дуучин ингэж дуулав уу гэдгийг л мэдэх гэсэн бололтой. Миний багш нарын хайр нь дотроо, хал нь гаднаа байх юм даа гэж бодох болсон доо. 

	 

	— Хамтарч хийсэн дуу нь уралдаанд түрүүлчихсэн юм чинь Явуухулан гуайтай эргэж уулзсан биз дээ?

	— Уулзаагүй л дээ. Айна. Очоод гар барьчихаж чадахгүй, холоос л толгой дохих төдий явна. Харин нэг сайхан учрал болсон нь 1964 онд Монголын Хөгжмийн зохиолчдын Холбооны анхдугаар их хурал болоход Улаанбаатар зочид буудалд хүлээн авалт хийлээ. Томчуул ирлээ. Зангад бид хоёр ч яах вэ, өлгүүр хавьцаа суудалтай. Нэг хартал Гончигоо багш Явуухулан гуай хоёр ярилцаж байснаа Явуухулан гуай бид хоёрыг харчхангуутаа жүнзтэй архиа бариад бид хоёр руу ирлээ. Шууд оросоор “Хар-Ус нуурын шагшуурга” дуу бол дахин давтагдашгүй бүтээл. Тэрний төлөө энэ хундагыг ууя. Ажлын амжилтын төлөө” гээд өргөж байна. Тэр үгнээс илүү үнэлгээ гэж юу байх вэ. Түүгээр ч барахгүй миний дууг анхдугаар их хурлын илтгэлд сайшаасан байдаг. Тэр дуу манай нийтийн дуунд шинэчлэл хийсэн юм. Ер нь бол би дуу, хөгжмийн урлагт хоёр шинэчлэл хийсэн. Нэгд, энэ дуу. Солигдмол хэмнэлийг эхнээс нь дуустал барьсан. Хоёрт, 1971 онд Ардын Хувьсгалын 50 жилийн ойгоор “Эх орны уянга” симфонетта, гурван ангитай, чавхдаст хөгжмийн оркестр бичиж, манайд байгаагүй төрлийг бий болгоод, ойд зориулсан Улсын уралдаанд тэргүүн байрын шагнал авсан. Олон газар тоглосон. Манай хөгжмийн томчууд, Жамьян багш, Дашдулам гуай, Цэвэлмаа, Даариймаа зэрэг хөгжимчид, Зөвлөлтийн мэргэжилтнүүд оролцсон чавхдаст найрал хөгжим хөгжимдөж радиогийн алтан фондод орсон. 

	 

	— “Хар-Ус нуурын шагшуурга”-аар Таны уран бүтээлийн цоо шинэ үе эхэлсэн гэж хэлж болох нь ээ дээ?

	— Тийм. Хожим ХХ зууны шилдэг дуугаар шалгарсан. 

	 

	— Танд зууны шилдэг дууны Батламж өгсөн үү?

	— Үгүй. Дуулсан хүнд нь цом өгсөн байдаг. Манайд яруу найрагч, хөгжмийн зохиолчид, ерөөсөө оюуны бүтээлийн эздийг үнэлдэггүй шүү дээ. 

	 

	— Тэрнээс хойш Та Явуухулан гуайн бүтээлээр дуу зохиосон уу?

	— Зохиолгүй яах вэ. "Би хаана төрөв", "Эх орны тухай дуу", "Сартай шөнийн дуу", "Ганга нуур", "Шилийн Богд”... гээд л. Явуухулан бол өөрөө хөгжим. Дарьгангын тухай цуврал гурван шүлэг бичсэний “Алтан Овоо”-нд нь хийгээгүй. Надад хүнддэх байх гэж бодсон. 

	"Ганга нуур" шүлэгт 

	 

	“Ганга нуураас ниссэн хун 

	Намартаа заавал цуглардаг, 

	Ганга нуураас явсан хүн 

	Насандаа заавал эргэдэг”

	 

	гэж байдаг. Гайхалтай үнэн бөгөөд уран байгаа биз. 

	“Хар-Ус нуурын шагшуурга”-ыг хийхдээ 

	 

	“Хотон шувуудаа явчихлаар

	Хатан Хар-Ус уйдаа юу” 

	 

	гэдэг хоёр мөрнөөс дууныхаа бүх аялгууг олсон. 

	Наадах чинь Мөрдорж гуай “Зөвлөлтийн дайчдын хөшөө” дууг хийх гээд баахан зовсноо 

	 

	“Гэрэлт хөшөөний хүйтэн чулуу 

	Гэгээн наранд бүлээн байдаг юм” 

	 

	гэдэг хоёр мөрнөөс дууныхаа аялгууг олсон гэдэг домог гэмээр яриатай төстэй юм даа. 

	 

	— Та “Хавар ирлээ шүү, хүүхнүүд ээ” гэдэг нэртэй дууны цахим зээрэнцэг хэвлүүлсэн байдаг. Тэнд цөөн дуу орсон байна билээ. Бусад дуунуудын, дан хөгжмийн бүтээлийнхээ цахим зээрэнцгийг хийлгэж нийтийн хүртэл болговол сайн сан?

	— Бэлдсэн цомог олон бий. Хэвлүүлэх чадал хүрэхгүй байна... 

	 

	— Жамцын Бадраа гуайтай хийсэн бүтээлийнхээ тухай, Бадраа гуайн дууны шүлэг бүтээдэг арга барилын тухайд Та юу боддог вэ?

	— Бид хоёр нэлээд хэдэн дуу хийсэн. Эхлээд би аялгуу хийдэг, түүнд Бадраа гуай үг бичдэг. "Мөрөөсөл" гэж дуу байна. 

	 

	“Цэцэгтэй хөндийгөөр 

	Цэнгэлтэй ч явж билээ 

	Амраг хайрт чамтайгаа 

	Ахиад яаж учирна даа 

	Хатиртай морьдынхоо 

	Хазаартай хөг нийлүүлээд 

	Хонгор хайрт чамтайгаа 

	Хоршин дуулж явсан сан” 

	 

	гэхлээр монгол ахуй нүдэнд харагдаад байгаа юм. Мундаг мэдрэмжтэй. 

	 

	— Бадраа гуайн дууны шүлгийн онцлог юу юм бэ?

	— Аялгууг их мэдэрнэ. Түүнд таарсан утгатай, сайхан үгтэй шүлэг зохионо. 

	 

	— Та Явуугийн шүлэгт аялгуу хийсэн, Бадраа гуай Таны аялгуунд үг хийсэн. Ялгаа байна аа?

	— Ялгаа байна. Эндээс л “Дууны яруу найраг гэж тусдаа юм байхгүй” гэх үг үндэсгүй болох нь харагдаад байгаа юм. Бадраа гуайтай ижил гэмээр арга барилтай хүн бол Батсүрэн. “Амартөвшин”, “Дэлгэрхэн дэлхий”... гээд нэмж хэлэх хэрэгтэй. “Хослох заяа” гэдэг дууг Бадраа гуайтай хамгийн сүүлд хийсэн. 

	 

	— Дуу болгон түүхтэй, дуу болгон хувь заяатай. Та монголын хөгжмийн аваргууд болж мөнхөрсөн багш нарынхаа тухай ярьж өгнө үү?

	— Тэр агуу их хүмүүсийн тухай би дүгнэлт хийнэ гэж юу байх вэ. Гончигсумлаа багш бол их өндөр боловсролтой, алсын их хараатай хүн байсныг би түрүү хэлчихсэн. Мөрдорж багш бол байгалиас заяасан агуу их авьяас. Монголын Моцарт бол агуу их Мөрдорж. Монгол ахуй монгол зан заншлыг нэвтэрхий мэддэг хүн байсан. Билигийн Дамдинсүрэн гуай бол их сайхан монгол аялгуутай, цар ихтэй хүн болохлоор “Учиртай гурван толгой”, ”Хэнтийн өндөр ууланд”-ыг бүтээсэн. 

	 

	— Эндээс таны багш нар монголынхоо, ардынхаа аялгуу дээр суурилж уран бүтээлээ туурвидаг байсан юм шиг харагдаад байх юм. Одоо европын хөгжмийн суурин дээр зохиолоо бичдэг хөгжмийн зохиолчид манайд олон байх шиг санагддаг. Ц. Нацагдорж, З. Хангал гэдэг ч юм уу, Х. Билигжаргалыг ч бас тийм юм болов уу гэж бодох юм. 

	— Сурсан сургуулиасаа л болдог байх. Миний агуу багш нарын хувьд бол Монголдоо төлөвшсөн хөгжмийн зохиолчид шүү дээ. Миний аз болоход би тэднээсээ сурсан болохоор өөрийн гэсэн барилтай болсон юм болов уу. Миний бүтээлийг монгол хүн сонсож, сэтгэлийн цэнгэл эдэлж л байвал хангалттай гэж боддог. 

	 

	— Гэвч Та Уралын хөгжмийн дээд сургууль төгссөн орос школьтой хүн шүү дээ?

	— Тэглээ ч миний үндэс энд, Монголд тавигдсан юм. Багш нар маань намайг хөглөсөн. Гончигоо багшийн хэлсэн нэг үг бий "Чи Способины гармони-оор хөгжим бичихгүй шүү“ гэж. Чухал үг. 

	 

	— Тэр нь юу юм?

	— Дуурьсахуйн ухаан гэж байна. Орос Зөвлөлтийн хөгжмийн онолч, насаараа Москвагийн консерваторт багшилсан хөгжим судлаач Игорь Владимирович Способин гэж хүн байсан юм. Тэр хүний онолоор бичихгүй шүү гэсэн үг. Уралд намайг сургаж байсан миний багш нар ухаантай хүмүүс. “Чиний хөгжмийг бид сайн байна, муу байна гэж хэлэхэд учир дутагдалтай. Яагаад гэвэл бид Монголыг мэдэхгүй. Танай ард түмэн л таны бүтээлийг алга ташин хүлээж авч байвал, Та тэр улсын хайртай хөгжмийн зохиолч мөн” гэж. Энэ үг их зүйлийг хэлж байна. 

	 

	— Эндээс урлагийн үндэсний мөн чанар гэдэг зүйл харагдаад байна. Хөгжмийг ч тэр, яруу найргийг ч тэр ерөөсөө урлагийг уран бүтээлчид хамгийн түрүүнд ард түмэндээ, үндэстэндээ зориулж бүтээнэ, ард түмнээрээ үнэлүүлж, тэгээд хүн төрөлхтөнд хүргэнэ. Эхлээд ард түмнээ бодохгүй бол хүн төрөлхтөнд хүргэнэ гэж байхгүй гэж. 

	— Тийм. Миний агуу багш нар, тэднийг бараадсан бид монгол аялгуу, монгол хэмнэл энэ бүгд л монголын хөгжмийн зохиолч шүү гэдгийг харуулаад байгаа юм. Тийм биш бол хуулбарласан дуураймал болно. Монгол ахуй, монгол соёл, монгол зан заншил гэдэг гайхамшиг. Бид эдгээрийгээ алдвал, монгол биш болно. 

	 

	— Танаас хэзээ хойно уран бүтээлийн замд мордсон залуучуудын заримын талаар цухас ярья. Гончигоо багш чинь нас барахаасаа нэлээд өмнө зурагтаар нэг удаа ярихдаа Шаравыг их магтаж байсан. "Шарав бол агуу их аялгууч хүн" гэж хэлснийг санаж байна. Юуны учир тэгж хэлсэн юм бол?

	— Яах вэ, нөгөө монгол ахуй, соёлоос шим тэжээлээ авсан гэсэн үг. Монгол аялгуу, монгол хэмнэл гэдэгт л учир байна. Хэмнэл гэдэг чухал. 

	 

	— Та түрүү Пентатоник гэж яриад байсан. Тэр чинь монгол аялгууны суурь уу?

	— Монгол аялгууны суурь. Монгол аялгуу таван хөгөөс бүтдэг. Дөрөв, долоодугаар өнгө нь байхгүй. 

	 

	— Европын хөгжим бол?

	— Хагас бүтэн хөгүүдтэй. Пижигнэсэн, пажигнасан юмнууд бол тэнд амар. 

	 

	— Та бол Монголын дуу хөгжмийн урлагийн алтан үеийн нэртэй төлөөлөгч. Таны бүтээлүүдийг бидний үеийнхэн дурлан сонсож, үглэж, дуулж явсан. Ард түмэн чинь Таныг өндөр үнэлсэн. Харин төр засаг чинь хэр үнэлсэн бэ дээ?

	— Ард түмний үнэлгээнээс илүү үнэлгээ гэж ерөөсөө байхгүй. Төр засаг бол баталгаажуулж л өгдөг. Баталгаажуулах эсэх нь жич асуудал. 

	 

	— За, үүнийг ингээд орхичихъё. Өнөө, манайд хөгжим дууны урлаг хөгжиж байна аа. Жишээлбэл, рок поп ороод ирлээ. Энэ урсгалын тухайд Та юу боддог вэ? Модернист урсгал юм даа?

	— Поп урсгал монголд байж болно. Урьд нь ч байсан. Монгол ардын дуунд ч бий. Миний тэр "Нууран дундаа нугас шувуу” гээд байдаг дуу ч монгол поп. Яг тэр жинхэнэ рокууд, металл рок, хүнд рок монголын хөрсөнд амьдрахгүй. Амьдрахгүй. Би эсрэг байдаг. Тэд бол өөрийнхөө хөрсөн дээр, баруундаа оршихоос манайд тогтохгүй. 1990 оноос хойш энэ урсгалуудыг их дэвэргэснээс болоод монгол тансаг аялгуу, хэмнэл алдагдаж эхлээд байна. Энэ бол шууд хэлэхэд эмгэнэл. Тийш нь хошууруулаад, залуучуудын тархийг угаагаад байгааг хар тамхитай зүйрлэж болно. Монголчуудын тал нутаг шигээ талбиун уужим сэтгэл алдарч, галзуу хэмнэл эзэмдэж эхэлснийг олон жишээгээр хэлж болно. Тэгж болохгүй. Оюун санааны алуурчид Монголд аль хэдийнээ ороод ирсэн. Тэд бол эдийн засгийн алуурчдаас ч аймшигтай. 

	 

	— Урлагийн бүх төрөл, тэр дундаа хөгжмийн урлаг нийгмийн амьдралд шууд нөлөөтэй. Өнөөгийн Монголын амьдрал, аж төрөл, ялангуяа, залуу үеийнхний маань амьдралын гэрэл сүүдэр манай хөгжмийн өнөөгийн байдалтай шууд холбоотой байх л даа. Та бол Монголын хөгжмийн зохиолч бөгөөд дэлхийн хөгжмийн зохиолч. Дэлхийн хөгжмийн урлаг хаашаа явж байна гэж Та боддог вэ?

	— Дэлхийн хөгжмийн урлаг олон сорилтыг даван туулж байна. Ганц манайд байгаа байдал ч биш. Буцаад л, сонгодгуудаа, Моцартыгаа, Чайковскийгээ... хайж эхэлж байна. Сонгодог хөгжим л хүнийг ариусгаж, юм бодуулдаг. Түүний жишээ бол манай уртын дуу. Нүд алдам уудам тал, тансаг сайхан аялгуу. “Уяхан Замбуутивийн наран”-г бод. Үнэхээр энэ ертөнцөөс тасраад өөр ертөнцөд оччихож байгаа юм шиг. Хүн гэдэг амьтан хүссэн хүсээгүй зэрлэг араатан болоод дуусна гэж байхгүй, буцаад л ирнэ. Цаг зуурын үзэгдэл олон байна. 

	 

	— Сонгодог хөгжим оршдогоороо оршин байх болно. Би яруу найргийн тухайд ч тантай ижил бодолтой байдаг. 

	— Тийм. Дашдоржийн Нацагдоржийг тоохгүй хүн байж болно. Тэр бол тэр хүний л бодол. Тэгэхдээ нэг бодох юм бий. Монгол гэдэг цөөхүүлээ, эмзэг. Америк биш, европ биш. Энд л ухаантай хандах хэрэгтэй. 

	 

	— Аялгууны хувьд бол өнөөдрийн дуу, та нарын ид бүтээж байсан үеийнхний хаана нь ч хүрэхгүй юм шиг надад санагддаг. 

	— Өнөөдөр бол муухан аялгууг техникийн хүчээр зодож, рекламдаж хүнд сонсгож байна. Хүн надад хэлж байна "Та ганц CD байхгүй, ганц клип байхгүй” гэж. Гэтэл зарим хүмүүс үй олон ая зохиогоод CD, клип хийлгээд л... Олон дуу зохиосон хүний дууг дуулсан дуучид нь л мэдэж байх шиг... 

	 

	— Зарим хүмүүс хөгжмөөр залуу үеийнхнийг хордуулж байгаад л харамсах юм. 

	— Одоо, одоо ч юу байх вэ, 2000-аад оноос эхлээд мэдээллийн хэрэгслүүд 1960-1980 онд зохиосон дуунуудыг олонтоо нэвтрүүлэх боллоо. Олон хэлбэрийн уралдаанууд зохион байгуулагдах боллоо. Гэтэл сүүлийн үед гавьяат, алдар цол авсан зарим хүмүүс мартагдах боллоо. Зарим нь мартагдахгүйн тулд алтан үеийнхний дууг олноор нь дуулах боллоо. 

	 

	— Тэр чинь нөгөө л цаг зуурын үзэгдэл гэдэг мөн. Ардын сайхан дуунуудыг, "Уяхан Замбуутивийн наран"-г дуулсаар л байх болно. Африкийн хэмнэлийг монголд хүлээж авахгүй шүү дээ. Аялгуу хэмнэл гэдэг л амин сүнс нь. 

	— Урлагийг ойлгодог хүмүүс Та бид хоёр шиг бодолтой байгаа гэдэгт итгэлтэй байна. 

	 

	— Эрх чөлөө гэдэг нэрийн доор бүх юмыг задгайруулснаас болоод хүн болгон хөгжмийн зохиолч, хүн болгон яруу найрагч гэж цээжээ дэлдэх боллоо. 

	— Яах вэ, хүн болгон бүтээх гэж оролдоод, чадах нь үлдээд, чадахгүй нь хаягдана биз дээ?

	 

	— Тэгж бодож болох ч, төлөвшиж амжаагүй залуу үеийнхний тархийг хордуулж байгаа нь гамшиг. Цэцэрлэг яслийн хүүхдэд ямар дуу зааж байна вэ гэвэл, англи дуу гэнэ. "Энэ дууг мэдэх үү?", "Мэдэхгүй", “Ямар дуу дуулж чадах вэ?” “Англи дуу” Ийм л байна шүү дээ. 

	— Тэр байтугай цэцэрлэгт орж байгаа нялх хүүхдийг англи хэлээр хүмүүжүүлэх гэж оролдож байна шүү. Ойрхон “Монгол хэлний тухай” хуулиар тэр явдлыг хорих шийдвэр гарсан шиг. Биелэгдэж байгаа эсэхийг манай дарга нар мэдэж л байдаг байх даа. 

	Тэр чинь оюун санааны "алуурчдын" хийж байгаа ажил л даа. Монголчуудын үр удмыг англи болгох гэж байгаа юм уу, мэдэхгүй. Хэлийг нь устгаад, зан заншлыг нь устгаад, соёлыг нь устгачихвал үндэстэн байхгүй болно. Том гүрний бодлого явж байна. Эдийн засгаар, их гүрний мөнгөөр үндэстнийг устгах ажил хийж байна. Ямар сайндаа л би “Сая төгрөг өгсөн ч захиалгаар дуу хийхгүй” гэж хэлээд шоглуулж байх вэ дээ. Намайг их баян болоо юу гэж нөхөд шоолцгоож байсан. Баяндаа биш л дээ. Үзэл бодлоо худалдахгүй л гэсэн юм. 

	 

	— Та одоо наян насны сүүдэр зэрэгцсэн ч цог хийморьтой гялалзаж байна. Уран бүтээлийнхээ хэтийн төлөвийг юу гэж харж байна вэ?

	— Зүгээр суухгүй байгаа. Хөгжмийн зохиолчийн зүрх зогсоход л аялгуу нь тасарна. Д. Нацагдоржийн “Миний нутаг”-аар Магтаал бичиж байна. Манайд уламжлаад ирсэн “Алтайн магтаал” ч гэдэг юм уу, байна. Нацагдорж бол Монголоо бүхэлд нь харж бүхэлд нь нэг цул болгож хараад дуулсан байна. Түүнийг нь би магтаал болгоё гэсэн юм. Дуу биш, магтаал. Бичээд “Хөсөгтөн” хамтлагт өгсөн. Юм болгоод очно гэсэн. Хүлээгээд л сууж байна. Төрийн шагналт зохиолч Б. Догмидтой “Алтан соёмбын дуулал” гэж дуу хийлээ. Оркестровк, анажировкийг нь хийчихсэн, дуучин ч бэлэн байгаа гэх мэт... Цаашдаа ч хийнэ. "Эх орны уянга"-аа CD болгох санаатай бүгдийг бэлдчихсэн. Эргэн дурсвал, 1972 онд Ж. Самбуу даргыг нас барахад гашуудлын ёслол дээр нь миний “Эх орны уянга”-ын II ангийг, тийм арга хэмжээн дээр дэлхий даяар дуурьсгадаг заншилтай П. И. Чайковскийн Дөрвөлийн II ангитай хамт эгшиглүүлсэн юм. Энэ юу болов гээд сурагласан чинь ажил хариуцсан хүмүүсийн хуралдаан дээр “Чайковский ч яах вэ, зүй ёсны хэрэг. Харин монгол хүн юм чинь монгол аялгуу эгшиглүүлэх юм биш үү” гэсэн асуулт гарсан шиг байгаа юм. Тэгээд л миний тэр хөгжмийг эгшиглүүлсэн юм билээ. 

	 

	— Багш нар тань Таныг дэмжиж өргөж, юманд хүргэж явсныг Та олон зүйлээр баталлаа. Шавь нар чинь Таныгаа өргөж байна уу?

	— Тэднээс маань сайн яваа олон хүн бий. Монгол Улсын төрийн шагналт, Ардын жүжигчин, Зууны манлай дуучин Х. Уртнасан, Ардын жүжигчин Баадайжав, гавьяат багш Цэрэнпилийн Ерөө, урлагийн гавьяат зүтгэлтэн Т. Насанбуян, гавьяат жүжигчин, дуучин Жавзан, урлаг судлалын доктор Б. Батжаргал, Төрийн шагналт дуучин Д. Болд, хийлч, хормейстер, профессор Тельман гээд л... Тэд маань мэргэжлээрээ сайн яваа нь багшийгаа өргөж байгаа хэрэг гэж л боддог шүү. 

	 

	— За, ингээд хоёулаа нэлээн хүнд хүнд юм ярьчихлаа. Одоо жаахан инээдэмтэй юм ярих уу?

	— Инээдэмтэй юу байдаг билээ?

	 

	— Яагаа вэ, нөгөө... (Ингээд Шараа гуайн уран бүтээлтэй холбоотой, ганц нэг инээдэмтэй явдлыг дурсацгаалаа... )

	— Шараа гуайн нэг залуу найз нь эрүүлжүүлэхэд хүргэгдэж очжээ. Жаахан сэхээ ороод, эндээс яажшуу гаръя даа гэж бодож гэнэ. Тэгтэл нэг дууны үг санаанд нь оржээ. Мань хүн эрүүлжүүлэхийн цагдаад хандаж-Миний дүү “Замын голоор алхалсан цагдаа ах аа, сайн байна уу” гэдэг дуу мэдэх үү гэж асууж. Цагдаа-Мэдэлгүй яах вэ гэж. - Ах нь тэр дууг чинь зохиосон хүн гэх маягийн үг хэлж дээ. Тэгтэл цагдаа "Өө, тэгвэл таныг юу боллоо гэж эрүүлжүүлэх билээ" гээд гаргаж явуулжээ. Нэг шөнө хоёр цагийн үед Шараа гуайн гэрийн утас дуугарч гэнэ. Утсаа авбал дүүргийн Цагдаагаас ярьж байна гэж. Шараа гуай сандарчээ. Юу болов гэсэн чинь “Манай эрүүлжүүлэхэд нэг хүн (тэр нь нөгөө алдарт “Дурлалын вальсын эзэн” байж) ирсэн юм. Ямар ч бичиг баримтгүй, ганцхан таны энэ утас бичсэн цаас л байна. Хөгжмийн зохиолч гэнэ” гэж. Шараа гуай-Ээдээ, дүү нар минь наад хүнээ эрүүлжүүлж болохгүй шүү. Наадах чинь мундаг хүн шүү. Зүгээр гаргаад явуулчих гэж. Нөгөө хүн -Зүгээр гаргаж явуулж болохгүй ээ. Бид тань руу машин явуулчихъя. Та хүрээд ир гэж. Давхиад очжээ. "Дурлалын вальсын эзэн” өрвийчихсөн амьтан сууж байж гэнэ. "Дурлалын вальс”, ”Хангай шиг түшигтэй аав”, ”Манай нутгийн хавар” гээд бүтээлүүдийг нь ярьж, жаал магтаж байгаад, батлан даалтад нь гарын үсэг зураад л аваад гарч. Мань хүн их л баярлаж байна гэнэ. Шараа гуай ноднин Говьсүмбэр аймагт уригдаж очиж. Дарга нар нь хүлээж аваад дайлж. Тэгтэл нэг дарга нь хэлж байна гэнэ "Шараа гуай, Та “Гэгээн өглөө сайн байна уу” дууныхаа нэрийг мэдэх үү гэж. Шараа гуай-Зүгээр л “гэгээн өглөө сайн байна уу” л гэдэг шүү гэж. Дарга-Үгүй ээ, бид таны дууг “Унтуулдаггүй дуу” гэж нэрлэдэг шүү гэжээ. 

	 

	— За, Та надад олон чухал, олон сайхан зүйл ярьж өглөө. Танд уран бүтээлийн өндөр амжилт, урт нас, удаан жаргалыг ерөөе. 

	— Баярлалаа. 

Н. Пагма : Ж. ШАРАА: ЗАНГАД МААНЬ “ХАР УС НУУР”-ЫГ ЁСТОЙ Л СЭТГЭЛДЭЭ СЭТГЭЖ, ХҮНД ХАРАГДАХААР АГУУ САЙХАН ДУУЛСАН ДАА

	Монгол Улсын Урлагийн гавьяат зүтгэлтэн, хөгжмийн зохиолч Жамбалын Шараатай ярилцлаа. 

	 

	— Алдарт “Хар ус нуурын шагшуурга” дуунаас тань яриагаа эхэлье дээ? Таны “Хар ус нуурын шагшуурга” бол ардын дуу шиг мөнхийн бүтээл. Давтагдашгүй чанар нь эгшиглэгээний дотоод гоозүйдээ байна уу?

	— Би анх “Хавар ирлээ шүү, хүүхнүүд ээ” дуугаа 1962 онд бичсэн юм шүү дээ. Намайг анх Хөгжим бүжгийн сургуульд хийлийн багшаар ажиллаж байхад Зангад Ховдын театрт нэг ажиллаад ирсэн юм. Зангад бид хоёр 35, 36 гэсэн тоот зэргэлдээ өрөөнд суудаг байлаа. Хоёулаа хорин хэдтэй залуучууд ерөөсөө л юм хийхийн хүслэн байсан юм биз дээ. “Хавар ирлээ шүү, хүүхнүүд ээ” дуугаа биччихээд Зангадад өгсөн. Дараа нь “Чиний минь хайр” гэдэг дуугаа бичсэн, мөн л Зангад дуулсан. Гурав дахь дуу маань “Хар ус нуурын шагшуурга” юм л даа. Энэ дууг бичсэн түүх сонин шүү.

	 

	—  Б. Явуухулан гуайн номоос шүлгийг нь авсан уу?

	— Үгүй. Яруу найрагч Намжимын Очирбат нэг өдөр манай сургууль дээр гүйгээд ирлээ. Чи энэ шүлэгт ая хийгээдхээч, миний багшийн шүлэг байгаа юм гээд үг барьчихсан ирлээ. Явуухулан гуайн “Хар ус нуурын шагшуурга” нэртэй шүлгийн түүвэр нь гарчихсан байсан юм байна. Тэндээс нь гараар хуулж бичээд надад авчирчээ. “Багш энийг дуу гэж бичээгүй. Гэхдээ ая хийж болох болов уу, үгүй болов уу” гэчхээд яваад өгсөн. Уншлаа. "Шагшуурга" гэдэг үгийг нь би мэдэхгүй. Хар ус нуурыг нь ч үзээгүй. Гэсэн ч ая хийгээд жин тан болгочхоод Зангадад сонсголоо. Зангадаасаа шагшуурга гэж юу юм гэж асуусан ч үгүй. Тэгэхэд Явуухулан гуай Зохиолчдын хорооны Яруу найргийн секторын эрхлэгч байв. Залуу ч байж, их зоригтой ч байжээ, би. Жижүүрийн утсаар Явуухулан гуайтай холбогдлоо. “Таны шүлэгт би ая хийлээ. Та ирээд сонсохгүй юу” гэсэн. “Тэгье, тэгье. Би одоохон яваад очъё” гэж байна шүү, ээ, бурхан зүг минь ээ. Түдэлгүй ороод ирлээ. Анх удаа Явуухулан гуайг харж байгаа минь тэр. Миний “Хавар ирлээ шүү, хүүхнүүд ээ”, “Чиний минь хайр” хоёр дууг сонсчихсон юм байна л даа. Дуугаа сонсголоо. “Сайхан дуу болжээ” гэж байна. Зориг ороод “Явуухулан гуай, энэ шагшуурга гэсэн чинь юу гэсэн үг вэ” гээд асуучихсан. “Чи хө, Шараа, энэ Туулын голоор явсан уу” гэж асуудаг юм. Туулын шугуй ямар гоё найгаж байдаг билээ, би анх хотод орж ирээд биширч байснаа түрүүн хэлсэн. Явуухулан гуай Хар ус нуураа, шагшуурга гэдгээ нүдэнд харагдтал дүрсэлж тайлбарлаж өгөөд “Чи нэг ёсондоо Туулын бургасаа л бодчих” гэсэн дээ. Илүү гоё төсөөллийг өгсөн байхгүй юу. Тэгмэгц “Нэг, хоёр, гурав, нэг, хоёр” гэсэн солигдмол хэмнэлийг эхнээс нь төгсгөл хүртэл хэрэглэсэн. Энэ нь ч үр дүнгээ өгсөн. 1964 онд Хөгжмийн зохиолчдын анхдугаар их хурлын илтгэлд орсон л доо. “Хар ус нуурын шагшуурга” бол Монголын орчин үеийн дуунд шинэчлэл хийсэн бүтээл” гэж тэр илтгэлд онцолжээ. Яагаад гэвэл, солигдмол хэмнэлийг анх удаа оруулж ирсэн байх нь. Тэр хэмнэл, тэр үгэндээ л хүний сэтгэлд хүрэх учир нь байгаа байхгүй юу. Үгийг нь уншиж байхад надад 

	 

	“Хотон шувуудаа явчихаар

	Хатан Хар ус уйдаа юу”

	 

	гэсэн хоёр мөр их сайхан санагдсан. Энэ бол хүн байгалийг холбосон гүн ухааны үг. Сэтгэл их хөдөлгөсөн л дөө. Явуухулан гуай хажууд суугаад өөрөө ярьж өгсөн болохоор би тэр дор нь хэмнэлээ өөрчилж засварласан юм. Зангад маань өөрөө Ховд нутгийн хүн. Хар ус нуураа мэддэг учраас ёстой сэтгэлдээ сэтгэж, хүнд харагдахаар агуу сайхан дуулсан даа. Тэгээд болоогүй ээ. Зангад бид хоёр 1964 онд Хөгжмийн зохиолчдын анхдугаар их хуралд оролцов оо. Хоёулаа их хурлын төлөөлөгчөөр сонгогдлоо. “Хар ус нуурын шагшуурга”-тай хамт “Чиний минь хайр”, “Хавар ирлээ шүү, хүүхнүүд ээ”, “Миний ээж” гэсэн гурван дуу маань илтгэлд сайшаагдаад орчихсон. Нөгөө их хурлын төлөөлөгчид чинь “Улаанбаатар” ресторанд хүлээн авалт хийв ээ. Зангад бид хоёр залуухан хоёр, үүд хавиар л байв. Зохиолч Б. Ринчен гуай, Ц. Дамдинсүрэн гуай, Б. Явуухулан гуай гэсэн томчууд хоймроо яриа хөөрөө дэлгэсэн шиг байцгаана. Тэгж байтал Явуухулан гуай хундагатайгаа барьчихсан ирж явна аа. Ирээд “Хар ус нуурын шагшуурга” бол дахин давтагдашгүй бүтээл. Үүний төлөө хундага өргөе. Та хоёрын цаашдын бүтээлд амжилт хүсэж байна аа” гэв. Сүүлд бодох нь ээ, энэ бол хаанаас ч хэзээ ч олдохгүй өндөр шагнал байсан байна.

	 

	— Бага насныхаа дурсамжаас сонирхуулахгүй юу?

	— Би Сүхбаатар аймгийн Асгат сумын уугуул хүн дээ. Жаахан шаргын нутаг шүү дээ. Аав ээжийнхээ есөн хүүхдийн хамгийн бага нь. 1948 онд аравтайдаа Асгат сумынхаа бага сургуульд орсон. Манай ангийн багш Шагдарсүрэн гэдэг сайхан эмэгтэй Халзан сумын долоодугаар ангийг төгсөөд ирсэн байлаа. Тэр үеийн долоодугаар анги төгссөн хүн гэдэг чинь одоогийн их дээд сургууль төгссөн хүнтэй л адил байлаа л даа. Бадарчийн Сүхбаатар гэж мөн л Халзан сумын долоодугаар ангийг төгсөөд ирсэн ийм хоёр сайхан багшаар бичиг ном заалгасан. 1952онд сургуулиа онц төгслөө. Онц төгссөн гээд манай ангийн Шүхэрдорж, Цэнд-Арслан бид гуравт Офицерын сургуулийн хуваарь өгөв өө. Зун нь эгч минь намайг шуудангийн машинд суулгаад хот руу үдэж өглөө. Гурав дахь эгч Дарьсүрэн маань Улаанбаатар хотод амьдардаг байв. Шуудангийн машин ховор байсан. Намайг хотод авчирсан Цээсүрэн гэдэг жолоочийг би одоо ч санадаг юм. Тэр хүн Сүхбаатар аймгаас өглөө гараад орой нар жаргаж байхад Улаанбаатар хотод 22-ын товчоон дээр ирж байсан даа. Би дөнгөж дөрөвдүгээр анги төгссөн, хот мэдэхгүй, аймгийн төвийг дөнгөж зам зуур дайраад ирж байгаа. 22-ын товчоо гэдэг машин тэрэг гэж жигтэйхэн, нар жаргаад л, их л гоё санагдаж байж билээ. Туул гол дээр сал урсаад л, нөгөө алдартай Туулын шугуй гэдэг чинь зогсоо хүнд харагдахгүй тийм гоё байсан юм. Анх удаа хотын зах харж байгаа хөдөөгийн жаал надад гайхалтай гоё сэтгэгдэл төрсөн дөө. Нөгөө жолооч намайг эгчийнд авчирч өгөхөд эгч танихгүй байж билээ. Хотод ирээд удаж байсан болохоор тэр л дээ. Нэлээн харж байснаа таньж, миний дүү байна шүү дээ гээд үнсэж билээ. Эгч тэгэхэд Нэгдүгээр эмнэлэгт ажиллаж байсан юм. Гэр нь Чойжин ламын сүмийн хажууд хашаанд ганц гэр, хойхнотой нь нэг дан байшин байсан юм. Би нэг морин хууртай, нэг төмөр лимбэтэй хотод ирсэн. Сургуульд орохоосоо өмнө сонсголоороо морин хуур тоглож сурсан. Дараа нь сумын клубийн эрхлэгч Буд гэдэг хүн надад лимбэ зааж өгсөн юм. Эгч ажилдаа явахдаа хар цай чанаж, баахан гамбир хайрч тавьчхаад явна. Би гэрт нь ганцаараа, хот газар гэрээсээ гарч болохгүй гэсэн захиастай, морин хуур, лимбээ тоглоод л үлдэнэ.

	 

	— Офицерын сургуульдаа очиход ямар байв?

	— Тэр сургуульд ороогүй. Манай хойд хашаанд цэргийн хувцастай хүмүүс ирээд, дуулж хуурдаад л байдаг байсан юм. Нэг өдөр эгч тэр айлд оржээ. Айлын хүн эгчээс намайг ямар сургуульд ирснийг асууж л дээ. Тэр үед дөрөвдүгээр анги төгссөн хүүхэд техникумд ордог байсан үе. Эгч Офицерын сургуульд ирсэн л гэж. Гэтэл нөгөө хүн “Миний бодлоор энэ хүүхэд урлагт их сонирхолтой хүүхэд шиг байна. Уран сайхны сургууль гэж байдаг юм. Тэнд сард 120 төгрөгийн цалинтай” гэжээ. Хожим нь мэдэх нь ээ тэр хүн Эрхэм уран зохиолч Цэнд-Очир гуай байсан юм билээ. Тэгээд Цэнд-Очир гуай намайг дагуулаад явлаа. Цэнд-Очир гуай Урлагийн хороонд ажиллаж байсан юм байна. Ажил дээрээ ирээд нэг боровтор царайтай хүнд намайг хөтлүүлээд Уран сайхны сургуульд шалгуулахаар явууллаа. Хуучин циркийн ар талд тэр сургууль байсан юм. Нэг хаалга онгойлгосонд цоохордуу царайтай хүн сууж байна. Уран сайхны сургуулийн захирал Түдэв гэдэг хүн байж. Намайг хөтөлж очсон хүнийг жигтэйхэн уриалгахан хүлээж аваад “Манай дээр шалгалт авахгүй байгаа. Хөгжимт драматик театр дээр авч байгаа. Та тэнд очоод шалгуул” гэв. Нөгөө хүнтэйгээ хөтлөлцөөд Хөгжимт драматик театр дээр ирсэнд энд тэнд хөгжим дугарсан, хонь хурга нийлж байгаа юм шиг л шуугиан дунд ороод ирлээ. Нэг өрөөнд яваад ортол ёстой л лусын дагина шиг сайхан эмэгтэй байна. “Лусын дагина гэдэг ийм л байдаг байх даа” гэж дотроо бодож зогслоо. Нөгөө лусын дагина чинь бид хоёрыг дагуулаад өөр нэг өрөө рүү орлоо. Өрөөний буланд их гоё гялтганасан хар авдар байна. Амьдралдаа ер үзээгүй, ямар гоё хар авдар вэ гэж би бодоод л зогсож байлаа. Тэгж байтал нэг хүн өнөө хар авдрынхаа тагийг онгойлгосон чинь хар цагаан хоёр юм ярайж байна. Мандолинаас өөр юм мэдэхгүй хөдөөгийн хүүхэд амьдралдаа анх удаа харсан гайхсан юм л тэр байлаа. Миний сонсголыг шалгалаа. Дараа нь нөгөө лусын дагина шиг эмэгтэй нь гар хурууг минь үзээд, цээжийг минь хоёр тийш нь эргүүлж үзчихээд за боллоо, түр гадаа хүлээж бай гэв. Төд удалгүй дагуулж очсон хүн маань инээчихсэн гарч ирлээ. Тэнцчихжээ. Эргээд Урлагийн хороо руугаа явах замдаа, нөгөө шалгасан гурван хүний тухай ярьж өглөө. Сүүлд мэдэхэд, алдарт морин хуурч Жамьян, удирдаач Ж. Чулуун, нөгөө лусын дагина шиг эмэгтэй нь удирдаач Ц. Намсрайжав гуайн гэргий Цэрэндолгор гэдэг хийлч байжээ. Тэгж тэр агуу хүмүүс хөгжмийн ертөнцөд алхах алтан шар замыг минь нээж өгсөн юм. 1955 он хүртэл Уран сайхны сургуульд сураад хойшоо Орос руу Мусоргскийн нэрэмжит Уралын консерваторт хийлийн ангид явсан л даа.

	 

	—  Тантай хамт хэн явж байв?

	— Бэгз бид хоёр явсан юм. Тэр жил тэндээс Новиков гэдэг багш өвөл ирж дуулаачдыг шалгаруулж аваад, хийлийн хоёр хүүхэд авахад Отгонбаярын Бэгз бид хоёр тэнцээд, дуучдаас Пүрэвдорж гуай, Банди, Цэвэлсүрэн гуай, Цэрэнсодном, Дарьсүрэн гээд монголоос анхны оюутнууд дээд сургуульд сурахаар явсан. Биднийг очиход Урал хаалттай хот байсан. Гадаадын хүн ер хүлээж аваагүй байсан үе юм байна.

	 

	— Яагаад хаалттай байсан юм бол?

	— Дайны үед бүх том том үйлдвэрүүдээ Уралд төвлөрүүлчихсэн учраас хаалттай хот байж л дээ. Галт тэргээр бараг арваад хонож байж Уралд хүрсэн юм даг. Энд тэнд очоод зогсчихно. Тэгж явсаар Свердловскт шөнө орой очсон юм. Бид хэдийг жигтэйхэн сайхан угтаж авлаа. Цагаан толгойтой өндөр хүн “Волга” машинтай зогсож байна. Бид хэл мэдэхгүй. Пүрэвдорж гуай “Энэ чинь Уралын консерваторын проректор байна” гэж байна. Нөгөө том хүн чинь “За, та нар олон хоног явж ядарсан байх. Урал зочид буудалд байрлуулна. Манай оюутны байр засвартай байгаа” гэж байна шүү. Шөнө унтаж байтал халуураад, хамаг бие загатнаад сэрье гэвч сэрж чаддаггүй, үхэх нь ээ. Тэндээс Пүрэвдорж гуай сэрж, гэрэл асааж харчхаад “Пээ, бясаанд эзэмдүүлээд үхлээ шүү дээ” гэдэг юм. Би тэр бясааг нь мэдэхгүй, орны цагаан даавуун дээр баахан улаан юмнууд гүйлдэж байх юм. Дайны дараа анх удаа гадаадын хүмүүс хүлээж авч байгаа учраас бидний орох байрыг засварлаж байж л дээ. Өглөө нь босоод Банди маань чемоданаа таксинд мартаад буучихсанаа санадаг юм. Одоо ч өнгөрлөө гэж байтал нөгөө жолооч чемоданыг нь аваад ирсэн. Тэр үеийн хүмүүс ийм л сайхан байлаа. Тэгж хөглөж Свердловскт очоод зургаан жил сурсан.

	 

	— 17-той, хэлийг нь мэдэхгүй газар ямархуу байв?

	— Хэцүү ч гэсэн залуу хүүхэд учраас бас ч гайгүй байсан. Гадаадынханд орос хэл заадаг мундаг сайхан багш байсан юм. Тэр хүн бол бидэнтэй маш их ажилласан. Ерөөсөө л эх хүн шиг чин сэтгэлээсээ ажилласан даа. Гуанзанд орно. Авдаг хоол нь котлет, хар талх, цай гурав. “Котлет, чёрный хлеб, чай” гэсэн гурван үг мэднэ. Тэрийгээ хэлээд авдаг, котлет талх идсээр байгаад жигтэйхэн мариалаад ирж билээ. Уралын консерваторт бид 60 рублийн цалинтай, дээрээс нь онц сурсны нэмэгдэл авдаг байлаа. Гадаадаас анх удаа оюутан очсон нь бидний монгол оюутнууд байв. Дараа нь Политехникийн дээд сургуульд нь манайхаас оюутан авч, тэгж үргэлжилсэн түүхтэй л дээ.

	 

	— Аав ээжийнхээ тухай дурсахгүй юу?

	— Хөдөөгийн л малчин хүмүүс байсан даа, миний ээж аав хоёр. Аав минь ан гөрөө хийдэг, тухайн үедээ хоршооныхоо төлөвлөгөөг биелүүлдэг хүн байсан. Ан хийхдээ бууддаггүй, дандаа хавхаар авладаг байсан.

	 

	— Анчид буу хэрэглэдэггүй байсан үе юм уу?

	— Манай нутагт зарим хүн цахиур буу хэрэглэдэг байсан. Аав, ээж минь үнэхээр ажилсаг хүмүүс байсныг би одоо хүртэл санадаг юм. Аав бэлтгэлийнхээ тарваганд явна. Намар орж ирнэ. Тарваганы махыг далбайтал хатаагаад, томоо цагаан хайрцагт дүүрэн давхарлаад ирдэг сэн. Тарваганыхаа тосыг шар тос болгоод, яг 9-ийн тос шиг болгочихно. Өвөл нь тэр тосоороо шарвин хийнэ. Хатаасан тарваганы махаа иднэ. Дараа өвөл хүртэл бараг түүгээрээ хооллочихдог байсан сан.

	 

	— Та анхны зохиолоо хэдийд ямар зохиол бичиж байв? Бодвол Уралд бичээ байх, тийм үү? Хаана тоглуулж байв?

	— “Монгол аялгуу” гэж хийл, төгөлдөр хуурын бүтээл байгаа юм. Дөрөвдүгээр курст байхдаа бичсэн. Манай багш Наум Абрамович Шварц гэж тэндээ их нэр хүндтэй профессор байв. Шалгалт болоход багш намайг тэр зохиолоо тогло гэдэг юм. Ж. Чулуун багшийн “Ардын хоёр дууны найруулга”, Б. Дамдинсүрэн гуайн “Хэнтийн өндөр ууланд” мөн БНХАУ-ын хөгжмийн зохиолчийн нэг зохиолыг тоглосон л доо. Тэгээд сонгодгоос нэг зохиол тоглосон. Багш намайг өөрийнхөө зохиолыг хөтөлбөртөө оруулаад тогло гэсний дагуу би “Монгол аялгуу”-гаа тоглосон. Шалгалтын дүн гарлаа, сайн авлаа. Тэр үед гурав авбал ер нь боллоо гэж баярлана. Багш тэгэхэд надад их урам зориг өгсөн шүү. Шалгалтын дараа “За, би чиний зохиолыг авч тоглоё. Чи дараагийн хичээлд ирэхдээ клавериэ аваад ир” гэдэг юм. Би ч дотроо эргэлзэж байлаа. Багш намайг даапаалж байна даа. Их том профессор хүн миний зохиолыг тоглоно гэж юу байх вэ гэж л бодсон. Тэгээд клавериэ авч очсонгүй. Багш дараагийн хичээлд ирэхдээ “Хаана байна, нөгөө клавер чинь” гэж байна. “Уучлаарай, би мартчихаж” л гэсэн. Тэгвэл дараагийн хичээл дээр аваад ирээрэй гэхээр нь сая л итгэж эхэллээ л дээ. Удаа ч үгүй, сар ч болоогүй байтал “За, би чиний зохиолыг тоглоод Свердловскийн радиод бичүүлчихсэн шүү. Маргааш радиогоор явна, чи сонсоорой” гэлээ. Тэнд нь доцент Багомаль гэж мундаг концертмейстертэй хамт багш тогложээ. Нөгөөдхөө сонслоо. Тэр том профессорын тоглосон, миний тоглосон хоёр гэдэг чинь газар тэнгэр шиг л хол зөрүүтэй юм байхгүй юу. Багшдаа баярлалаа л гэсэн. Өөр юу хэлэх вэ дээ. Зун болж нутаг явах боллоо. Би ч зориг орчихсон, нөгөө бичлэгээ багшаар хуулуулж аваад ирсэн. Тэр бичлэг манай радиогийн алтан фондод орсон юм. Тэр чинь 1961 он юм. “Монгол аялгуу” нэртэй хийл, төгөлдөр хуурын тэр бүтээлээрээ би хөгжмийн урлагт хөл тавьсан хүн дээ. Нийтийн дуугаар ороогүй. Төгсөж ирээд би Хөгжим бүжгийн дунд сургуульд хийл хөгжмийн багшаар, Бэгз маань Улсын филармонид хөгжимчнөөр орсон юм. Тэгэхэд Хөгжим бүжгийн сургуульд Зөвлөлтийн мэргэжилтэн гуч гаруй хүн байлаа шүү дээ. Монгол талаас би анх удаа хийлийн ангийг хүлээж авч байлаа.

	 

	— Таны дууны санд Ж. Бадраа гуайн шүлэг хэд хэд бий. Бадраа гуайн шүлгүүдэд монгол хэлний яруу тансаг сонсголон, утга агуулга хоёр онцгой гайхалтайгаар цогцлон нийцсэн байх юм л даа. Хөгжмийн чамгүй боловсролтой судлаач хүн. Та хоёр хэрхэн хамтарч байв?

	— Нэг сайхан ая орж ирлээ. Ноотлочихоод Бадраа гуайд үзүүллээ. Бадраа гуай их айхтар. Баян хуур хөгжимтэй, ноотоо ч мэднэ. Шууд баян дээрээ тоглож үзээд “Би хийе ээ” гэж байна. Хэдхэн хоногийн дараа ирж үгээ аваарай гэж байна. Очсон чинь “Мөрөөсөл” гэдэг сайхан шүлэг биччихэж. 

	 

	Цэцэгтэй хөндийгөөр 

	Цэнгэлтэй ч явж билээ

	Амраг хайрт чамтайгаа

	Ахин яаж учирна вэ

	 

	гэсэн сайхан шүлэг бичжээ. Зангад маань дууллаа. Дараа нь Найдалмаа дуулсан. Энэ дууг романс гэдэг л дээ. Бадраа гуайтай дуу хийх болсон минь ингэж эхэлсэн дээ. Хэдэн сайхан дуу хийсэн. Бадраа гуайн хөгжмийн торгон мэдрэмж, монгол хэлний үгийн тансаг сайхан аялгуу гэдэг чинь ёстой л дахин давтагдашгүй сайхан.

	

	— “Монгол аялгуу” хийл, төгөлдөр хуурын зохиолыг тань хожим нь манай хөгжимчид тоглосон уу?

	— Монгол хөгжимчид миний дан хөгжмийн бүтээлүүдийг ер тоглоогүй. Энд миний буруу бий. Би клавериа өгөөгүй болохоор хэн тоглох вэ дээ. Дандаа оросын хөгжимчид тоглосон. Москвагийн консерваторын профессор, олон улсын шагналтай Шихмарзаева миний “Цоглог аялгуу”-г тоглосон, “Монгол аялгуу”-г Шварц багш тоглосон. “Элегия”, “Ноктюрн” эд нарыг дандаа оросын хөгжимчид тоглосон. Манай радиогийн алтан фондод бүгд тэдний тоглосноор байгаа юм. Би ойрдоо зөвхөн хийлийн бүтээлүүдээрээ цомог хэвлүүлэх бодолтой. Өмнө нь Төрийн шагналт, хөгжмийн зохиолч Ц. Нацагдорж агсан, судлаач, миний шавь Батжаргал хоёр “Эх орны уянга” нэртэй дууны түүврийг минь гаргаж өгсөн. Харин дан хөгжмийн бүтээлээрээ “Эх орны уянга-II” нэртэй цомог гаргана. 

	 

	“Өдрийн сонин” №227 (4867) 2014. 09. 22

	 


ҮГҮЙ БАЙСАН ТӨРЛИЙГ БУЙ БОЛГОСОН ТУХАЙТАД ХЭМЭЭХ 
ГУТГААР БҮЛЭГ

	 


Ж. Шараа “Эх орны уянга” бяцхан симфонидоо чавхдаст хөгжмийн боломжийг дүүрэн ашиглах олон хоолойн тогтолцоог цөөхүүл хөгжмийн төрөлд зохистой ашиглахыг эрмэлзжээ. 

	 

	С. Лувсанвандан. “Уран бүтээлийн шинэ зохилт”. Монголын орчин үеийн уран зохиолын онол, түүхийн асуудалд. УБ., 1973. х. 409. 

	“Утга зохиол урлаг”. 1972. 3. 24. №13 (806)

	 

	 

	 

	Дан хөгжмийн зохиол нь өөрийн онцлог, бичлэгийн арга барил, хөгжмөөр илэрхийлэх санаа сэтгэхүйн хувьд зохиолчоос өргөн мэдлэг, дадлага, гүн сэтгэлгээ, ялангуяа найрал хөгжим болон хөгжмийн зэмсэг бүрийн онцлогийг гоц мэдсэн байхыг шаарддаг өвөрмөц талтай юм... Сэдвээ оновчтой сонгон, гол санаагаа хөгжмийн хэлээр чадварлаг илэрхийлсэн зохиол нэлээд гарсны дотроос Ц. Намсрайжавын “Баярын жавхаа” симфони удиртгал, Г. Бирваагийн “Дарцаг” симфони чуулбар, Л. Мөрдоржийн “Эх орны наран” хийлийн концерт, Ж. Шараагийн “Эх орны уянга” чавхдаст багавтар симфони, З. Хангалын чавхдаст хөгжмийн дөрвөл, Ц. Сүхбаатарын чуулбар хөгжим зэрэг зохиолыг дурдаж болох юм. 

	С. Гончигсумлаа. “Урлах эрдмээ дээшлүүлж, эрин үеэ дуулъя” Монголын хөгжмийн зохиолчдын холбооны II их хуралд тавьсан илтгэл. “Үнэн” 1973. 12. 9. №296 (12027)

	 

	 

	 

	Их наадмын өдөр болгон хоёр орны залуучуудын уулзалт, үдэшлэгээр байлаг байлаа. Манжерок хотод монголын хөгжмийн нэрт зохиолчдын нэг Ж. Шараа ирж билээ. Бид түүний зохиосон дуунаас сурч, баяр хөөрөөр бялхсан тэр өдрүүдэд дуулж хуурдаж байсан. 

	Б. К. Алушкин (Автономит Горно-Алтайск мужийн намын хорооны нарийн бичгийн дарга, ЗМНН-ийн салбарын дарга). “Дружба-Найрамдал-Манжерок”. “Залуучуудын үнэн”

	 

	 

	 

	Манай нийтийн дуу одоо ихэд урагшилж сэдэв хүрээ өргөжин хөнгөн дагшаа дууны талаар тоолох зохиол, нэрлэх зохиолчтой боллоо. Сүүлийн арваад жилд Бирваа, Шараа, Чимиддорж, Эрдэнэбат, Даваахүү, Норсонжав, Маяа, Бүтэд зэрэг дуу зохиогчдыг сонсогч түмэн андахгүй боллоо. 

	Д. Батсүрэн. “Хөгжлийн хурд, хөгжмийн урлаг”. “Үнэн”

	 

	 

	 

	Хөгжмийн зохиолын том жижиг хэлбэрт авьяасаа сорин ажиллаж байгаа зохиолчид олширч Г. Бирваа, Т. Чимиддорж, С. Мааяа, С. Бүтэд, Д. Бадарч, Ж. Шараа, Ш. Эрдэнэбат, Г. Цэнддорж, Г. Цэрэндорж, С. Цоодол, З. Батсүх нарын зэрэг нөхөд нам ард түмэн эх орны сэдэвтэй бүтээлүүдийг гаргаж, нийтийн дуунд иргэнлэг үзэл санаа гүнзгийрүүлэн, олон түмний тэмүүлэл хүслэн, бүтээн байгуулах их эрч хүчийг тусгаж байна. 

	Д. Лувсаншарав. “Ялалтын тугийн намираан дор”

	 

	 

	 

	Монгол-Зөвлөлтийн найрамдлын сард анх удаагаа хүүхдийн урлагийн их наадам явагдаж байгаа аж... Шараагийн хөгжимд, Ж. Жавын дэглэсэн “Залуу адуучин” гэдэг бүжиг үнэхээр сайхан болжээ... Монголын хөгжмийн зохиолчид хүүхдүүдэд зориулсан олон хөгжим зохиожээ. Эрдэнэбат, Чимэддорж, Лхадорж, Пунцагдорж, Шараа, Бэгз, Баасанжав, Бирваа нар янз бүрийн сэдэв төрлөөр сонирхолтой бүтээлүүд туурвиж байна. 

	Т. Карышева (Зөвлөлтийн хөгжмийн зохиолчдын холбооны гишүүн). “Амжилтын ерөөл дэвшүүлье”. “Залуучуудын үнэн” №123 (4798)

	 

	 

	 

	Г. Бирваагийн “Дарцаг”, Г. Цэндоржийн “Морин хийл найрал хөгжимтэй концерт”, Ж. Шараагийн “Эх орны уянга” чавхдаст найрал хөгжмийн бяцхан симфони, Ц. Намсрайжавын “Баярын жавхаа”, Т. Чимиддоржийн “Хувьсгалын уриа”, Э. Чойдогийн “Улаанбаатарын өглөө” зэрэг симфони чуулбар, удиртгал, гоцлол зохиолууд манай хөгжмийн зохиолчдын урлахуй, эрдэм чадал ихээхэн өсөж байгааг харуулж байна. 

	Д. Батсүрэн. “Хоёр таван жилийн зааг дээр”. “Утга зохиол урлаг” 1975. 11. 21. №46 (994)

	 

	 

	 

	Ж. Шараа дан чавхдаст найрал хөгжмийн зохиолоороо манайд үгүй байсан төрөл буй болгож уянгалаг аясаар хүний сэтгэлийн ертөнц, эх орны зургийг аятайхан туурвилаа. Тэрбээр олон хоолойн зүй ухаанд зохиолоо тулгуурласан нь амжилт юм... Ж. Шараа зохиолдоо олон хоолойн зүйд нэлээд санаачилгатай сэргэг хандсан билээ. 

	Д. Батсүрэн. Идэвх санаачилгаа улам өрнүүлье”. “Утга зохиол урлаг” 1971. 12. 24. №51 (793)

	 

	 

	 

	Уран бүтээл дээрээ өсөж, шинэ бүтээл хийж байгаа хөгжмийн залуу зохиолчид цөөнгүй байна. Ийм баярлууштай бүтээл туурвисан нөхөд гэвэл Ж. Шараа, Э. Түмэнжаргал, Ц. Сүхбаатар, З. Дашзэвэг нарыг нэрлэж болно. Эд нөхдийн зохиосон утсан хөгжмийн симфони сюитүүд сайшаалтай сайн, сонирхолтой болжээ. 

	Урлагийн гавьяат зүтгэлтэн Г. Цэрэндорж. “Халуун яриа хэрэгтэй байна”. “Утга зохиол урлаг” 1971. 12. 17. №50

	 

	 

	 

	Найрамдлын шинэ Дарханы нэгэн цог жавхлан нь залуучуудын театр ажээ... Жараад оны эхээр Свердловскийн хөгжмийн дээд сургууль төгсгөх үедээ “Хар ус нуурын шагшуурга”, “Хавар ирлээ шүү, хүүхнүүд ээ”, “Чиний минь хайр” зэрэг дуу зохиож үзэгч, сонсогчдод ойр дотно болсон хөгжмийн авьяаслаг зохиолч Ж. Шараа уран бүтээлээ хайр дурлалын дуунаас эх орон, иргэний сэдэв рүү шилжүүлж “Сүхбаатарын гавьяа бүх ардын заяа”, “Би монгол хүн” зэрэг шинэ дуу туурвижээ. Ж. Шараа өөрөө уран бүтээл хийхийн зэрэгцээ уран авьяастныг төрүүлэх гэж энд хүчээ сорьж байна. Залуучуудын театрын дэргэд гучаад хүүхэдтэй хөгжмийн оройн сургууль байгуулж хичээлийн эрхлэгчээр нь ажиллаж байгаа ажээ. 

	Ц. Санжжав. “Залуучуудын театраар ийм сонинтой”. 

	 

	 

	 

	БНМАУ-ын гавьяат жүжигчин, гоцлол дуучин Б. Зангад, хөгжмийн зохиолч Ж. Шараа нарын уран бүтээлийн “Нам, эх орон, энх тайван”-ы сэдэвт дуу, хөгжмийн концерт Д. Нацагдоржийн нэрэмжит Улсын академик театрт тоглолоо. Тэд уран бүтээлийнхээ энэ тоглолтын орлогыг энх тайвны фондод шилжүүлэх санаачилга гаргав. 1960-аад оноос хөгжмийн зохиолч Ж. Шараа, дуучин Б. Зангад нар хамтран, Ж. Шараагийн зохиосон дуунуудаас Б. Зангад дуулж нийтийн дууны болон радио нэвтрүүлгийн урын санг баяжуулж байгаа билээ. Ж. Шараа нийтийн дуунуудаас гадна дан хөгжмийн бүтээл, симфони аяз олныг туурвижээ. Уг концерт үзэгчдийн сонирхлыг ихэд татаж өндөр үнэлэлт авлаа. Энэ концертод нийслэлийн XI дунд сургуулийн пионер сурагчдын “Цэцэг” хамтлаг, Монголын ардын армийн дуу бүжгийн ансамблийн найрал дуучид оролцон тоглов. 

	“Утга зохиол урлаг”. 1984. 5. 25. №22

	 

	 

	 

	 

	 

	Уран бүтээлчдийн концерт

	БНМАУ-ын гавьяат жүжигчин Б. Зангад, хөгжмийн зохиолч Ж. Шараа нарын уран бүтээлийн “Нам, эх орон, энх тайван”-ы сэдэвт дуу, хөгжмийн концерт Д. Нацагдоржийн нэрэмжит драмын улсын академик театрт өчигдөр тоглолоо. Хоёр уран бүтээлч орчин үеийн олон улсын байдал хүнд түгшүүртэй байгааг анхаарч уран бүтээлийнхээ энэ тоглолтыг орлогыг энх тайвны фондод шилжүүлэх санаачилга гаргасан юм. 1960-аад оноос хөгжмийн зохиолч Ж. Шараа, дуучин Б. Зангад нар уран бүтээлээ хамтран туурвиж иржээ. Ж. Шараагийн ая зохиосон дуунуудаас Б. Зангад дуулж нийтийн дууны болон радио нэвтрүүлгийн урын санг баяжуулж байгаа билээ. Ж. Шараа бол нийтийн дуунуудаас гадна дан хөгжмийн бүтээл, симфони аяз олныг туурвижээ. Тэдний хамтарсан улс төр, уянгын дуу, хөгжмийн бүтээл үзэгчдийн сонирхлыг ихэд татав. Хоёр уран бүтээлчийн бие даасан концертод Улсын филармонийн шеф XI дунд сургуулийн пионер, сурагчдын “Цэцэг” хамтлаг, Монголын ардын армийн дуу-бүжгийн ансамблийн найрал дуучид оролцон тоглов. 

	МОНЦАМЭ

	 

	 

	 

	Төрийн шагналт, улсын гавьяат жүжигчин Ц. Намсрайжав, урлагийн гавьяат зүтгэлтэн Г. Цэрэндорж, Г. Бирваа, хөгжмийн зохиолч Э. Чойдог, Ц. Сүхбаатар, Ж. Шараа, З. Хангал нарын бичсэн дан хөгжмийн бүтээл, ардын дууны найруулга нь манай орчин үеийн хөгжмийн урлагт чухал байр эзлэх болов. 

	“Үнэн” 1972. 12. 12 №298 (12029)

	 

	 

	 

	Хөгжмийн зохиолчид бид 1964 оны 11 дүгээр сард хуралдах Монголын хөгжмийн зохиолчдын анхдугаар их хурлаа угтсан хоёр жилийн уран бүтээлийн бэлтгэл ажилдаа орсоор жил болох гэж байна... Манай эгнээнд Шар, Пунцагбал, Чойсүрэн, Доржцэрэн, Балжинням зэрэг авьяастан элсэж олон сайхан нийтийн дуунуудыг төрүүллээ. Үүний дотроос Шарын зохиосон дуунууд онц суурийг эзэлж байна. 

	Монголын хөгжмийн зохиолчдын холбооны дарга С. Гончигсумлаа. “Монголын хөгжмийн зохиолчид 1964 онд”

	 

	 

	 

	Сүүлийн жилүүдэд Ж. Шараа, Ш. Эрдэнэбат, З. Батсүх нарын зохиосон иргэний уянгын дуунууд сонсогчдын баяр талархлыг хүлээж, газар сайгүй дуулагдаж байгаа нь шинэ залуу авьяаслаг үе ахмадынхаа замаар замнаж буйн гэрч юм. 

	Д. Батсүрэн. “Хагас зууны хөгжмийн урлаг”

	 

	 

	 

	Сүүлийн жилүүдэд хөгжим дуу зохиох, уран бүтээлийн ажилд чадал авьяасаа эхлэн сорьж байгаа хүмүүс олширч, тэдний дотроос Ж. Алтанхуяг, З. Батсүх, М. Норсонжав, Ж. Шараа, Ш. Эрдэнэбат зэрэг хүмүүс аятайхан дуу зохиож нийтийн хүртээл болгожээ. Энэ нь дээрх зохиолчдын зохиосон дуунууд ритм, хэмнэл, хэмжээ (темп), цар, хөг зэрэг аялгуу зохиомжийн намба төрхөөрөө өөрийн байдлыг илтгэж, уран сайхнаар ургуулан бодох зүйг анхаарснаар тайлбарлагдана... Норсонжав, Шараа, Эрдэнэбат нарын дуунууд үгийнхээ утга санааг илэрхийлэн гаргахад аяын нөлөөлөх урлаг, тухайлбал үгээс аяа ургуулан бодож зохиохыг илүү анхаарсан байдаг. 

	Хөгжмийн зохиолчдын холбооны нарийн бичгийн дарга Д. Лувсаншарав. “Хойшлуулшгүй зорилт” 

	 

	 

	 

	Монголын хөгжмийн зохиолчдын холбооны II их хурал хуралдсанаас хойш таван жил өнгөрлөө... Энэ өнгөрсөн таван жилд Б. Дамдинсүрэнгийн “Мартагдашгүй 42 хоног”, Л. Мөрдоржийн “Жаргал” дуурь, Э. Чойдогийн “Хөгжмийн эгшиг”, Ж. Чулууны “Уран хас”, З. Хангалын “Эхийн сэтгэл” зэрэг бүжгийн жүжгүүд, С. Гончигсумлаагийн утга уянгын II симфони, Л. Мөрдоржийн “Ардын наадам”, Г. Цэндоржийн II симфони, З. Хангалын хийл төгөлдөр хуур, нарийн бүрээ, найрал хөгжимтэй төгөлдөр хуурын концертууд, Б. Боролдойн “Халхын гол” симфони найраглал, Г. Алтанхуяг, Ж. Шараа нарын хийл, Ж. Цэнд-Амарын ёочин, Д. Жигжидсүрэнгийн лимбэний концерт, Н. Жанцанноровын хийлийн сонат, Э. Чойдогийн “Улаанбаатарын өглөө”, Б. Түмэнжаргалын уран сэтгэмж, Ч. Сангидоржийн төгөлдөр хуурын сонат зэрэг том хэлбэрийн бүтээл олширч, эх орны хүрээнээс хальж хилийн чанадад эгшиглэх болов. 

	Г. Бирваа. “Хөгжмийн уран бүтээл, сурталчилгаа”. “Үнэн” 1977. 11. 28

	 

	 

	 

	 

	Машлай их авьяастай хүн. Ч. Чимидийн шүлэг, Ж. Шараагийн хөгжим “Би монгол хүн” дууг маш сайхан дуулсан. Уг дууг дуучин болгон ч дуулахгүй шүү. Тэр МАХН-ын XIX их хурал, Ардын хувьсгалын 65 жилийн ойд зориулсан бүх ард түмний урлагийн их наадамд “Би монгол хүн” дуугаар оролцов. Утга төгс яруу шүлгийг хөгжим чимж, сайн дуучин амьдруулсан нь үнэхээр бахтай. 

	С. Даваахүү. “Машлай дуулж байна”. “Утга зохиол урлаг” 1986. 06. 20. №26

	 

	 

	 

	Манай хөгжмийн уран бүтээлийн төрөл хэлбэр олширч сүүлийн жилүүдэд дан хөгжмийн зохиолыг туурвих зохиолчдын тоо нэмэгдэж, уран бүтээлийн чанар сайжирлаа. Г. Цэндоржийн I симфони, Л. Мөрдоржийн найрал хөгжимтэй хийлийн концерт, Ж. Шараа, Б. Түмэнжаргал, Ц. Сүхбаатар, Ц. Дашзэвэг, Г. Бирваа нарын симфони чуулга, Ц. Намсрайжав, Ш. Эрдэнэбат, Д. Дугарсүрэн, Т. Чимиддорж нарын симфони удиртгал найраглалууд зохиогдож манай симфони зохиолын ур чадлыг ахиулж төрөл хэлбэрийг баяжууллаа. 

	Хөгжмийн залуу зохиолч Ж. Шараа их ойдоо гурван ангит симфони чуулгыг чавхдаст найрал хөгжимд зориулж бүтээлээ. Ж. Шараагийн анхны энэ том бүтээл чавхдаст найрал хөгжмийн өвөрмөц хэллэг, түүний ур чадварын хэмжээнд зохиогдсон юм. 

	С. Гончигсумлаа. “Шинэ нийгмийг цогцлон байгуулагчдаа хөгжмийн шилдэг бүтээлээр магтан дуулъя” (Уран бүтээлчдийн холбоодын хамтарсан бүгд хуралд Монголын хөгжмийн зохиолчдын холбооны даргын тавьсан илтгэл). “Утга зохиол урлаг” 1972. 03. 10. №11, 12 (804, 805)

	 

	 

	 

	Хөгжим бүжгийн дунд сургуульд өнгөрөөсөн долоон жилээ Зангад гуай өөрөө их сайхан дурсав. “Монголын урлаг соёлын үе үеийн авьяаслаг охид хөвгүүдийг амьдралын замд хөтөлсөн, олны танил болгосон буянтай сургууль. 70 жилийн түүхтэйгээ золгох гэж байгаа сургууль. Намайг анх ирж байх үед хөгжлийнхөө нэг шатанд дэвшиж байв. Самбын Гончигсумлаа гуай уран сайхны удирдагчаар нь ажиллаж байлаа. Магсархурцын Дугаржав хэмээх их хүнтэй эн зэрэгцэж явсан, ХХ зууны домогт дуучны нэг БНМАУ-ын гавьяат жүжигчин Жагзавын Дорждагва гуай найрал дууны ангийн багш байлаа. Зөвлөлт Холбоот Улсад хөгжмийн дээд дунд сургууль төгсөөд ирсэн хийлч Жамбалын Шараа, Отгонбаярын Бэгз, найрал дууны багш Чойсүрэнгийн Жамсранжав гээд олон сайхан залуус ид ажиллаж байлаа... гэхчлэн эргэн санаж байв... Одоо өөр цаг үеийг эргэн харъя. Залуу дуучин Зангад олныг уяртал дуулж явсан өнгөрсөн зууны жараад оны, бодол сэтгэлд дулаахан жаргалтай өдрүүдээ эргээд дурсъя. Тэр Хөгжим бүжгийн дунд сургуулийн найрал дууны ангийн багш байхдаа уран бүтээлийнхээ жинхэнэ тод намтрын эхний хуудсыг нээжээ. “Шараа 35, би 36 гэсэн дугаартай өрөөнд ажиллаж байлаа. Дөнгөж сургууль төгссөн хорин хэдтэй, үеийн залуучууд шинэ юм бүтээж хийхийн хүсэлд автаж хамтарч ярьж зохиож дуулж хуурдаж явсан цаг. Энэ л үед “Хавар ирлээ шүү хүүхнүүд ээ” дуу төрж бид эх барьж авч байлаа гэж өгүүлэв. 

	ХХ зууны содон бүсгүйчүүдийн нэг, нийтэд түгсэн олон сайхан дууны ая зохиосон Самбуугийн Маяа гуай хожим нь энэ дууны тухай сонин дурсамж үлдээхдээ “1960-аад онд юм сан. Улсын номын сангийн урд талд урлаг соёлын шилэн ордон хэмээх нэгэн газар нээгдэж бид янз бүрийн үйл ажиллагаа явуулах боломжтой болов... 1963 онд Соёлын яамнаас анх удаа мартын 8-ны баярыг тэнд зохион байгуулж мянган хүүхний баяр хийж билээ. Тэр үеийн ордныг тэргүүний эмэгтэйчүүдийн ажил амьдралыг харуулсан уран зураг, фото, нөхөрсөг шог гэх мэт урлагийн бүтээлүүдээр чимсэн юм. Тухайн үдэшлэг дээр Свердловскийн хөгжмийн дээд сургууль төгссөн хөгжмийн зохиолч Ж. Шараагийн хөгжим, Б. Хаянхярваагийн шүлэг “Хавар ирлээ шүү хүүхнүүд ээ” дууг Москвагийн хөгжмийн их сургуулийг төгссөн шив шинэхэн залуу дуучин Зангад дуулж байсан билээ. Зангад маань энэ дуугаа дуулсаар олон жилийг өнгөрөөв. Хожим нь манай нэрт зохиолч Л. Ванган хавар болгон энэ дууг дуулахад “Зангад ирлээ шүү хүүхнүүд ээ” гэж хошигнож байсан түүхтэй” гэж бичсэн нь байдаг. 

	Д. Хатанбаатар. “Дуулж амьдарсан он жилүүд” УБ., 2005. х. 70-91

	 

	 

	 

	БАЯРЫН БИЧИГ

	Хөгжмийн зохиолч, сурган хүмүүмүүлэгч Ж. Шараа таны 50 насны ойг тохиолдуулан Монголын Хөгжмийн Зохиолчдын Эвлэлийн Хороо хөгжмийн зүтгэлтнүүдийнхээ нэрийн өмнөөс чин сэтгэлийн халуун баяр хүргэж байна. 

	Манай нийтийн дууны урлагийн зүтгэлтэн Ж. Шараа таны зохиосон “Хар ус нуурын шагшуурга”, “Миний ээж”, “Хавар ирлээ шүү хүүхнүүдээ” зэрэг олон дуу манай иргэний уянгын дууны төрлийг хөгжүүлэхэд үнэтэй хувь нэмэр оруулсныг тэмдэглэхэд таатай байна. Таны манай гоцлол, цөөхүүл хөгжмийн бүтээлийн санг олшруулахад авьяас хөдөлмөрөө зориулж байгаа нь хөгжимчдийн талархалыг хүлээдэг юм. 

	Хөгжмийн урлагийнхаа залгамж халааг бэлтгэхэд хүч хөдөлмөр, авьяас чадвараа олон жил зарцуулж ирснийг таны шавь нар мартахгүй. 

	Таны авьяас билиг улам өрнүүн дэлгэрэн хөгжихийн сайхан ерөөл дэвшүүлье. 

	МОНГОЛЫН ХӨГЖМИЙН ЗОХИОЛЧДЫН ЭВЛЭЛИЙН ХОРОО

	1988-XII-30 

	Улаанбаатар хот

	 

	 

	 

	 

	ХӨГЖИМ БҮЖГИЙН ДУНД СУРГУУЛИЙН БАГШ, ЭРХЭМСЭГ НОЁН

	ХӨГЖМИЙН ЗОХИОЛЧ ШАРАА ТАНАА

	МОНГОЛ УЛСЫН ТӨРИЙН ДЭЭД ШАГНАЛ УРЛАГИЙН ГАВЬЯАТ ЗҮТГЭЛТЭН ЦОЛООР ШАГНАГДСАНД ТАНД БОЛОН ТАНАЙ ГЭР БҮЛИЙНХЭНД ЧИН СЭТГЭЛИЙН БАЯР ХҮРГЭЖ, ХАМГИЙН САЙН САЙХАН БҮХНИЙГ ХҮСЬЕ

	ХҮНДЭТГЭСЭН УИХ-ЫН ГИШҮҮН Т. ГАНДИ

	 

	 

	 

	 

	УБ ХОТ ХӨГЖИМ БҮЖГИЙН ДУНД СУРГУУЛЬ

	БАГШ Ж. ШАРААД

	НУТГИЙН ИРГЭН ТАНЫГ ТӨРИЙН ХҮНДЭТГЭЛ ХҮЛЭЭЖ УРЛАГИЙН ГАВЬЯАТ ЗҮТГЭЛТЭН БОЛСОНД АРД ТҮМНИЙХЭЭ НЭРИЙН ӨМНӨӨС ГҮН ТАЛАРХАЛ ИЛЭРХИЙЛЖ, САР ШИНИЙН МЭНД ХҮРГЭЕ. 

	ИТГ БАТЧУЛУУН ЗАСАГ ДАРГА АЛТАНГЭРЭЛ

	 

	 

	УБ ХОТ ХӨГЖИМ БҮЖГИЙН КОЛЛЕЖ БАГШ

	ЖАМБАЛЫН ШАРААД

	МОНГОЛ УЛСЫН УРЛАГИЙН ГАВЬЯАТ ЗҮТГЭЛТЭН ЦОЛООР ШАГНАГДСАНД БАЯР ХҮРГЭЖ, УРТ УДААН НАСЛАХЫГ ХҮСЭН ЕРӨӨЕ. 

	Ц. ДАШДОНДОГ

	 

	 

	 

	 

	 

	 

	 

	Улаанбаатар хот, Хөгжим бүжгийн коллеж

	Монгол Улсын Урлагийн гавьяат зүтгэлтэн, хөгжмийн зохиолч Ж. Шараа-д. 

	Дорнод Эрээнцав. 

	Д. Нямсүрэнгээс

	Хөгжмийн зохиолч Ж. Шараа танаа

	 

	Амархан сайн байна уу?

	17-р жарны “төгөлдөр” туулай жилийн хаврын тэргүүн сарын шинийн гуравны өлзий буянт өдрийн амгаланг айлтгая!

	Юуны өмнө нутгийн минь хүндэт ах танд Монгол улсын Урлагийн Гавьяат Зүтгэлтний эрхэм нэр хүндтэй төрийн дээд шагналыг хүртээн олгосонд Сүхбаатарчууд бид тэр их хүндэтгэл, гавьяаг жараад оны утга уянгын олон сайхан дууны нэрт мастер Ж. Шараа авах ёстойг зүрх сэтгэлээсээ он удаан жил хүсэн хүлээж явсны бэтгэрэл тайлагдаж, үнэнхүү баярлаж, өөртэй тань аз жаргалаа хуваалцаж буйдаа өчүүхэн молхи бичээч би догдлон суунам. Танд туйлаас их баярлалаа. 

	Аз жаргал, амьдралын гэгээн өдрүүдийн зам таныг тосог. Он он жилүүдийн цаанаас наран мандахыг ахиад бид үзнэм ээ... 

	Сонин хэвлэл, радио телевизээс таны тухай уншиж, сонсож зүрх сэтгэлнээ нэвтрэн шингэх хөг аялгуу бүхнийг тань чагнаархан суудаг даа. 

	Таны хаягийг радио сонсож суухдаа оллоо. Тэгээд би эл захиаг бичиж сууна. 

	“Долоон нас” дууг манай Эрээнцав, Дорнодын сургууль бүхний хүүхдүүд болон эцэг эхээс мэдэхгүй хүн байхгүй ээ. Монголын олон үрс энэ хөөрхөн дуугаар хүмүүжлийн замаа олохдоо танд л баярлах ёстой (учиртай) бай за. 

	Ирэх найман сард болох Алтан-Овооныхоо их тахилга наадамд та гэр бүлтэйгээ очих биз ээ. Бид очино оо. Тэнд тантайгаа уулзаж сэтгэл зүрхний охио хуваалцахыг зөвшөөрнө биз ээ. Тийшээ хоосон очихыг үл түвдэж чадан ядан бичиглэсэн “Алтан-Овоо мину зэ” дуунд зориулсан үгийг танаа илгээлээ. Үзэж нягтлаад болмоор бол үг үсгийг нь өөрийнхөө ая хөгөөр тохируулаад ая эгшиг зохиовол ямар вэ? Хоёулаа нутгийнхаа тэр их хайрхан сүлд ууландаа нэгэн зүрхний “чулуу өргөе” гэсэн сэтгэл минь бүтэх болтугай. 

	Ардын юм уу, уртын аялгуунд хослон шингэсэн ч юм уу, найрын маягтай арай өвөрмөц ая эрэлхийлэл ямар сан ах минь. 

	Танд уран бүтээлийн их амжилт хүсье. 

	Гэр бүлийнхэндээ сэтгэлийн минь халууныг дамжуулаарай. 

	Данзангийн Нямсүрэн

	Эрээнцав. 

	 

	 

	 

	АЛТАН-ОВОО МИНУ ЗЭ

	Зээрэн, зээрэн үүр нь цайлаа

	Зэсэн өнгий нь цайндаа үйе дээ

	Зэргийн олон та мину зэ

	Зэрэгцэж суугаад жаргамаана л

	Зэ хө Алтан-Овооны маань

	Дуудлага даа... 

	Мөөмөн цагаан сар ургалаа

	Мөнгөн туяаг нь сүүтэйгээ өргөе өө

	Арвай шаргал наран мандлаа

	Алтан цацрагийг нь цайтайгаа өргөе өө

	Ай хө айл хотлоороо чуулъя даа

	Алтан-Овоогоо тахья даа. 

	Арван зүгийн тэнгэр дор 

	Гурван цагийн хүрдийг эргүүлье

	Амьтан, хамгийн тусын тулд

	Алтан Дарь-Овоогоо дуудъя

	Аръяавалын зүрхэн тарни

	Ум ма ни пад ми хум аа... 

	Хүмүүнийх нь ажил болболдоо

	Хуурмаг л юм шүү, эндүү зэ

	Хорвоогийнх нь явдал болболдоо

	Хоосон л юм шүү, гэндүү зэ

	Алиа орчлонгийн хонгор өдрүүдээ

	Алтан-Овоондоо даатгая даа.

	 


ЯРУУ ЭГШГИЙН ТУХАЙТАД ХЭМЭЭХ 
ДӨТГӨӨР БҮЛЭГ

	 


ХӨДӨЛМӨРЧДИЙН ХӨГЖМИЙН БОЛОВСРОЛД

	Дархан хотын залуу уран бүтээлчдийн нэгдлийн эрхлэгч, хөгжмийн зохиолч Ж. Шараа

	(“Найрамдлын Дархан” сонинд 1982 онд цувралаар нийтлэгджээ)

	 

	ХӨГЖМИЙН СОЁЛ

	Сайхан дуу хөгжимд дургүй хүн гэж байхгүй. Ер нь хүн эхээс мэндэлсэн анхны өдрөөс бүүвэйн дууны аянд уяран, баясаж, өсөж торнидог билээ. Ингэж амьдралын жирийн шаардлагаас хамгийн хялбар аялгуу үүссэн түүхтэй. 

	Монголчуудын бөхийн цол дуудах, хурдан морины гийнгоо, сурын уухай, малаа өөвлөх, тойглох, саалийн дуудлага зэрэг олон өвөрмөц аялгуу байдаг юм. 

	Иймээс дуу, хөгжим бидний өдөр тутмын амьдралд тохиолдож, ажил хөдөлмөр, тэмцэл тулалдаан, баяр цэнгэл бүхэнд бидэнтэй хамт байдаг юм. 

	“Шивээ хиагт”, “Улаан туг” дууг сонсоод, тэр үеийг нүдээр үзээгүй өнөөгийн хүүхэд, залуучуудад баатарлаг эцэг, өвгөдийн нь дүр, хувьсгалын сүр жавхлан сэтгэлд бууж, нүдэнд үзэгдэх шиг болдог билээ. Ингэхлээр дуу, хөгжим үзэгдээгүй юмыг үзүүлэн, танин мэдүүлэх хүч чадалтай байдаг нь тодорхой байна. 

	Хөгжмийн олон төрөл зүйл дотроос бидний амьдралд хамгийн ойр дотно, хамгийн их дуулдаг, дурладаг зүйл бол дуу юм. В. Маяковский “Дуу бол туг ба бөмбөр юм” гэжээ. Үнэхээр сайхан дуу бол туг болон намирч, бөмбөр мэт нижигнэж, хөдөлмөр тэмцэлд уриалан дуудаж байдаг юм. 

	Манай залуучуудын цог золбоо, хайр сэтгэлийг илтгэсэн орчин үеийн сайхан дуунууд хөдөлмөрийн талбар, театр, соёлын ордон, цэцэрлэгт хүрээлэн, гудамж талбайд хангинаж байдаг. Дууг бид өөрсдөө дуулахаас гадна өдөр бүр, цаг тутам, радио, телевизээр үзэж, сонсдог. Дуунаас гадна бидний өдөр тутмын амьдралд хэрэглэдэг хөгжим бол марш, бүжгийн аялгуу юм. 

	Биеийн тамирын тэмцээн, баяр наадам, хүндэтгэл ёслолд марш нижигнэж, үдэш орой оюутны цэнгээн, айл гэрийн найрт бүжгийн аялгуу хангинаж байдаг. 

	Бид уран зохиолын үг нэг бүрийн утгыг сэтгэн ойлгож, дүрслэх урлагийн бүтээлийн өнгө, гэрлийн харшил, дотоод зохиомж зэргийг нүдээр харж, дан хөгжмийн зохиол, оратори, дуурийг чихээр сонсдог. Хөгжмийн урлаг бол бусад урлагийн нэгэн адил өөрийн өвөрмөц онцлогтой, өөрийн хууль зүйтэй, олон төрөл зүйлтэй байдаг. 

	Иймээс социалист аж төрөх ёсны чухал элемент болсон хөгжмийн соёлыг хөдөлмөрчдөд эзэмшүүлэх зорилгоор тус сонинд “Хөдөлмөрчдийн хөгжмийн боловсролд” булан нээж байна. 

	Энэ булангаар та бүхэн хөгжмийн онцлогийн тухай, хөгжим ойлгох, дуулаачийн хөгжим, симфони хөгжим, нэрт хөгжмийн зохиолчдын амьдрал, уран бүтээлээс танилцах болно. 

	 

	ХӨГЖМИЙН УРЛАГИЙН ТУХАЙ

	Хөгжим бол авиа эгшгийн урлаг юм. Иймд хүрээлэн байгаа орчин, байгаль ертөнцийн олон янзын дуу чимээг хөгжмийн хэлээр дүрсэлж болдог байна. Жишээ нь Германы хөгжмийн зохиолч Л. Бетховен алдарт зургаадугаар симфонидоо аадар бороо, аянга цахилгааныг дүрсэлсэн бол манай ардын хөгжимчид адуу янцгаах, тэмээ буйлах, морины явдал зэргийг морин хуур хөгжмөөр хуурдаж чаддаг билээ. 

	Хөгжмийн зохиолч, ертөнцийн авиа чимээг хэчнээн адилхан дуурайлгавч энэ нь хөгжимд гол зүйл болж чадахгүй, зөвхөн туслах үүрэг гүйцэтгэнэ. Хөгжимд юуны өмнө хүнийг, түүний бодол санаа, зүрх сэтгэл, хүсэл эрмэлзлийг, орчин ахуйдаа хандах хандлагыг илэрхийлэхийг гол болгодог. Л. Бетховены зургаадугаар симфонийг сонсоход алтан гургалдай, хөхөө шувууны дуу, гол горхины жирэлзэн урсах чимээ, аадар бороо асгарах, аянга цахилгаан нижигнэх мэт сонсогддог. Гэвч Л. Бетховен энэ симфонидоо зөвхөн байгалийн авиа чимээг дүрслэхийг гол болгоогүй, харин ертөнцийн гоо үзэсгэлэн, түүний тансаг сайхныг биширсэн сэтгэлээ илэрхийлэхийг зорьсон нь илэрхий. Хөгжим бол авиа хөдөлгөөн, хувиралт, өөрчлөлтийг сайн дүрсэлж чаддаг урлаг юм. Хүний дурыг булааж, сэтгэлийг хөдөлгөх хүч чадал чухам үүндээ байдаг. БНМАУ-ын ардын жүжигчин, төрийн хошой шагналт, хөгжмийн зохиолч Л. Мөрдорж “Ган зам” дуундаа галт тэрэгний хөдөлгөөнийг маш урнаар дүрсэлсэн байдаг. Хэрэв энэ хөдөлгөөнийг уг дуунаас хасчихвал галт тэрэгний дүрслэл сэтгэлд буухгүй болно. Ийм учраас хөгжим тодорхой хөдөлгөөнийг дүрсэлдгээрээ тодорхой юмсын дүрийг хүний сэтгэлд буулгаж чаддаг байна. 

	Үүгээрээ хөгжим бусад аль ч урлагаас хүчтэй болох нь илэрхий. Зураач хүн нүдээр харж, цаасан дээр буулгаж чадах боловч амьдралын зөвхөн нэг агшныг дүрсэлж зурдаг байна. 

	Тэгвэл хөгжмийн зохиолч хүн, уйлж байгаад инээж баясах, уурлаж байгаад тайвшрах, амарлингуй байдлаас идэвхтэй үйл ажиллагаанд шилжих зэрэг бүх хувирлыг нэг хөгжимд багтаан илэрхийлж чаддаг. 

	— Хөгжимд нар мандахыг дүрсэлж болох уу?

	— Энд ямар өөрчлөлт хөдөлгөөн байж болох вэ? Үүр цайж, нар мандана гэдэг бол харанхуйгаас гэрэл гэгээ тусах, анир чимээгүйгээс амьдралын дуу шуугианд шилжих, амгалан тайван байдлаас ажил хөдөлмөрт орох өөрчлөлт хөдөлгөөн юм. Иймээс үүнийг хөгжмийн хэлээр илэрхийлж болдог байна. 

	Жишээ нь Оросын хөгжмийн нэрт зохиолч Мусоргский “Хованскийнхан” гэдэг дуурийнхаа удиртгалд Москва гол дээгүүр үүр цайж байгааг бараг нүдээр үзэж байгаа мэт тод томруун зурагласан байдаг. Тэр хөгжмийг сонсоход тэнгэрт улбар ягаан гэгээ тусаж, ургах нарны туяанд байшин барилгын дээвэр, сүм дуганы алтан ганжрууд гялалзах нь харагдах шиг болдог. 

	Нарны туяа улам цацарч, дэлхий ертөнцийг гэрэл гэгээгээр гийгүүлж, шинэ өдөр эхэлж буйг хөгжмийн зохиолч өөр ямар ч урлагт байдаггүй өвөрмөц аргаар дүрсэлсэн байдаг. 

	Чухамхүү үүнд л хөгжмийн урлагийн их хүч чадал оршиж байна. 

	 

	ХӨГЖИМ СОНСОХОД ЮУГ АНХААРАХ ВЭ?

	Хөгжимд дур сонирхолтой болохын тулд юуны өмнө анхаарлаа төвлөрүүлж, уг хөгжмийг эхнээс нь дуустал тэвчээртэй сонсож байх, хөгжмийн зохиолын утга санаа, зан төхийг тодорхойлж мэдэх, дуулаачийн үгийн утга санаа, аялгууг анхаарах нь чухал. 

	Хөгжмийн зохиолчтой танилцах нь радио, телевизийн нэвтрүүлэг, театр, концертын танхим, соронзон бичлэг, пянз зэргийг ашиглаж болно. 

	Өөртөө таалагдсан хөгжмийн зохиолыг тогтоож авахын зэрэгцээ тусгай дэвтэрт, зохиолын нэр, хэний хөгжим, ямар хүн тоглосон зэргийг тэмдэглэж байх, хөгжмийн зэмсгийг ялгаж таньдаг болох хэрэгтэй. 

	Хөгжмийн зохиолчид, хөгжимчдийн амьдрал, уран бүтээл, хөгжмийн тухай ном зохиол уншиж байх шаардлагатай. 

	 

	Дан хөгжмийн тухай

	Дан хөгжмийн зохиолыг “хөтөлбөртэй”, “хөтөлбөргүй” гэж хоёр ангилна. Зарим хөгжмийн зохиолчид зохиол бүтээлдээ тодорхой нэр өгсөн байдаг. Үүнийг хөтөлбөрт хөгжим гэнэ. 

	Тийм хөгжмийг сонсож байгаа хүн түүний утга санааг ойлгоход дөхөмтэй байдаг. Жишээ нь: Б. Дамдинсүрэнгийн “Хасбаатар” найраглал, Л. Мөрдоржийн “Октябрь” нэг ангит II симфони, Ц. Намсрайжавын “Баярын жавхаа” удиртгал гэх мэт хөтөлбөрт зохиол зэрэг дэлхийн сонгодог болон орчин үеийн хөгжмөөс олныг дурдаж болно. 

	Гэвч тэр болгоныг ямар ч бэлтгэлгүй амархан ойлгож болохгүй. Жишээ нь: Д. Шостаковичийн “1905 он” гэдэг симфонийг ойлгохын тулд оросын анхдугаар хувьсгал, нэгдүгээр сарын есөнд ордны талбайд болсон жагсаал зэрэг үйл явдлыг мэдсэн байх шаардлагатай. 

	Тэгснээр уг хөгжмийн утга санааг сайтар ойлгох бололцоотой болно. Үнэхээр сайхан, хөгжим сонсогчийн анхаарлыг татаж, сэтгэл зүрхийг догдлуулж, хүнд элдэв бодол, төсөөлөл, тэмүүлэл, дуртгал төрүүлэх чадалтай байдаг. Хөгжим сонирхогчдод тус дөхөм болдог хоёр зүйл байдаг. 

	1. Зохиолчоос өөрийн бүтээлд оноож өгсөн нэр (хөтөлбөр)

	2. Уг зохиолын үйл явдлын тухай сонсогчийн хуримтлуулсан мэдлэг юм. Харин хөтөлбөргүй зохиолыг сонсохдоо ямар нэг тодорхой юмны дүр зургийг олж харах нь гол биш, харин хөгжмөөр илэрхийлсэн зохиолчийн сэтгэлийн өнгө аясыг таньж мэдэх нь чухал байдаг. 

	 

	СИМФОНИ ГЭЖ ЮУ ВЭ?

	Эртний Грек хэлээр “симфони” гэдэг нь нийцлэл дуурьсал гэсэн утгатай үг. Хөгжимд симфони гэдэг тодорхой нэг хэлбэр буй болтлоо 200 гаруй жилийн хөгжлийн зам туулжээ. XVIII зууны II хагаст энэ шинэ төрлийг үндэслэгч нь Австрийн хөгжмийн их зохиолч И. Хайдн (1732-1809) юм. И. Хайдн симфонийг дөрвөн ангитай төгс сонгодог бүтэцтэй болгож, анги бүрийн тодорхой байрлал, нэгдлийг бүтээжээ. Симфонийн хамгийн гол огцлог гэвэл үргэлжийн хөдөлгөөн зөрчил, уянгын өрнөл, ахуй байдлын олон тал, туульсын өргөн агуулга хүний сэтгэл хөдлөлийн олон өөр өнгө аясыг өргөн хүрээтэй хамран илэрхийлсэн байдаг. 

	И. Хайдн, В. Моцарт нарын симфониуд жигд хөгжил баясгалантай өнгө аясаар бичигдсэн байдаг. 

	Тэр үеийн симфонийг сонгодог симфони гэж нэрлэдэг юм. Харин Л. Бетховений (1770-1827) үеэс, тухайлбал францын хувьсгалын үзэл санааны нөлөөгөөр бичсэн III “Баатарлаг” симфониос Шуберт, Шүман зэрэг XIX зууны романтик хөгжмийн зохиолчдын бүтээлүүдэд симфони агуулгаар баян, зохиомж, хэлбэрээр уян хатан болж ирсэн байна. 

	Симфонийн I анги гол төлөв цоглог хөдөлгөөнтэй, эсрэг тэсрэг хоёр дүрийг харуулсан, ихэвчлэн сонатын хэлбэрээр бичигдсэн байна. Эхлэл, боловсруулалт, дахилт гэсэн үндсэн гурван хэсгээс бүрдсэн байдаг. Симфонийн II анги ихэнхдээ аажуу тайван хөдөлгөөнтэй уянгалаг байдаг бол III анги хурдан цоглог заримдаа шог хошин хөг аялгуутай байдаг. Анх симфони бий болж байхад энэ ангийг XVIII зууны үед их дэлгэрсэн менуэт бүжгийн хэмнэлтэй бичдэг байв. 

	Гэтэл Л. Бетховен тэр уламжлалыг өөрчлөн скерцо гэж нэрлэх болжээ. Энэ нь алиалах, хошигнох гэсэн утгатай үг. IV анги нь төгсгөл юм. Энэ анги хурдан шалмаг хэм хэмжээтэй, баясгалан жавхаатай хөг эгшгээрээ онцлог байдаг. 

	Симфони бол дан хөгжмийн зохиол, гэвч зарим хөгжмийн зохиолчид симфонидоо гоцлол найраг дуучдын дуулах хэсгийг оролцуулсан байдаг. Л. Бетховен, симфонийн түүхэнд анх удаа дуучид дуулж, түүний хөгжилд шинэчлэл хийсэн алдарт бүтээлээ туурвисан юм. 

	Энэ симфони “Эрх чөлөө! Тэгш эрх! Эв найрамдал!” гэсэн хүнлэг үзлийн хамаг сайныг цуурайтуулж “Хүн ардаа найрамдацгаая!” гэж баяр жавхлантай уриалан дуудсан түүний уран бүтээлийн оргил юм. Ийм ч учраас “Өөр ертөнцөөс манай гарагт зочин ирлээ гэхэд хүн төрөлхтний амьдралыг тэдэнд нэг цагийн дотор ойлгуулъя гэвэл Л. Бетховений IX симфонийг сонсгоод л болох сон” гэж оросын нэрт эрдэмтэн, хөгжмийн зохиолч С. Танеев хэлсэн байдаг. Энэ бол симфони хөгжмийн ач холбогдол түүний үр нөлөө хэчнээн их болохыг нотолж байна. 

	 

	СИМФОНИ ХӨГЖМИЙН ТӨРЛҮҮД

	Хөгжимд олон төрөл хэлбэр бий болж хөгжсөн түүхтэй. Энэ бол удиртгал, симфони найраглал, зураглал (дүрслэл), уран сэтгэмж, хөтөлбөрт чуулбар, симфони чуулбар зэрэг болно. 

	Удиртгал нь: Францаар “нээх” гэсэн утгатай үг. Дуурь юм уу бүжгийн эхлэл хөгжмийг нэрлэж байв. Улмаар энэ нь хөгжсөөр гурван хэсэгтэй аяз болж итали дуурьд симфони, францад удиртгал гэж нэрлэгдэх болсон байна. 

	Удиртгал уул дуурь, жүжгийн тухай сэтгэгдэл, дүрийг илэрхийлээд зогсохгүй, зохиолын үзэл санаа, үндсэн зөрчлийг илэрхийлж симфони I ангитай адил “хөгжмийн драм” болон хувирчээ. 

	Л. Бетховен “Эгмонт” эмгэнэлт жүжгийн удиртгал, өрнөл, зөрчлийг дээд цэгт хүртэл илэрхийлж чадсан учир бие даасан симфони удиртгал болж хувирсан билээ. 

	Симфони найраглал: Өнгөрсөн зууны 50-иад онд үүсжээ. Найраглал нь уламжлалт хэлбэрт баригдахгүй уран сэтгэмжийн чөлөөтэй хэлбэртэйгээрээ хөгжмийн зохиолчдын анхаарлыг ихэд татдаг юм. 

	Найраглалд хамгийн олон талт сэдвийг дүрслэх боломжтой. Тухайлбал гүн ухаан, түүхэн үйл явдал, үлгэр домог, уран зургийн сэдэв, уран зохиолын баатруудын дүр зэрэг янз бүрийн сэдэвтэй байж болдог. Б. Дамдинсүрэнгийн “Хасбаатар” найраглалыг нэрлэж болох юм. 

	Симфони дүрслэл: Энэ нь өнгө будгийн аяс чимэглэх, зураглах байдал голлон харуулна. Симфони дүрслэл тодорхой нэг үзэгдлийг харуулдаг. Римский-Карсаковын “Садко”-д далайн хаан, лусын дагинаас шуурга дэгдээж, Садког хулгайлсан тухай өгүүлнэ. 

	Симфони дүрслэл байгалийг хөгжмөөр зураглахад чиглэсэн байдаг. Лядовын “Шидэт нуур”, Глазуновын “Ой” зэргийг нэрлэж болно. Энэ төрлийн гол шинж хөгжмөөр дүрслэхүй нөхцөл бололцоог баяжуулж байгаад оршино. 

	Симфони уран сэтгэмж нь бие даасан төрөлд ангилагддаггүй харин найраглал, дүрслэлийн аль нэгд хамаарагдах хувилбар маягтай зохиол юм. 

	Түүнчлэн ардын дууны чөлөөт найруулга дээр тулгуурласан аязуудыг энэ төрөлд хамааруулах явдал ч бий. Глинкийн “Камаринская”, Прокофьевийн “Орос удиртгал” зэрэг болно. 

	Симфони чуулбар нь симфонийн нэгэн адил мөчлөгт буюу өөр өөр шинжтэй хэд хэдэн ангиас бүрддэг зохиол юм. 

	Мөн өөр өөр агуулгатай хэд хэдэн ангиас бүрдсэн “Холимог” чуулбарт байгалийн зураглал, бүжгийн үзэгдлүүд, уянгын болон цоглог сэргэлэн хэсгүүд орж болно.

	 


ХАВСРАЛТ
Ж. ШАРААГИЙН УРАН БҮТЭЭЛИЙН ТОВЧООН

	 


I. ДУУНЫ УРАН БҮТЭЭЛ

	1. “Хавар ирлээ шүү, Хүүхнүүд ээ” Б. Хаянхярваа (1962)

	2. “Чиний минь хайр” Д. Намсрайжав (1962)

	3. “Хар-Ус нуурын шагшуурга” Б. Явуухулан (1963)

	4. “Миний эжий” Д. Нацагдорж (1963)

	5. “Мөрөөсөл” Ж. Бадраа (1964)

	6. “Миний хөөрхөн дүү” Д. Лхашид (1964)

	7. “Сартай шөнийн дуу” Б. Явуухулан (1964)

	8. “Гэгээн өглөө сайн байна уу?”-Д. Батсүрэн (1965)

	9. “Хайрын сайхантай зүйрлэе”-Б. Дамдин (1965)

	10. “Чин зүрхний хайр”-Н. Очирбат (1965)

	11. “Уул, ус, харгуй”-Д. Батсүрэн (1966)

	12. “Мөрөөдөл”-Л. Чойжилсүрэн (1966)

	13. “Дуучин болов оо, би”-Жам. Шагдар (1967)

	14. “Бороо”-Б. Заходер (1968)

	15. “Амар түвшин”-Д. Батсүрэн (1970)

	16. “Солонго”-М. Чимид (1970)

	17. “Сүхбаатарын гавьяа”-Т. Галсан (1973)

	18. “Би хаана төрөө вэ”-Б. Явуухулан (1980)

	19. “Эх орны тухай дуу”-Б. Явуухулан (1980)

	20. “Би Монгол хүн”-Ч. Чимид (1982)

	21. “Ганга нуур”-Б. Явуухулан (1983)

	22. “Долоон нас”-Д. Нямсүрэн (1988)

	23. “Алтайн эгшиг”-Д. Баатаржав (1989)

	24. “Хослох заяа”-Ж. Бадраа (1990)

	25. “Дарьганга нутаг”-Ш. Бадам (1995)

	зэрэг нийтийн болон хүүхдийн 100 гаруй дуу. 

	 

	II. ДАН ХӨГЖМИЙН БҮТЭЭЛ

	1. Монгол аялгуу (1960)

	2. Гэгэлгэн аяз(1961)

	3. Ноктьюрн (1962)

	4. Уянгын аяз (1962)

	5. Бүүвэйн дуу(1963)

	6. Найраглал (1964)

	7. Аялгуу (1965)

	8. Цоглог аяз (1966)

	9. Оршил (1966)

	10. Олон хоолойн аязууд (1967)

	11. Хүүхдийн аяз (1969)

	12. Хувилбар аяз (1969)

	13. Шанзанд зориулсан 12 дасгал (1970)

	14. Этюд (1970)

	15. Эх орны уянга симфониетта (1971)

	16. Симфони чуулбар (1972)

	17. Симфони дүрслэл (1973)

	18. Хийлийн концерт (1976)

	19. Уран сэтгэмж (1985)

	20. Найраглал (1986)

	21. Хүүхдийн симфони (1992)

	22. Хийлийн гурвалсан концерт (1992)

	23. Уран сэтгэмж (1993)

	24. Симфони дүрслэл (1993)

	25. Уянгын дуулал симфони (1993)

	26. Реквием (1999)

	зэрэг 60 гаруй бүтээл. 

	 

	III. ЖҮЖИГ, БҮЖГИЙН ХӨГЖИМ

	1. “Бардам туулай” жүжгийн хөгжим-И. Нямгаваа (1983)

	2. “Татьяна” жүжгийн хөгжим-И. Нямгаваа (1983)

	3. “Морьтой хүүхдүүд” бүжгийн хөгжим-Ж. Жав (1967)

	4. “Найрамдал сюит” бүжгийн хөгжим-Д. Дамдин (1968)

	5. “Ганга нуур” бүжгийн хөгжим-М. Алтанцэцэг (1985)

	6. “Долоон нас” бүжгийн хөгжим-Ч. Жаргалсайхан (1989)

	 

	IV. ХЭВЛЭГДСЭН ДУУНЫ ТҮҮВЭР, НОМ

	1. Хүүхдүүд ээ, дуулцгаая! УБ., 1964

	2. Манай дуунууд. УБ., 1966

	3. Амар төвшин. УБ., 1980

	4. Хүүхдүүд ээ, дуулцгаая! УБ., 1988

	5. Эх орны уянга. УБ., 2003

	6. Дуугаар дүүрдэг хорвоо. УБ., 2006

	 

	V. ПЯНЗ

	1. Шараа Ж. -Чойжилсүрэн Л. “Мөрөөдөл” Ж. Уранчимэг-“Баянмонгол” чуулга М., Мелодия, 1980. С90-15960

	2. Шараа Ж. -Шагдар Жам. “Ирээч дээ” А. Загдсүрэн-УСНХ. Удирдаач: Ц. Намсрайжав. М., ЗЗД-001550

	3. Шараа Ж. -Нацагдорж Д. “Миний эжий” Н. Отгон-ААДБА-ийн цөөхүүл хөгжим М., Мелодия. ЗЗД-00030388

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

